
 Nudi mwà kusòmbaayi. Twasàkidila wa manza tèntè,
mwanèètù, Mwanèètù Shores. Cìdi…Ncyà bushùwà nè

ndi mbala eci bu dyêsè dinène dyà kwikala kaaba aka dilòòlò
edi, mu…Assemblée de Dieu wa Kumpàla ewu, cyàkàbìdì,
bwà kubwela mu bwobùmwè banyùngùlùkìle Dîyì dyà Nzambì,
pàmwè neenù bantu balenga aba, bwà kwikala cyàkàbìdì nè
Mwanèètù wa balùme wa mushinga mukolè Shores, nè—nè bânà
bèètù bônsò batùdì batuutàkèène naabò munda mwà lumingu
lujimà elu abu. Nè ncyà bushùwà nè tudi bapìcìle mu cikondo
cyà dicyònkomoka, mbingu yìbìdì mishààle eyi.
2 Ncyênà mumanyè nní ntu kacya, mu bidimu bishààle, kacya
mupetèku cikondo cilenga kutàmba cîmvwà mupetè lumingu
elu, bwà kwenza bwobùmwè nè bânà bèètù bàà balùme mu
nyùngulukilu wa Cibandabanda cyà Maricopa eci, njila yônsò
ewu kuumukila ku Mesa, kupweka, nè kwînshì kwà Tucson,
udi mwikale Yèlusàlèmà, mu bushùwà bwà bwalu, pa kakùnà.
Nènku tudi nè disànkà dyà kukùmbula bânà bèètù bàà balùme
mu Yelèkò emu, nwamònu’s, lwà kwinshì eku mu…kwînshì
kwà kakùnà aku. Mvwa ànu ndìkonka mùshindù wùvwàci mwà
kuumvwika.
3 Nènku pâmvwà mwab’ewu, kùkaadi bidimu byàbûngì,
kùvwa misangu yônsò ànu difwìlakana pankacì pàà Tucson nè
Phoenix. Pa nànku, mêmè è kwela meeji ku cyôcì aci ditùkù
adi, nudi bamanyè’s. Bàvwamunkacì mwà dinyòbola bwàmûndì
ànu munkacì mwà kutwa ku cyà Tucson. Nènku ki mêmè kwela
meeji bwà bwalu abu, èè, ùdi pa kakùnà, nè Yelèkò ùdi mu
cibandabanda, nudi bamanyè’s. Ki mêmè kwela meeji nè aci
cìdi ànu mwà kwikala cîmpè bwà kwamba. Èè, twêtù kupeta
Mukalenge Pankacì awu dîbà adi, mukwàbò wènda ùpweka.
Tudi baswè kukwàta mudimu pa yêyè.
4 Mpindyewu, cìvwa cikondo cinène, bu mûndì ngàmbulula,
nè tuvwa bulelèlà bàsànke bikolè menemene.
5 Mpindyewu, tudimeneme-…bindìle nèmyoyi yìzùka bikolè
bwà mpungilu ulwàlwa ewu kutwàdijila mààlabà dilòòlò. Tudi
batèkèmène cikondo cyà dicyònkomoka. Nè mu cyôcì eci ndi
muteetè bwà kwadija, mu wànyì mùshindù mupwekèle wà
dicyènza, cishìmikidi kampànda, kwenza bu kujuulakù disaluka
munkacì mwà bantu, bwà ditàbuluja dìlwalwà kumpàlà eku.
Nènku mpindyewu tudi nè baakudi balenga bàà dikèma bààlwà
kumpàlà eku, mu ditàbuluja dìdì pabwîpì mpindyewu edi.
Mwanèètù Velmer Gardner, nè—nè mwanèètù kampàndà wa ba-
Méthodistes udi nè cyà kwikala mwakudi wa dipòkò awu, nè
pashììshe, bwà didìkùngwija dyà ndekeelu adi, m’Mwanèètù wa

mushinga mukolè Oral Roberts, bwà mu dìmwè dìlwalwà edi
dilòòlò. Nè ndi nè dyeyemena dyà nè Nzambì neàpeeshè bânà
bèètùmayiisha ìkalàmwà kutùma Phoenix ku binù, ùzakala, mu
dicìnà dyà Nzambì.
6 Kàdi tudi bateetè nè mwètù mwônsò, lumingu elu, bwà—
bwà kutèèka cishìmikidi bwà cyôcì aci, bwà dimwèneka dyà
cìmpicìmpi cyà Mwânà wa Nzambì. Nènku ndi ngììtabuuja, nè
ndimunkacìmwà kulongesha, nè bìdimwà kwenzekamenemene
nè Yêyè ùdi mwà kulwa mu elu lukòngo mpindyewu, nànsha
dilòòlò edi mene. Katwèna ànu bamanyè dîbà dyènzekàci to,
kàdi tudi baswè batàmba kwikala badìlongolole mu mùshindù
wà nè, pènzekàbì bushùwà, netùye Nendè mu Dyambwibwa.
7 Cìdi ncikondo cyà dicyònkomoka. Mvwa munkacì mwà
kuyiisha Mayiisha makolè aa bwà Dilwa Dyèndè, nè nteeta bwà
kwadija mì—mìshindù yìdìbi mwà kwikala, nè dîbà ditùdìmu
nè mwoyi mpindyewu edi, nè mùshindù wùdì cintu cyônsò,
ku wanyì mmwènenu, wanyì mmwènenu mupwekèle, ciikàle
ànu mu ngiikàdìlù mwîmpè bwà Dilwa dyà Mukalenge, bwà
Dyambwibwa, cintu cìdì cìlondà. nè cyônsò cìdì cipangìke, cìdi
mwà kwenzeka munda mwà dîbà dìmwè.
8 Ndi ngììtabuuja nè, bààbûngì, ncyênà ànu mumanyè nè
mbûngì kaayì to, kàdi byàbûngì byà ku bipròfetà byà pabwàbì
bìvwà bìtàngila dyula dyà dilwa dyà Maasìyà nè cìvwàYe
mufwànyìne kwenza, byàkuula mu mêbà mwandamutekète à
ndekeelu ku nkùrusè. “Mùshindù wàkatùbulàbo lubadi Lwànyì,
nèWànyì…mufùbà nànsha wùmwè kawàkakòshiibwa to.” Ke—
ke kwelaYè lubìlà nè: “Nzambì Wanyì, WâNdekèdì bwà cinyì?”
Nè bipròfetà binène, byàkenzeka ànu, cìmwè, bìbìdì, bìsàtù,
bìnaayi, ànu mùshindù awu, ànu munda mwà dîbà dìmwèpelè
anyì àbìdì, byènda bìlondangana.
9 Mpindyewu, mbifwànyìne kwenzeka mùshindù
wùmwèwùmwè awu ku dyalukila Dyèndè. Nènku tudi nè
cyà kwikala badìmwìjììbwe, bindìle.
10 Makèèlèlà dilòòlò awu mvwa ndyàmbidila nè tuvwa bapìcìle
mu cikondo cyà dicyònkomoka lwà ku—ku Assemblée de Dieu
wa ku sud kwà mwaba ewu. Ndi ngèèla meeji nè nku luseke
lwà ku Sud, pàmwǎpa, bàdi bàmubììkila nè Assemblée wa ku
luseke lwà ku Sud. Mvwa mutuutàkèène nè mwanèètù wa maalu
mîmpè ûmvwà ncìyì mutuutàkèène nendè kumpàlampala mu
lwendu elu to, ku dyànyì divùluka, kàdi mwanèètù wa balùme
wa mushinga mukolè nè kasùmbù kalenga kàà bantu.
11 Nènku tuvwa baakùlekù, makèèlèlà dilòòlò awu, Mukenji
wà…wà kwikala Nendè bu mwaba wà mâyì à mu cipèèlà,
mwaba kampàndà, biikàle tuMuvùluka, byônsò bìvwàYe
mwenzè abi, patùdì tudìsangisha pàmwè, basòmbe mu myaba
yà mu Dyulu mu Kilistò. Nè bwà kuvùluka bintu byàkenzàYe,
nè bintu byàkalayàYe bwà kwenza abi, mwàkalayàYe nè Ùvwa

mwà kutwìlangana neetù. “Mwaba wônsò wùvwa bàbìdì anyì
bàsàtù badìsangìshe mu Dînà Dyèndè, bwà nè Yêyè neìkalè
munkacì mwètù.” Dîbà adi, mêmè kwela meeji nè budìkadidi
bwà Nzambì bùvwa buleejììbwe patòòke byà bìkèmesha
pààkapwekàYe munkacì mwètù, nè kuDìjaadika Yêyè mwinè
nè, Ùvwa neetù kuntwaku cyàkàbìdì. Aci cìdi cìvwija cishìndiki
cyà kacìyi mwà kupangila, cyà nè tudi ku ndekeelu. Nè bintu
byàkalayàYe bwà kwenza abi, ànu ku ndekeelu mene, nènku
tudi tubìmòna bikùngàmàngàne neetù mpindyewu.
12 Ndi ndìcinkila, pàmwǎpa nè, cibûngì cyà bantu bàdì
kaaba aka mbantu—mbantu bàdi bàsùngìdììbwe. Twêtù ki
bàdì munkacì mwà kusambila nè kufìla makàndà ètù ônsò
mpindyewu ku mpungilu ulwàlwa ewu. Nènku tudi nè cyà
kukolesha nè byônsò bìdì munda mwètù, nè kwenza cyônsò
citùdì mwà kwenza aci. Ikàlaayi batwìshììbwe nè tudi twakula
nè ngènzàmpèkààtù yônsò mu cikondo cyà mpungilu ewu eci.
Kwakula nè mwena kantu-ku-byanza yônsò, nè muntu yônsò
udi kàyì musùngìdììbwe ewu, nè aba bàdì kabàyì nè Kilistò,
kabàyì nè Nyumà Mwîmpè to. Tudi baswè kuseemena kùdìbo nè
Mukenji, nè Èvànjeelìyò wa lungènyi, mushìmàte bwà kwakula
nè bantu.
13 Nsòmbelu yètù yìkalè mitwe mukèlè bikolè, mu mùshindù
wà nè bakwàbò bàdi mwà kutàngila mùshindù wutùdì twenza
maalu nè biikàle nè mwoyi, bwà baamòna mwà kujinga kwikala
pààbò nè nsòmbelu wa mùshindù awu. Nudi bamanyè nè
Yesù wàkamba nè: “Nwênù nudi mukèlè wà bàà pa buloba.”
Kàdi pììkalà mukèlè wôwù mujìmìje bujaadiki bwàwù, ditwà
dyàwù—dyàwù, bukolè bwàwù bukòki, dîbà adi kawèna mwà
kwondopa kàbìdì anyì kusùngila to. Mukèlè wùdi wùsùngila
pàdìwu ùpetangana nè cintu, nè tudi nè cyà—tudi nè cyà
kwikala dipetangana dyà Nzambì. Tudi kaaba Kèndè kàà
dipetelangana, bu mùtù Mwanèètù Roberts misangu yàbûngì
ùteela bwà kutèèka cyanza pa cisanji anyì cintu kampàndà bu
kaaba kampàndà kàà dipetelangana.
14 Mpindyewu, nudi mwà kungumvwa ngààkula mùshindù
mushììlàngàne kakesè dilòòlò edi, kàdi malòòlò àsàtù anyì
ànaayi à ndekeelu aa byàkakèngela bwà mêmè kwakula nè
dîyì dyànyì dyà kuulu. Ndi—ndi…Dikwàbò adi ndipàte. Pa
nànku, ndi ngààkula nè dîyì dyà kuulu, ntàmba kwakwila
muulu mwà mukana. Ncyêna ngènza ku bukolè to, kàdi ndi
nè cyà kwenza nànku, bwà pa muminu kapàànsaamì to. Nudi
bamanyè’s, Nzambì mmutwenzè mu mùshindù wà nè, pàdì,
citùpà kampàndà cyôcì cicyòke, tudi mwà kwangata cikwàbò.
Muntu kampàndà—muntu kampàndà…Nudi bamanyè’s, wa
mulaminyina.
15 Nè muntu kampàndà wàkankonka, mûngà, musangu
kampàndà, wàmba nè: “Mmunyì mûdì mwà kwenda bikolè
nùnku mu mikùnà nè bikwàbò?”

16 Mêmè nè: “Èè, mêmè’s ntu muyiile cyôcì aci, dìyelè dikesè
adi, kùkaadi bidimu byàbûngì, kùdì baaIndiens.” Nwamònu
anyì? Udi mwà kwendela ku binù, kùyì utàmba kukwàta
mudimu bikolè, nè cimònù cyèbè to, kàdi ulekela cimònù cyèbè
cììkisha. Pashììshe kwenda nè cimònù cyèbè, nè kwela bidya
binène, nè kulekela binù byèbè bììkisha, nudi numòna’s. Pa
nànku udi ànu wikisha nè wenda, wikisha nè wenda, wikisha
nè wenda.
17 Mùshindù awu ke wûdì uyiisha, nè dyà kuulu pashììshe ne
dyà kwinshì, nè dyà kuulu pashììshe ne dyà kwinshì. Ulekela
dìmwè diikisha, pashììshe dikwàbò.
18 Kaa, Nzambì wàkenza cintu cilenga be pààkenzàYemuntu’s!
Nudi bamanyè nè mbwà cinyì anyì? Mùvwa mmu cimfwànyì
Cyèndè mwàkenzàYe muntu. Kàdi nànku ncinyì cikwàbò cìvwà
cifwànyìne kwikala cilenga kutàmba Nzambì?
19 Ndi muyiishè bikolè be pa—pa Dilwa dyà Kilistò mu cikondo
eci, mvwa ndyàmbidila nè pàmwǎpa ncifwànyìne kwikala cintu
cîmpè dilòòlò edi bwà kusòmbelakù pa bìmwè byà ku bintu
bîndì ngàmba ebi, nè kutwàla di—dîsù dikolè dyà ngiikàdìlù
wa ditùkù edi, mu bwikadi bwètù, ku Èvànjeelìyò, nè kumòna
mutùdì, twêtù biinè, bakùmbànàngàne bwà dîbà edi. Mmunyì
mutùdì mwà kumanya’s? Eci cìdi mwà kwikala mpungilu wa
ndekeelu wìkalà Beena Kantu-ku-byanza aba mwà kwenza.
Nudi bamanyè’s, edi dìdi mwà kwikala dilòòlò dyà ndekeelu
dììkala Assemblée de Dieu wa Kumpàlà nè èkèleezìyà mikwàbò
yônsò yà mu ditùnga dijimà mwà kukàngudiibwa. Mààlabà,
mbifwànyìne kwenzeka, nè yônsò yìkalè mikànga. Katwèna
bamanyè to. Eci cìdi mwà kwikala musangu wà ndekeelu
wùdì Bible ùbadiibwa bwà batèèleji aba. Pa nànku, twǎnjààyi
ànu kudìkenketa dilòòlò edi bwà kumòna mwaba wutùdì
tusanganyiibwa, bwà dîsù dikolè, bwà katancì kakesè cyanàànà.
20 Nènku dîbà adi netwìkale mwà kuya, bwà kuteeta bwà
kujikija kumpàlà kwà dîbà, bwà twamònakù mwà kulekela
bantu bàpàtuka nè kubènga kunùlama. Mvwa mwakùle dîyì
dikesè dikàyàbàle lumingu elu, dyà nè mêmè—mêmè mvwa
munùlamè mukùngùlù mule munda mwà bufùku, mêmè
mumanyè nè ànu kupangila mudimu wà ditùkù dìmwè, aci
kacyàkunwènzela bwalu to. Kàdi mêmè kwamba nè: “Mu
diisambòmbò dilòòlò mpindyewu, ncyêna mwà kunùlama
ntàntà mule to, bwalu kanwèna mwà kupangila kàlaasà kàà
Dyàlumingu to. Nudi nè cyà kwikala ku mwaba wènù wà
mudimu.” Pa nànku, mpindyewu, ncyàkunùlama ntàntà mule
dilòòlò edi to, bwalu ncyà bushùwà nè ndi muswè bwà nwênù
kwikalapù mààlabà dilòòlò. Ke citùvwà twipacila, bwà cikondo
eci cinène.
21 Nènku mpindyewu sambìdìlaayikù bânà bèètù bônsò
bììkalà mwà kwakula abu. Sambìlaayi bwà Nzambì wàlaabakù

baamìsànjeelà Bèndè maanyì. Nènku dilòòlò dyà ndekeelu adi,
nè Mwanèètù Oral; mmusungùdììbwe bwà dyoya dyà ndekeelu
dyà cintu cyônsò aci. Ndi mvùluka cikondo cyà ndekeelu
aci, ànu mwàkadìbi mu ditùkù dyà ndekeelu dyà difestò
pààkiimanà Yesù nè kwela lubìlà ku ntempèlù. Kaa, swâkukù
bwà tùcyǔmvwè cyàkàbìdì. Nzambì àtwělèku mbìlà mikolè, nè
àtùbììkìlè ku luseke Lwèndè, àtùsangìshèku mu Èkèleezìyà,
bapikula Bèndè, Mukàj’Èndè-musèla udiYè musùmbe nè ngâsà
yônsò ku Mashi Èndè Sungasunga. Nènku tudi tusambila bwà
kiipàcìla aku.
22 Mpindyewu netwìkalè mwà kutàngila kùdì Mukalenge
ànu mpindyewu mene mu disambila kumpàlà kwà twêtù
kuseemena kuDîyì Dyèndè. Bwalu, nudi bamanyè’s, Dîyì kî ndyà
muntu ùdyùmvwijila pàà nkààyendè to, pa nànku ndi muswè
ànu bwà Mwenadì àDìbuulùlè; nènku kuumushaKù byanza,
nudi bamanyè’s, ànu bwà twamònakù mwà—twamòna mwà
kwitabuuja nè Yêyè ngudi ùcyènza. Pa nànku twìnyikààyi mitù
yètùmpindyewumene.Nènku—nènku patùdì twinyikamitù yètù
apa, twìnyikààyi kàbìdì nè myoyi yètù kùdì Nzambì.
23 Mpindyewu nè mitù yètù nè myoyi yètù miinyika, kùdikù
dilòmba mu mwoyi wèbè dilòòlò edi anyì, mwena mwàbò naanyì
wa mu Bukalenge, mwanèètù mwena lwendu? Nwênù bàdì
basòmbèle mu Phoenix emu nè mu myaba mikwàbò, mutùdì
badìsangìshe mu kaèkèleezìyà kakesè kalenga aka dilòòlò edi
bwà kuMukuukwila, kùdikù dilòmba dyûdì muswè bwà Nzambì
àmanyè anyì? Shààla mucìkwàte mu meeji èbè, nè elà ànu
cyanza cyèbè muulu cyanàànà, wamba nè: “Mukalenge, ìkalèku
mêmè mpindyewu dilòòlò edi. Ndi—ndi nè—nè dijinga dyà
mwoyi mushììkìle.” Swâkù bwà Yêyè…Ndi mumanyè nè Yêyè
neàcìmònè. Yêyè neàcìtèèlèjè. Yêyè neàcyandàmùnè.
24 Taatù wetù wa mu Dyulu, nyěwù tuseemena Kûdì ku
diitabuuja mpindyewu. Tudi tudìsanga twêtù biine pàmwè,
tutèèka masambila ètù bu muntu umwèpelè. Ku diitabuuja
tudi tuumuka mwab’ewu, mu mùsèèsù wà 11 nè wà Garfield,
nè tudi tubànda ku diitabuuja, tuya dyàmwàmwà dyà ngondo
nè mìtootò, tupìta Mushoonyì wà Cijèngù cyà Mìtootò nè
mabùlùnga, tuya nè dyàmwàmwà dyàmyanda yà buloba ebu, too
nè mu Bwikadi bwà Nzambì. Nè mwômù amu pa Cyoshelu pàdì
Mulàmbù mutèèkììbwe, nè Bakèlùbà nè Bàselèfìmà munkacì
mwà kubùùka kumutù kwà Cyoshelu cyà Nzambì, bèèla lubìlà
nè: “Wa cijila!” Kaa, mmwaba kaayìpu wà kwimanyina’s wè!
Kàdi nè Dîyì difùnda edi, kùdì Mwânà wa Nzambì, bwà nè:
“Twêtù balòmbe Taatù cintu kanà cyônsò mu Dînà Dyèndè,
Yêyè neàtwěnzèlèci.” Nènku ke Yêyè awu musòmbe nè bivwàlù
Byèndè byàMashi abi. Mushinga mmufucììbwe, bwà twêtù, bàdì
kabàyì bakùmbànyìne aba, twamòna mwà kuseemena kùdìYè,
bu bânà bàà balùmè nè bàà bakàjì, paanyimà pàà twêtù bamanè
kwitaba Kilistò bu Musùngidi wetù.

25 Nènku tudi tulòmba, Taatù wa mu Dyulu, dilòòlò edi,
dyàmbedi, bwà kufwà luse ku bubì bwètù, nè byônsò bitùdì
bênzè nè bâmbè, bìvwà kabìyi bîmpè ku meesù Kwèbè. Nènku,
Nzambì, tudi bamanyè nè abi mbintu byà kabìyì kubala bitùdì
bênzè. Ikàlàku neetù luse, Nzambì, bwalu katwèna twakula
bintu ebi ànu bwà kutùùmvwabò to, kàdi tudi—tudi twakula
bintu ebi mu—mu dinanga, nè mu kaneemu kààbûngì, nè
mu diitabuuja dyà nè Nzambì neàtǔmvwè nè neàndàmùnè
masambila ètù bwà bakwàbò nè twêtù biinè. Udi mumanyè
cìvwà paanyimà pàà cyanza cyônsò, kiipàcìlà nè kabingìlà.
26 Mukalenge, baalùlaaku mapwâpwà Èbè manène à cijila
awu, mutùdì mwà kwamba’s, dilòòlò edi. Nè swâkù bwà
Bwikadi Bwèbè bwà luumù bùùmvwikè munkacì mwètù,
dilòòlò edi, bwà twamòna mwà kucììna. Nzambì, tudi baswè
kumanya ànu kaaba kèètù kàà kwimanyina mpindyewu. Tudi
munkacì mwà kudìkenketa, munkacì mwà kukenketa nsòmbelu
yètù. Mbifwànyìne kwikala ànu pabwîpì nè Dyambwibwa,
dibììkidiibwa bwà kuya.
27 Nènku tudi nè myoyi kuulukuulu bwà disangisha dìlwalwà
edi ku Ramada dilòòlò dyà mààlabà, nènku tudi baswè
kukenketa nsòmbelu yètù twêtù biine dilòòlò edi nè kumòna
mwaba wutùdì bapangìle, bwà twamònakùmwà kwikala byamù
byà mudimu mu cyanza Cyèbè, diima difwìmba nè disonga
kùdì Nzambì wa mu Dyulu, bwà twamònakù mwà kwikala
bakùmbàne bwà kwikala mu bwalu bunène bwìkalà nè cyà
kwenzeka ebu, butùdì tufìleeja kumpàlà kabìyì bwà bwalu
bukwàbò to ànu bwà bwalu bwà Bukalenge nè butùmbì bwà
Nzambì. Bèneshàku didyènzeja dyètù ditekète dyà lumingu elu,
Mukalenge, tuteeta bwà kubìndulula, munkacì mwà bantu,
dijingulula dyà dîbà ditùdì nè mwoyi edi.
28 Akùlàku neetù dilòòlò edi, ku dibala dyà Dîyì, nènku
swâkù bwà Wêwè kwangata cyena-bwalu nè—nè kubuulula
dyumvwija mu mùshindù wùdì Nyumà Mwîmpè muswè bwà
twêtù kudìmanya awu. Nènku butùmbi bwônsò nebwìkalè
Bwèbè. Tudi tulòmba mu Dînà dyà Yesù. Amen.
29 Bu mùdì bantu bààbûngì baswè kufùnda byena-bwalu,
nè biikàle bèèla meeji bwà misangu yìkalàbu mwà kuswà
bwà kooshakù dîsù pashììshe. Nènku misangu yàbûngì, bambi,
bu mûntù ngènza, mêmè mwinè, tutu—tutu tufùnda cyena-
bwalumisangumikwàbò, bwà kwikala kwoshakù dîsù. Mwambi
kampàndà wàkakulapù, nè tudi…Dyeji kampàndà dikesè
kubàkuladì lungènyì lwètù. Nènku tudi baswè kuleedilakù,
misangu mikwàbò, bwà kwamba nè: “Èè, aci’s…Mêmè kumòna
cintu kampàndà pàvwàbo bàcyàmba apu.” Bìdi ànu bîmpè.
30 Mpindyewu, tudi baswè kubala dilòòlò edi, mu Bible, lwà
mu mukàndà mutùmina beena Filìpòòyì, Pôlò ùfùndila beena
Filìpòòyì, mu nshapìtà mwi2, 5 too nè ku 8. Tudi baswè

kubala cyôcì eci bu cyena-bwalu, panùdì nubala neetù apa, anyì
nutùpèèsha ntèmà yènù yônsò patùdì tudìtàcisha bwà kuMubala
apa.
31 Mpindyewu, panùcìdì nubuulula mwaba awu mu Mifùndu
apu, ndi muswè kwamba nè ndi mupèèbwa, mêmè mwanèènù
ewu, dyêsè dyà kwakula mu dyàlumingu dìlwalwà edi mu
mapingaja ku mpungilu awu. Cìvwa dijinga dyànyì bwà kwikala
kuntwakumpindyewu lumingu lujimà elu, nè kusòmba pambèlu
mwaba kampàndà mu batèèleji, anyì mwaba kampàndà,
munkacì mwà kutèèleja nè kuukuta nè kudììsha musùùkà
wànyì sungasunga nè Dîyì dyà Nzambì, pììkalà bânà bèètù
bènda bàdyàmba apu, nè majaadiki à beena kantu-ku-
byanza. Nè ndi ntèkemena nè nênnùmònè nwênù bônsò
kuntwaku. Disangisha dìdi mu mapingaja, nànku maèkèleezìyà
neìkalè makànga, myaba yônsò, nwênù—nwênù nenwìkalè
baakidila bîmpè bitàmbe bwà kulwa. Tudi banwindìle nè myoyi
kuulukuulu, ku diinè adi nè ku disangisha dikwàbò dyônsò.
32 Mpindyewu mu Filìpòòyì 2.5, mmutùdì tubala emu.

Meeji aa ìkalè munda mwènù, àvwà kàbìdì mu Kilistò
Yesù:
Yêyè, mwikàle mu mmwènekelu wa Nzambì,

kààkeelakù meeji nè ncintu cyà kunyenga bwà kwikala
mùmwè nè Nzambì nànsha:
Kàdi wàkadìvwija yêyè mwinè kàyì luumù to,

nè wàkavwàla mmwènekelu wa musadidi, nè
wàkavwijiibwa mufwànàngàne nè bantu:
Nènku pààkasanganyiibwàye mu mùshindù wà

muntu, wàkadìpwekesha, nè wàkashààla mutùmikidi
too nè ku lufù, nè ku lufù mene lwà nkùrusè.

33 Mukalenge àsakidilèku mabènesha Èndè ku dibala dyà
Dîyì Dyèndè. Ndi muswè kwangata, bwà tusunsa tukesè twà
dîbà dyènù, pa bîndì mufwànyìne kubììkila, anyì muswè
kwamba, cyena-bwalu cìdì cìbììkidiibwa nè: Dimanyishiibwa.
Kumanyisha, bamanyìshììbwe mu cimfwànyì cyà bantu bàà mu
Bible! Biikàle bafwànyìkìjììbwemu cimfwànyì cyà bantu bààmu
Bible! Nè dilòòlò edi, ànu mûmvwà mwelè meeji, mu diseemena
pabwîpì nè cyôcì eci, paanyimà pàà twêtù bamanè kwenza
lumingu elu tuvwa twakula bwà Dilwa Dyèndè, nè mùshindù
mwinè wùvwàbi bìkèngela bwà Èkèleezìyà àDìlongòlòlè.
34 Leelù ewu pâmvwà musòmbe mu cibambalu amu apu,
mvwa nè cintu kampàndà mu meeji àànyì cîmvwà muswè
kwakulapù dilòòlò edi nè: “Mulàmbù wà kumutù kwà yônsò.”
Kàdi, kumwèkabì ànu bu nè, Nyumà Mwîmpè ùvwa ùmwèka
bu nè udi unguumusha ku luseke lwà cyôcì aci, ùbwela mu
kajila kakwàbò kàà ngeelèlù wa meeji. Bambi bônsò mbamanyè
cìdì cyôcì aci, udi—udi wela meeji nè udi nè cintu kampàndà
cyûdì muswè kwamba, nènku pashììshe, dyàkàmwè, wêwè

kudyùmvwa nè bìvwa bìkèngela wêwè kwamba cintu kampàndà
cikwàbò, pàmwǎpa cibèngàngàne. Pàmwǎpa cìdi ànu bwà
muntu umwèpelè. Ncyêna mumanyè to. Kàdi, nkààdi munènge
mu Kilistò ntàntà mukùmbàne, bwà kumanya mwà kulonda
bulombodi bwà Nyumà. Cìdì Nyumà wàmba bwà kwenza aci,
kucyènza.
35 Ndi mutwìshììbwe dilòòlò edi nè bìvwa bìkèngela bwà twêtù
kudìsangana mwaba kampàndà mu muntu kampàndà wa mu
Bible, bwà twêtù kumanya cipeta cyà muntu awu nè kumanya
cììkalà cyètù cipeta.
36 Cìdi cìmvùlwija kaabwalu kakesè kâmvwà muumvwe
musangu kampàndà, kàà i—inǎbànzà kampàndà, ùvwa mutwàle
mwanèndè wa balùme mukesè ùmukila ku—ku musòkò mwaba
kampàndà, kùvwàbo basòmbèle, mulwè nendè mu cimenga amu,
bwà—bwà kukùmbula kakwěndè mukàjì. Nènkumwânàmukesè
wa balùme awu, musòmbèle kwàka…
37 Mu cyànyì citùpà cyà ditùnga, mu Kentucky, musòkò
mbwena kwamba nè mu nzùbu wa micì mwaba kampàndà, nè
tupese twà ntentà wa kale tubwikilapù. Nè pa nànku lwètù
lumwènu, kumbèlu, lùvwa nkapese kàà lumwènu kapàyika ku
mucì, piinè apu, mpambèlu, mwaba wùvwà kabàsà kakesè kàà
kowela mâyì kwîsù katèèkela ku mucì, ku luseke lwà mpompì
wa mâyì, kùvwà papa ùkòka mâyì bwà kwowa ku byanza, nè
kapese kàà lumwènu kuntwaku. Nènku nkààdi mumòne Maman
wìmana mwaba awu ùsaamuna nsukì yèndè, bwalu kakùvwa
lumwènu mu nzùbu to.
38 Mwânà mukesè wa kambodyoto ewu ùvwa nè cyà kwikala
mukolèle mu nzùbu wa mùshindù awu. Nènku pààkalwàye
bwà kukùmbula kakwěndè mukàjì awu, ùvwa cii—ciibi cìvwà,
paanyimà pààcì apu, piikàle lumwènu. Nè kânà kakesè
aku kàvwa kenzè bu kadìtòle. Nè kàvwa munkacì mwà
kukènzakana mu nzùbu mujimà awu. Nènku paanyimà pàà
katancì, kwenzekakù nè kàtangilè mu ciibi amu. Nènku cìvwa
cikànga, kacya bààbwela. Nènku—nènku mu lumwènu lwà ku
luseke lwèndè aku, kumònayèmwânàmukesèwa balùme. Nènku
kôkù kunyeemena kùdì kânà kàà balùme kakesè aku, bwà kudyà
naakù bulundà. Nè kôkù kutwàdija kutàngilamu lumwènu elu, è
kutàmbakù kuseemena pabwîpì. Ke kukùdimukakù, kwambakù
nè: “Mòna’s, maman, s’mmêmè.”
39 Nènku ke citùdì baswè kutàngilakù dilòòlò edi. Ndi muswè
kudìtàngila, nè ndi muswè bwàwêwè kudìtàngila. Nènku patùdì
tutàngila mu Lumwènu lunène lwà Nzambì lwà Dîyì Dyèndè
apa, twanjààyibì…kwikala bakùmbàne bwà kudìfwànyikija
nè bàmwè batwìkalà mwà kwakula bwàbò, bàmwè bàà ku
bantu bàà bikondo bikwàbò. Nènku ndi muswè kudìmòna
mêmè mwinè mu—mu lumwènù lwà Nzambì. Bwalu, kôkù
cintu kampàndà cìdì mwà kukuleeja mwaba wûdì mwimànyìne,



DIMANYISHIIBWA 9

m’Mukàndà ewu. Kakwèna mukàndà bu Wôwù awu to, bwalu
Wùdi wônsò Bulelèlà. Ncyêna ngàmba nè mikàndà mikwàbò kî
mmilelèlà to, kàdi ndi—ndi mumanyè nè Ewu nmulelèlà. Wôwù
wônsò wùdi ànu Bulelèlà, bwalu Wùdi Dîyì dyà Nzambì.
40 Mpindyewu, Yesù mmutùpèèshe Cileejilu cyà cìvwà
cìkèngelà bwà twêtù kwikala tutàngila aci, pààkaleejilàYe
Mwoyi Wèndè kutùdì ku Dîyì, cìvwà cìkèngelà bwà twêtù
kumòna aci. Patùdì twela mêsù mu lumwènù lwà Nzambì,
bìvwa bìkèngela bwà twêtù kudìmòna bafwànàngàne Nendè.
Aci’s n’Cileejilu cipwàngàne.
41 Mpindyewu, kàdi tudi tujandula nè, patùdì twenda tupweka
tupìcila mu mwoyi apa, ngiikàdìlù wetù ùdi ùfwìmba cimfwànyì
citùdì eci. Muntu nè muntu mmumanyè aci. Wêwè, paùdì nè
mwoyi apa, ke mùdì ngiikàdìlù webè, ùkufwìmba ku cyûdì
aci. Mpindyewu, ukààdi mumòne bantu baùtù ànu munangè
kwikala mu nyùngulukilu wabò, pààbo mbafwànyìne kwikala
kabàyì bàà mu—mu cipidì cyèbè cyà mu nsòmbelu nànsha.
Nènku, kàbìdì, mbafwànyìne kwikala bàà cisà cishììlàngàne, cyà
bafììke, anyì cyà bafììkùlùke, anyì cyà kàlaabi. Kàdi kùdi ànu
cintu kampàndà pa bìdì bìtàngilà ngiikàdìlù awu, cyà nè udi
ànu munangè bwà kwikala mu bwikadi bwàbò. Bwalu muntu
yônsò ewu ùdi bu—bukolè bukesè bwendeshi mu yêyè mwinè, nè
wêwè—wêwè udi upàtula cyuyuuyà kampàndà.
42 Nè pashììshe udi umòna bantu bàà luumù, kàdi nànsha
nànku wêwè uvwa misangu yônsò ànu nè disànkà dyà
kuumuka kùdìbo. Bwalu bùdi ànu nè bàdi—bàdi bàfùka cyuyǔyà
kampàndà mu nyùngulukilu ûdì usanganyiibwa awu. Kwèna
naabò cilumbu to, bôbò’s mbantu bàà maalu mîmpè, kàdi kwèna
ànu munangè cyuyǔyà aci to, cìdì, cìdì…cìdìbomù aci. Nè
ngiikàdìlù wabò ùdi ùfùka cyônsò cìdìbo aci, ùbènza cìdìbo aci.
43 Pààkapwekesha Nzambì mêsù pa bufùkì Bwèndè bujìmìne,
paanyimà pàà Yêyè mumanè kubwènza nè kubùfwìmba ànu
mùshindù wùvwàYe mubùswe awu…Nènku ndi—ndi muswè
kucìtàngidila ku muji wàcì. Ndi—ndi munange mwitu, bwalu,
mwômò amu, aci cìdi nè cyà kwikalamùshindùwùdìYemucìswe,
cyanàànà Yêyè kàvwamufwànyìne kwikala mucyěnzè mùshindù
awu to. Nènku tudi tufika nè tucìnyangakaja, nè twenzelapù
cintu kampàndà cìdì kacìyì cìMusànkisha to. Kàdi, ngiikàdìlù
Wendè wa dinanga, mufwìmbe; Nzambì, pa kumòna nè
ndongamu Wendè—Wendè munène nè bufùkì bwà bukwàbantu
bwà kusòmbela pa buloba, nè bwà kusòmba mu ditalala, nè
katùyì mwà kufwà nànsha, katùyì mwà kusaama nànsha anyì
kwikala nè mwoyi ùtùsaama anyì didìtàcisha kampàndà. Kaa,
mùshindù mwinè—mwinè wùdì Taatù mutùlongòlwèle’s wè!
Nènku ke cìvwà Dyèndè—ke cìvwà Dyèndè dijinga bwà, mbwà
twêtù kwikala mu mùshindù awu. Yêyè kàvwa mujinge bwà
twêtù kwikala mu ngiikàdìlù wa tufwà bu mutùdì emu to. Eci,
nè—nè ngiikàdìlù udi bàà pa buloba bàsanganyiibwamù leelù



10 DÎYÌ DYAKULA

ewu ewu, kî ndijinga dyà Nzambì to. Kî ncìvwàYe muswè to,
nànsha kakesè.
44 Kàdi pààkamònàYe nè bufùki Bwèndè bùvwa—bùvwa
budìshìnde, mpindyewu ngiikàdìlù Wendè sungasunga wa
dinanga wàkaDìfwìmba mu Mupèrsònà wà Kilistò. Ngiikàdìlù
Sungasunga wa dinanga wa Nzambì mmuDìleejè mu Muntu
awu, Kilistò. Bu mùdì Pôlò munkacì mwà kwakula mwab’ewu
nè: “Kààkeela meeji nè ncintu cyà kunyenga to, kàdi è
kuDyènzayè mùmwè nè, mùmwè nè Nzambì’s, wè.” Nwamònu
anyì? Ngiikàdìlù Wendè Yêyè mwinè ngwâkafwìmba Muntu
wa mùshindù awu. Kaa, muntu nànsha umwe kàvwakù mwà
kwenza aci to pa kuumusha Nzambì. Eci cyàkenjiibwa bwà
Wàmòna mwà kufuta cibawu cyà cibùlà cyà bufùkì Bwèndè.
Nwamònu anyì? Yêyè…
45 Kùdi nè cyà kwikala cintu kampàndà bwà kusùngila bufùki
ebu. Nè cintu nànsha cìmwè kacìvwakù mwà kubùsùngila
to, bwalu mùshindù mutàmbe kutùmbuka wà bufùkì Bwèndè
wùvwa mudìshìnde, nè cintu cyônsò cìvwà mwînshì mwàbò
cyàkadìshìndà naabù, bwalu bwàkadìshìnda. Nkushààle cintu
ànu cìmwèpelè, cìvwà kacìyì cidìshìnde to, nè ciinè aci
cìvwa n’Nzambì, maulu. Pa nànku bìvwa bìkèngela bwà cintu
kampàndà cyà mu maulu kupwekacì bwà kupikula bufùkì
ebu, bwalu kakùvwa cintu nànsha cìmwè mwab’ewu cìvwà
mwà kucìfùka to. Nè dinanga dyà Nzambì sungasunga bwà
bàà pa buloba dyàkafùka ngiikàdìlù muleejììbwe patòòke mu
Kilistò. Yêyè ùvwa ngiikàdìlù wa Nzambì. Yêyè ùvwa cimfwànyì
cyà Nzambì cileeja patòòke. Munda Mwèndè mùvwa Nzambì,
Nzambì muKilistò, mwikàle ùDìbuulula kùdì bàà pa buloba. Nè
dinanga nànsha dìmwè kadìvwa mwà kwikala dinène kutàmba
dinanga adi nànsha, mu mùshindù wà nè, Muntu wa mùshindù
awu ùvwa mwà kulwa cyàkalwàYe aci, bwà—bwà kupikula
cìvwà cijìmìne.
46 Aci’s cìvwa nè cyà kwikala, ànumeeji awumwaba awumene,
àvwa nè cyà kufwìsha Phoenix nè buloba bujimà bundù, bwà
kumòna nèmmungiikàdìlù kaayìmutùdì badìshìnde. Nè cìdì…
Nzambì, ùDìleeja, bwà kwenza ndongamu wa bupikudi, bwà—
bwà kupikula ngiikàdìlù wetù udi mudìshìnde ewu.
47 Eci cyàkenjiibwa bwà cibawu cyàmòna mwà kufuciibwa,
bwalu cibawu aci—aci cìvwa lufù. Nè ewu uvwa mwînshì mwà
cibawu cyà lufù kàvwamwà kufuta cibawu bwàmukwàbò uvwa
mwînshì mwà cibawu cyà lufù to. Pa nànku bìvwa bìkèngela
bwà kulwakù Kampàndà uvwa kàyì mwà kulengiibwa kùdì lufù
to, bwà kufùta cibawu aci. Nè muntu mukwàbò nànsha umwe
kàvwamwà kulwa to pa kuumusha Nzambì, bwalu Yêyè nguvwa
Umwèpelè uvwa kàyì mwà kulengiibwa kùdì cibawu cyà lufù.
48 Mpindyewu, ki bwà cinyì, ngiikàdìlù Wendè munanga wa
dinanga awu, kaa, bwètù twêtù, bìdi—bìdi bìvwija Yone 3.16

mutòòke tòò. “Bwalu Nzambì wàkatàmba kunanga bàà pa
buloba mu mùshindù wà nè Wàkafila Mwan’Èndè umwèpelè
mulela, bwà nè ewu yônsò udi uMwitabuuja kàfù to, kàdi ìkalè
nè Mwoyi wà Cyendèlèèlè.” Nzambì, ùDìleeja, nè ùlwa Muntu,
bwà Wàmòna mwà kulwàta mmwènekelu wa bufùki Bwèndè
pambidi Pèndè. Mu ngaakwìlù mukwàbò, Yêyè wàkashintulula
ntentà Wendè. Wàkamwalabaja munkacì mwà bantu.
49 Nènku mwânà wa mu dibòkò awu, Yèhowàh, ùdila mwadi
mu cidììlù cyà nyamà, nudikù mwà kudìfwànyikijilacì anyì?
Bìvwa bìkèngela bwà kulàkushacì myoyi yà beena kwitabuuja.
Nè byônsò abi byàkenjiibwa…Nudikù mwà kudìfwànyikijila,
Yèhowàh mwikale mwânà wa mu dibòkò mu—mu cidììlù cyà
nyama, mu—mu cikùmbì cyà tûmvì twà nyama anyì? Nudikù
mwà kudìfwànyikijila aci anyì? Nudikù mwà kudìfwànyikijila,
Yèhowàh mukesè awu ùnàya bu—bu mwânà wa balùme anyì?
Ncileejilu. Nudikù mwà kudìfwànyikijila, Yêyè bu nsongà wa
citende anyì? Nudikù mwà kudìfwànyikijila, Yêyè mu nzùbu wa
mwena mabaya amu anyì? Nènku nudikù mwà kudìfwànyikijila,
Yêyè mu ditùmikila dyônsò kùdì Nzambì, ùfwa pa nkùrusè,
bwà kupikula bufùkì Bwèndè bùvwà budìshìnde abu anyì?
Ke mùshindù wà dinanga dìvwà naadì Nzambì awu’s. Nènku
byàkakèngela bwà kulwaYè cyôcì aci, bwà kufwà, bwà kulama
kalonda kàà lufù.
50 Mpindyewu, ngèèla meeji nè, kùkaadi ndambù wa malòòlò
tuvwa twakula cintu kampàndà cyà mùshindù awu, pààkalwàYe
apu. Nènku kutùmaYè bapròfetà nè bantu banène, nè kutùmaYè
Môsà nè bapròfetà, nè kufìlaYè mikenji. Kàdi bônsò aba
kabàvwakù mwà kupikula to, bwalu bàcìvwa ànu bantu
mwînshì mwà cibawu cyà lufù. Nè kabàvwa mwà kufuta cibawu
cyà lufù to, nànsha mene mwàkadìbo makunji àvwà àfunkuna
Mwakàne uvwa nè cyà kulwa awu, bwalu bôbò kabàvwa
bapwàngàne to. Kàdi pààkalediibwà Ewu nùnku, Wàkalediibwa
kàyì mpèkaatù to.
51 Nzambì, Yèhowàh, wàkabwikila virgò kampàndà
nè mundìdìmbì nè kufùka Kabulu kàà Mashi aku, nè
pààkalediibwà cyôcì aci, cìvwa m’Mwânà wa Nzambì. Mu
ngaakwìlù mukwàbò nè, cìvwa n’tabernacle. Cìvwa mmwaba
wà cisòmbedi mùvwà Yèhowàh mwà kwikala nè mwoyi munkacì
mwà bantu Bèndè nè kuDìjìkula Yêyè mwinè, cìvwàYe aci.
52 Cileejilu kaayìpu’s wè, mùvwà Nzambì wa cijila
mumwènèshììbwe, nè pashììshe kwangata kaaba kàà musadidi,
bwà kwoweshangana mâyì ku makàsà’s! Nè kwakula, nè:
“Nyuunyi yìdi nè maswa, nè—nè mikènge yìdi nè meenà,
kàdi Mêmè ncyêna nè mwaba wà kutèèka mutù Wànyì to.”
Dîbà adi, cileejilu kaayìpu’s wè! Mmunyì mùdì mwoyi wètù
mufwànyìne kuleeja, ku Wèndè? Nè Yêyè wàkenza cileejilu cyà
cìvwà cìkèngelà bwà twêtù kwenza, mùvwàbi bìkèngela bwà
twêtù kwikala. Bìvwa bìkèngela bwà twêtù kuMumòna paùdì

utàngila mu lumwènu apu. Kumòna Kilistò, lumwènu lwà Dîyì
Dyèndè, mùshindù wàkenzàYe cyôcì aci bwà dinanga.
53 Nènku tuvwa bafìle kaadinàya kampàndà kakesè dilòòlò
adi, kàà Kilistò mwikàle ùbànda ku Gològòtà, nè mùshindù
wùdi bidyacilu byà makàsà, byà Mashi Èndè àMupwekela
paanyimà, mwabawùvwàYemutuucììbwemfimbù, nèmwenzela
bibì, nè mucìbùdììbwe. Nè byônsò ebi, bwèbè wêwè. Yêyè
kàvwakù nè mpèkaatù to. Yêyè kàvwakù nè mpèkaatù to, kàdi
Wàkavwijiibwa mpèkaatù mu kulwa mulàmbù wà mpèkaatù.
54 Nènku mpindyewu bìvwa bìkèngela bwà—bwà Nzambì
kuDìbuulula mu byambììbwà Byèndè, mu Mupèrsònà ewu
udi ubììkidiibwa nè n’Kilistò, bwà kwambulaYè lufù pambidi
Pèndè. Bu Yèhowàh, Yêyè kàvwa mwà kufwà to, pa nànku
bìvwa bìkèngela bwà Yêyè kuDìfùkila mubidi. Nènku mukàjì
nànsha umwe kàvwakù mwà kupàtula mubidi awu to. Pa
nànku ngiikàdìlù Wendè Yêyè mwinè…Amen. Mfwìlaayikù
luse. Pândì ngèèla meeji ku bwalu abu’s! Ngiikàdìlù Wendè
ngwâkapàtula Mupèrsònà mulenga wa Yesù Kilistò awu. Mukàjì
nànsha umwe kàvwakù mwà kumutwàla to. Mamwěndè wa
Môsà, yêyè, Yokèbèdà, ùvwa mukàjì munène, nè ke mùvwà
kàbìdì Leebèkà nè bakwàbò bààbûngì bàà ku bakàjì abu, kàdi
nànsha umwe wa kùdìbo kàvwa mwà kupàtula ngiikàdìlù wa
mùshindù ewu to, bwalu ùvwamulwilè ku disangila dyàmulùme
nè mukàjì kùdì bantu badìshìnde. Kàdi Nzambì mmupàtùle
mubidi Wèndè Yêyè mwinè, mwaba wà cisòmbedi Cyèndè. Ke
bwà cinyì Yêyè ùvwa Mwânà wa Nzambì, bwalu cintu cikwàbò
nànsha cìmwè kacìvwa mwà kucìpàtula to. Kàdi ngiikàdìlù
Wendè wa Bunzambì wàkadìleeja mu tabernacle ewu, bwà
kuDìmwèneshamù Yêyè mwinè.
55 Kàdi, nànsha nànku, Yêyè wàkaDìsàka kule nè cintu cinène
cìvwàYe aci. Nè ku dilediibwa Dyèndè, Ùvwa mwà kwikala
mulwè nè musùmbà wà Banjèlò bwà kumusekelela. Ùvwa mwà
kwikala mulwè nè màkalù à mvità nè Banjèlò bàà mu Dyulu,
kàdi Wàkalwila ku njila wa cikùmbì. Ke dinanga Dyèndè—
Dyèndè ndyôdì adi, ùDìpwekesha Yêyè mwinè too nè ku
bupwekèle butàmbe.
56 Mpindyewu, longa ngiikàdìlù awu ndambù nè pashììshe
ùdìtàngila wêwè mwinè, nè mêmè ndìtàngila mêmè mwinè.
Kàdi, ke cìvwàYe ncyôcì aci, ke CìvwàYe, nènku ke bwà
cinyì Yêyè ùvwa nànku, bwà kukusùngila. Yêyè wàkangata…
Yêyè wàkalwa wêwè, bwà wêwè wamòna mwà kulwa Yêyè.
Wàkangata bujitu bwèbè bwà mpèkaatù abu.
57 Ki bwà cinyì, patùdì tulwa bwà kutwìlangana Nendè,
kabyàkukèngela bwà twêtù kwimana…Katwèna mwà
kwimana mu Bwikadi bwà Nzambì to. Kakwèna mùshindù
wà twêtù kucyènza to. Kàdi patùdì twimanyina munda
Mwèndè, nwamònu’s, Yêyè’s ùkaadi mumanè kujingulula

Mulàmbù awu. “Ewu m’Mwan’Àànyì munanga Mwena munda
Mûndì nsànkila bîmpè.” Wàkacìjingulula. Kakùvwa kalèmà
nànsha kàmwè pambidi Pèndè to. Kàdi, nànsha nànku, Yêyè
wàkatwàla diteeciibwa bu muntu mukwàbò kanà yônsò ewu.
Nànsha nànku, Wàkasekiibwa. Wàkeelulwidiibwa. Ùvwa
mukèngèshììbwe, kubangila ànu ku dîbà dyàkalediibwàYe too
nè ku dîbà dyàkafwàYe adi, kàdi nànsha nànku Yêyè wàkaaluja
bwîmpè ku bubì.
58 Mu mùshindù nànsha wùmwè, kwênà mwà kupàtula
Ngiikàdìlù wa mùshindù awu to; ànu, mu kwitaba kwà yêyè
Ngiikàdìlù awu munda mwèbè. Èkèleezìyà kêna mwà kwenza
nànku to. Twìtabààyi kêna mwà kwenza nànku to. Dìngumba
kadyèna mwà kwenza nànku to. Dilonga dyà tùlaasà kadyèna
mwà kwenza nànku to. Cìdi nè cyà kwikala Dilediibwa. Bìdi
bìkèngela cììkale di—dipùnga nè lufù, bwà kulekela Nzambì
ùbwela, ku ngâsà wa Kilistò, ùfwìmba ngiikàdìlù wa mùshindù
ewu munda mwèbè, bwà wêwè kulwa Yêyè, nènku mwoyi wèbè
nè Wèndè wùdi mùshindù wùmwèwùmwè awu, dîbà adi nudi
bânà bàà balùmè nè bàà bakàjì bàà Nzambì.
59 Pashììshe, pàvwàYe wènda ùbànda mukùnà apu, nè nkùrusè
Wendè wènda ùshìya mishoonyi mu bidyacilu byà makàsà, kaa,
mvw’a kujingakù bwà ngîkala muzòdi, mvw’a kujingakù
ngîkalakù mwà kwakula mu mùshindù wà mufwànyìne
kunùzòlelakù cimfwànyì cyà Kàlvarìyò mu mutù, cyà dîbà
dyà ditàmbe kwikala dyà bwôwà dìvwàku bàà pa buloba
bamanyè adi, kàdi nànsha nànku, kabàvwa bamanyè cìvwà
munkacì mwà kwenzeka to, mìlìyô yà bantu kayìvwa mimanyè
to.
60 Nènku ndikù mufwànyìne kukùdimuna cimfwànyì aci
ku cîngǎmbì mu lumingu elu anyì? Tudi munkacì mwà
kubwela cyàkàbìdì pa dîbà dyà dìkwàcisha bwôwà, cikondo
cyà cìkwacisha bwôwà. Nènku Phoenix nè bàà pa buloba bàdi
bàdìvwànda, nè maèkèleezìyà àdi àdìvwànda, mu dinanga dyà
maalu maalu à bukwapànu, nè mu madìleeji à mu Hollywood,
ewu ùtàmba mukwàbò. Nè bidimba byètù bìdi byènda bìshààla
binangi byà maalu à pa buloba. Mbimwèke ànu bu nè kabèèna
bùmvwa cimfwànyì, nè dîsù dikolesha, nè dibuulula, dyà
dimweneka dyà Mwânà wa Nzambì mu matùkù à ndekeelu aa
to.
61 Cìvwa ncikondo kaayìpu cyà cìkwàcisha bwôwà’s wè! Bàvwa
ànu bamanyè nè kùvwamwenzàvì, mufùndila dinyooka dyà lufù,
uvwa nè cyà kufwà mu dìndà adi. Ke cyônsò cìvwàku kùdìbo aci.
62 Ke cyônsò Cìdìku leelù ewu, kùdì bantu, pàdìbo buumvwa
Mukenji. “Muntu mukwàbò wa cisuku; munsantu mukwàbò
mubùnguluki wa mu malaba; anyì mutèndeleedi kampàndà wa
cimfììkààmùndà.” Nè ncyênà ngàmba nè kakwèna batèndeledi
bàà cimfììkààmùndà to. Kàdi nukààvwaku ànu bamanyè nè…?

Bàdi bàbàbììkila nè: “Bimonyamonya.” Èè, tèèlejààyi. Muntu
kanà yônsò udi nè nsòmbelu mujaalàme ncimonyamonya, bwà
bàà pa buloba bàà cyena-leelù aba. Tudi bônsò bimonyamonya,
bwà twanji kwakula mùshindù awu. Nènku mfwìlaayikù luse
bwà cyakwidi cyà pa buloba aci, kàdi’s ke mùshindù wùmwèpelè
wûndìku mêmè mumanyè nè nenǔmvwè cîndì ngàmba aci;
nwamònu’s, ànu muntu wa pabwèndè, musungùlùke.

Yesù ùvwa Mupèrsònà wa mùshindù awu.
63 Bapròfetà bàvwa bantu bàà mùshindù awu, bàà bàlwa mu
cikondo aci pàvwà bintu byônsò munkacì mwà kudìlekelela
ku nsongo. Ke bapròfetà kulwa è kukwàta nsongo midìlekèlèle
ayi, è kuyàluja nè kuyìsàka patòòke kumpàlà kwà bantu, nè
kubàmbila nè: “Nzambì mwinè unùdì nulàka mukana nwamba
nè ngunùdì nukwàcila mudimu awu ngwanùbùtula, bwalu nudi
bayè kule nè ndongamu Wendè. Ke kajila kàmwèpelè kàdìYe
mwà kukusùngidilapù aku.” Nè bôbò bàtu misangu yônsò ànu
bimonyamonya.
64 Nènku, leelù ewu, patùdì tuumvwa Mukenji wà Nzambì
wùpàtuka, tudi twela meeji nè mwîmvì kampàndà, muntu wa
cimfììkààmùndà, anyì cintu kampàndà.Nènkumwaba awu, kùdi
bàà nànku bûngì cyanàànà pa buloba: bantu bàà màyelè, bàkèbì
bàà mfrangà, kabàyì bàbùcyùka, mu bintu bidìfwànyikijila nè—
nè bààkula byenze bu nè ùvwa m’Mukalenge. Mukalenge ùdi
misangu yônsò ànu ùDìmanyisha mu bulelèlà. Nwamònu anyì?
Nènku mònaayi.
65 Kàdi, mu cyôcì aci, nuvwakù bamanyè nè bintu byônsò abi
bìvwa nè cyà kulwa anyì? Cyà bushùwà. Ci—cilòngò cyà rose
cìvwa nè cyà kwikala nè ààcì mêbà. Mùsà munda mwà—munda
mwà cizubu wùvwa nè cyà kwikala mubwikila kùdì dyêbà. Udi
nè cyà kuumusha mêbà bwà kufika pa mùsà. Tutu ànu tupangila
bwà kumòna bintu abi. Bilengà, bya—bya—byamù nè bilengà,
nè mfrangà, argent nè ngôlò bìdì munda mwà mikùnà eyi,
mbibwikila kùdì lupwishi, byûle nè manyanù à cyamu cifììke nè
tukwàbò tubanda bìdì bilamàtàngàne naabì. Tudi batèkèmène
nànku. Bìkèngela ùbyǔmbùlè. Pàdì mukèbikebi ùpeta cìdìye
ùbììkila nè “kapyà kàà kabanda,” s’ndupwishi ànu lwètù elu,
kàdi lùdi…Bàdi bàlùmòna. Lùdi lùleejamu cimfwànyì, mwômò
amu nè, mùdi mundìdìmbì wà kabanda kena dììnà mwaba
kampàndà.
66 Nènku patùdì tumòna bantu aba leelù ewu bàdyàmba
mùdìbu mbeena Kilistò, kàdi biikàle ànu nè nsòmbelu wa
mùshindù kanà wônsò, ncinyì aci? Nkapyà kàà kabanda.
Kabanda keena dììnà kàdi mwaba kampàndà. Patùdì tumòna
muntu wènza maalu bu nè ùdi nè Nyumà Mwîmpè, pàdìye kàyì
nendè to, kàdi mwikàle nè nsòmbelu mushììlàngàne, cìdi ànu
cishìndiki cyà nè kùdi kabanda kena dììnà kàà Nyumà Mwîmpè
kàdì mwà kupòngolodiibwa, udi mwà kufìla bintu byàkalayàYe.

Bwalu ebu bùdi nè cyà kutùtwa ku mwoyi bikolè nè tudi nè cyà
kwikala nè kaneemu kààbungì.
67 Yesù, mu njila Wendè wa dibànda. Dyabùlù ùvwa misangu
yônsò ànu wèla mpatà nè Yêyè awu ùvwa mutàmbe nè
mupròfetà. Kààkiitabuuja nè Yêyè ùvwa Èmanùwèlè to,
Nzambì mumwènèshììbwe mu Mwan’Èndè Sungasunga, Yêyè
nè Mwan’Èndè biikàle Umwe, mòna’s, kàvwakù mwà kumòna
aci to. Mmunyì mùvwà Nzambì, Mufùki munène awu, mwà
kwimana nè kulekela muntu kampàndà ùMwambila nè: “Èè, ní
udi Mwânà wa Nzambì, tuminabi mabwe aa dîyì bwà àndamukè
mâmpà”?
68 Nè mmunyì mùvwàYe mufwànyìne, mu bulà bwà Pìlaatù,
pàvwà…Nwàmfwìlaayiku luse bwà cyakwidi aci; kàdi dîbà
dìvwà maalu mendè kabesà, mutùdì bafwànyìne kucìbììkila
amu. Kàdi’s ki Yêyè awu nè mukùsù mujìngila kwîsù Kwèndè,
nè—nè màsàlaayì à beena Loomò munkacì mwà kuMutwìla
matè mwîsù, nè kutùùla mwedi, nè Mashi bìpòngoloka. Nè
mwikàle nè cifulu cyà mêbà ku mutù Kwèndè. Nè mumanè
kutuuciibwa, nè Mashi Èndè àmupwekela ku nseke Yèndè. Nè
Sàtaanà mutàngìle cyôcì aci. Nè pashììshe kuMuswìka mukùsu
kwîsù Kwèndè, nè màsàlaayì àMutuuta dikombo kumutù,
pashììshe bàdìsambulujilangana muntu nè mukwèndè, bàmba
nè: “Mpindyewu, bu wêwè mwà kumòna bìkèènà-kumòna ebi,
pawìkalà mupròfetà, mpindyewu, wêwè—wêwè twǎmbìlèbi tǔng
nè nganyì udi mukutuutè.” Kàdi Yêyè kààkabuululakù mukana
Mwèndè to. Ke kudyàmbidilabo nè…
69 Sàtaanà kwambayè nè: “Awu, awu kênà mwà kwikala
Mwânà wa Nzambì to. Kabyèna ànu mwà kwikala nànku to.
Yêyè kàvwamufwànyìne kutwàla aci to.” Kàdi bânà bàà Nzambì
bàdi bàtwàla cintu kanà cyônsò pàdìbo ànu bamanyè nè bàdi
bènza diswa dyà Nzambì. Nè ke cìvwàYe mulwè kwenza ncyôcì
aci. Didyula!
70 Mpindyewu, nè Mukenji wètù, tudiku mwà kwimana ku
luseke lwà lumwènù lwà Dîyì dyà Nzambì nè kumòna Kilistò
ùmwènekela mu nsòmbelu yètù dîbà adi anyì? Tudikù mwà
kutwàla byà mùshindù awu, nè bundù bwà Mukenji wutùdì
biimànyìne kaaba aka ewu anyì? Muntu kampàndà ùdi mwà
kwamba cintu kampàndà bwà bwalu bwàWù, kàdi cìkòlà wêwè
kùyì ànu ukàngula mukana mwèbè nè wamba cintu nànsha
cìmwè pa bwalu abu. Yêyè ùvwa cileejilu, bwalu Nzambì ùvwa
ùleeja ngiikàdìlù Wendè mu Yêyè. Nè pashììshe twêtù biikàle
bânà bàà balùmè nè bàà bakàjì bàà Nzambì, Nzambì ùdi
ùleejila ngiikàdìlù Wendè munda mwètù, dîbà adi tudi tulwa
bafwànàngàne Nendè. Ke dijinga dyà mwoyi wànyì ndyôdì adi.
Ndi ngèèla meeji nè ke dijinga dyà mwena kwitabuuja yônsò,
ndyà kutàmba kufwànangana Nendè.
71 Nè pashììshe mu njila wa dibànda nè kakùnà, pààkambà

Sàtaanà nè: “Èyo, lufù, mpindyewu udi mumanyè nè ndi neebè
ku bukòòkeshi bwànyì. Kàdi’s ki Yêyè awu. Ndekeelu wa byônsò
twâMucyòkeshi. Mbikafikè mu mùshindù wà nè Yêyè—Yêyè
meeji àMujikì. Kàcyèna mumanyè cyà dyenza kàbìdì to. Ùkaadi
mulwè bundù munkacì mwà bantu. Mukenji wèndè wàkapòna
mu mpeepèlè. Nè mpindyewu bukalenge mbuMukwàte, nè Yêyè
mmucìmùnyììbwe. Yêyè kî Nzambì to. Pwekà kwînshì aku
ùMutwè kalonda. Mushipè.”
72 Kàdi mu njila wa dibànda kakùnà awu, pààkabanga
lubùlùbùlù kuzakala luMunyùngulukila. Kàdi’s ke bwà cinyi
bìvwà bìkèngela kwikalaYè mutàmbe nè muntu. Bu Yêyè
mwikàle muntu wa patupù ewu, anyì ànu mupròfetà cyanàànà,
anyì ní ncìnyì cikwàbò cishààdìle kùdì Nzambì, bu nè Yêyè ùvwa
nànku, nùnku’s lufù nduMutwè kalonda nè Yêyè’s ùvwa kwikala
mulààle mu lukìtà.
73 Kàdi lubùlùbùlù lwà lufù lùdi ànu mùdì cîshì cikwàbò kanà
cyônsò eci cìdì nè kalonda. Lôlù lubwejè ànu kalonda kààlù
aku mu ndòndò, matùkù ààlù à dibweja dyà kalonda mmamanè
kujika. Lùdi lùpàtula kalonda kààlù aku.
74 Èè, mu ntàntà yônsò uvwa mubidi wà buntu
wùsanganyiibwa mu—mu mmwènekelu wa mpèkaatù awu,
muledììbwe ku dipetangana dyà bulùme nè bukàjì mwînshì
mwà mulawu, dîbà adi pàvwà lufù lùbweja kalonda mu mubidi
awu, kalonda aku kàvwa mwà kwalukila nè kubwela mu
mukwàbò.
75 Kàdi pààkabwejàlu kalonda mu mubidi awu, wàkapàtula
kalonda kààlù aku. Kalwěnà kàbìdì nè kalonda to. Yêyè ùvwa
Nzambì mu mubidi, musòmbèle munkacì mwà bantu. Matùkù
èndè à dibweja dyà kalonda àkaavwa majikè. Ke bwà cinyì
byàkakèngela bwà Nzambì àDìleejè mu mubidi, wùdì, utùdì
bamanyè bu Mwânà wa Nzambì, Yesù Kilistò. Nè Yêyè wàkènza
nànku bwà Wàmòna mwà kuumusha cibawu aci.
76 Bwalu, nudi numòna mpindyewu’s, tuyààya ku citùpà
cikwàbò cyà Mufùndu. Kàdi nudi numòna mpindyewu nè mbwà
cinyì Muntu awu ùvwa mutàmbe ànu mulongeshi, mùdì bantu
bàmba nè ke mùdìYè leelù ewu amu, mwena nkindì, anyì
Muntu mwîmpè, anyì mupròfetà. Yêyè ùvwa Èmanùwèle. Ùvwa
Mwânà wa Nzambì, udi Yèhowàh Nzambì mumwènèshììbwe
mu byambììbwà Byèndè bwà kuDìleeja patòòke mu mubidi
wùvwàYe mwibàke, Yêyè mwinè awu. Amen. Cìvwa cìleeja.
Nè ngiikàdìlù wa mpèkaatù wa muntu kàvwa mwà kwenza
cintu cyàkenzàYe aci to. Nwamònu anyì? Pa nànku cìvwa
nè cyà kwikala Nzambì wènza Wendè…ùDìmwèneshila mu
Muntu, wènza lumwènu, bwà twamòna mwà kumòna Muntu
mupwàngàne awu, udi Kilistò awu. Èyowà.
77 Eci, mu kwenza kwà cyôcì aci, ùvwa munkacì mwà kuleeja
ngiikàdì Wendè mulenga, nè wa dinanga awu. Nwamònu’s,

munda Mwèndè mùvwa cyambììbwà bu Musùngidi, nè bìvwa
bìkèngela bwà kudìleejacì patòòke. Nè Yêyè kàvwamwà kwikala
Musùngidi kàdi kwikala muntu mulela mu mubidi to. Bìvwa
bìkèngela kwikalaYè mutàmbe nè muntu. Nènku’s ke cyàkadìYe.
Yêyè nguvwa Umwèpelè uvwa mwà kwenza cyôcì eci, mu
mùshindù wà nè Yêyè kàvwa nè mpèkaatù to ànu ku bufùki.

78 Yêyè ùvwa Nzambì mu Dîyì. Mpindyewu, Yone Munsantu,
nshapìtà 1, ùdi ùmvwija cyôcì aci. “Ku cibangidilu kwàkadi
Dîyì, nè Dîyì dyàkadi nè Nzambì, nè Dîyì dyàkadi Nzambì.
Nè Dîyì dyàkavwijiibwa mubidi.” Nzambì wàkalwa mubidi
pàvwàYe muleejììbwe ànyì pààkaDìleejàYe kùdì bàà pa buloba,
mu mmwènekelu wa Mwan’Èndè, Mupèrsònà wa Yesù, Mwânà
wa Nzambì. Nzambì wàkaDìleejila patòòke mu Muntu awu.

79 Yesù kààkambakù nè: “Taatù Wanyì nè Mêmè tudi Umwe.
Taatù Wanyì mmusòmbèle munda Mwànyì. Kî m’Mêmè udi
wenza byenzedi to. N’Taatù Wanyì. Yêyè mmusòmbèle munda
Mwànyì. Mêmè ncyêna nè bukòntononyi bwà Mêmè mwinè to.
Yêyè ngudi wenza nànku” anyì? Mpokolo wa Dîyì wa Nzambì,
mupàtula patòòke! Amen. Ndi ndyùmvwa mwena mpenta.
Èyowà’s.

80 Yêyè kàvwa nè mpèkaatù to ku bufùki, nènku ke cintu
cìmwèpelè cìvwàmwà kupàtula Nzambì uvwa kàyì nè mpèkaatù
awu, Dîyì, Dîyì diikàle Nzambì. Nè dîyì mmeeji meela patòòke.
Nè pàvwà Nzambì wèla meeji bwà muledi, Yêyè wàkaleeja
patòòke meeji Èndè, nè—nè Kilistò ùvwa cyakwidi cyà Nzambì.
Amen. Nudi nucìmòna anyì? Yêyè ùvwa dyakula dyà patòòke
dyà Nzambì, dyà nè Nzambì ùvwa mwà kwikala twêtù nè
kwikala nè mwoyi bu mutùdì nè mwoyi emu, kàdi mwikàle
wàmba ànu menemene cìvwà muntu mupwàngàne awu nè
cyà kwikala, mu mùshindù mupwàngàne. Yêyè ùvwa Dîyì dyà
Nzambì dyakùdììbwe patòòke nè dishìndìkììbwe ànumenemene,
dijaadikììbwe. PààkiimanàYe pa buloba apa, Wàkamba nè:
“Mêmè ncìyì ngènza byenzedi byà Taatù Wanyì to, dîbà adi
kanùNgiitàbùùjì to.”

Ke kwambaYè nè: “Nganyì wa kunùdì aku udikù mwà
kuMbanda bwà mpèkaatù?”

81 Ndi muswè kunùkàngwilakù ànu kakesè ndambù, bu byôbì
mwà kwanyishiibwa. Nudi numòna’s,mpèkaatù’s ùtu “bupidyà.”
Kùdi bintu ànu bìbìdì, njila ayi, byûdì mwà kwikadilakù nè
mwoyi. Cìmwè cyà ku byôbì ndiitabuuja, nè cikwàbò mbupidyà.
“Ewu udi kàyì wìtabuuja mmumanè kupììshiibwa.” Kunwà kwà
mfwankà, kunwà kwà maalà, kwenda kwà masandi, kushima,
kwiba, ditentula dyà mu musunya, bintu abi mbyambììbwà
byà bupidyà. Bu nè wêwè uvwa mwena kwitabuuja, kùvwa
mufwànyìne kwenza bintu abi to. To. Udi wenza nànku bwalu
kwêna mwena kwitabuuja to.

Kaa, wêwè—wêwè udi wamba, udi wamba nè: “Kaa, kàdi’s
mêmè ndi mwena kwitabuuja.”
82 “Kàdi ku mamuma àbò nkunwàbàmanyinà.” Nwamònu
anyì? Byenzedi byèbè—byèbè bìdi byàkula nè dîyì dikolè kupìta
cìdì dijìkula dyèbè dyà ku mishìku dìjaadika. Nwamònu anyì?
Paùdi ubènga kwitabuuja Dîyì dyà Nzambì, nè ùDìbala bu
cintu kampàndà cyà cimanè kupìta, anyì wangata mukàndà
kampàndà pa kaaba kààDì, nè wamba nè: “Eci’s ncîmpè ànu
mùdì Aci amu,” bìdi bìleeja nè kwêna mwena kwitabuuja to.
Ncyà bushùwà. Kwêna—kwêna mwena kwitabuuja to. Nènku
bu nè uvwa mwena kwitabuuja, dîbà adi’s uvwa mufwànyìne
kwitabuuja Dîyì dyà Nzambì. Bìvwa bifwànyìne…Yêyè’s ùvwa
mwà kuDìleejila ku Dîyì Dyèndè.
83 Mpindyewu, Yêyè ùvwa Dîyì dyà Nzambì dileejììbwe
patòòke. Ke Yêyè kwamba nè: “Mpindyewu, nwênù kanùyì mwà
kungiitabuuja Mêmè to,” yêyè nè, “itàbùùjaayi byenzedi bîNdì
ngènza. Kenkètaayi Mifùndu, bwalu mu Yôyì amu mmunùdì
nwela meeji nè nudi nè Mwoyi wà Cyendèlèèlè. Kàdi’s ke cintu
mene cìdì cyàmba nè Mêmè ndi Nganyì.” Kaa! Ndi ndìkonka
ní…?…“Nwamònu’s, Ke Yôyì ayi yìdì yàmba nè Mêmè ndi
Nganyì. Mifùndu yìdi yàmba nè Mêmè ndi Nganyì.”
84 Nènku ngǎnjì nyekù naacì kule ndambù, kî mmwômò anyì?
Mifùndu ke yìdì yàmba cyûdì. Ke yìdì yàmba patòòke cyûdì nè
yàmba patòòke cîndì. Mifùndu yìdi yàmba citùdì. Yìdi yàkula
bikolè menemene mu mùshindù wà nè dîyì dyètù kadyèna
nànsha mwà kuumvwika to. Nsòmbelu wetù ùdi wàkula nè dîyì
dikolè kutàmba dîyì dyètù, nwamònu’s, nènku’s ke mùshindù wà
Nzambì wà kutùlekela tumòna citùdì.
85 Yesù wàkamba cintu cìmwècìmwè aci. “Yôyì ayi’s ke Yìdì
yìmfìdila Mêmè bujaadiki. Yìdi yìjaadika cîNdì. Kàdi nganyì
wa kunùdì udikù mwà kuMpììsha bwà bupidyà, mpèkaatù?
Pangììkalà Ncìyì menemene…” Tèèlejààyi, ndi ngààkula
bwà kudìtàngila wêwè mwinè. “Pangììkalà Ncìyì menemene
mudìmwènèsha Mêmè mwinè mwikàle cìdì Dîyì dyambè nè ke
cîMvwà mwà kwikala!”
86 Ndi ndìkonka twêtù beena Kilistò ní tudi mwà kwela
meeji ku cyôcì aci dilòòlò edi. Ndi ndìkonka ní tudikù mwà
kutàngila mu lumwènù lwà kudìmwènena lwà Nzambì, lwà bìdì
bilòmbììbwe bwà mwena Kilistò, nè kudìfwànyìkija twêtù biinè
mu mùshindù awu. Ndi ndìkonka ní tudi mwà kwenza nànku.
Ndi ndìkonka ní tudiku mwà kudìfwànyikija twêtù biine dilòòlò
edi nè Yone 3.16, nè, kaa, nè Mifùndu yà mìshindù mikwàbò
yônsò; Maakò nshapìtà wa 16, nè myaba mikwàbò yônsò eyi,
bwà nè, nè mu—mu Ngalàtìyà mwàmwa, ngèèla meeji, nè—
nè mu myaba mishììlèshììlàngàne, Tesàlònìkà Mwibîdì, mùdì
mamuma à Nyumà, nè bikwàbò. Ndi ndìkonka ní tudiku mwà
kudìfwànyikija twêtù biine.

87 Yesù wàkamba nè: “Nganyì wa kunùdì aku udikù mwà
kuMbanda, nè Ncyênà mukùmbàje nè mwenzè menemene ànu
cìvwà Mifùndu myambè nè ke cîMvwà mwà kwenza.” Muntu
nànsha umwe kàvwakù mwà kwamba dîyì to, bwalu Yêyè
wàkaDìmanyisha ànu bulelèlà.
88 Nènku bôbò, ànu mùtùbo bènza misangu yônsò amu,
mwena kwitabuuja wa budìngìbudìngì wàkaMumanyisha bu
Beelèzèbùlà, nyumà mubì. PààkaDìmanyishàYe mu dijingulula
dyà nyumà nè, Yêyè ùvwa Maasìyà, pashììshe kwambabò nè:
“Awu’s nnyumà mubì munda Mwèndè, wènza bintu ebi.” Pa
nànku, nudi numòna’s, Yêyè wàkashìndikiibwa ànu menemene.
Kakùvwa mwà kwikala ntùpàkànyì nànsha mikesè to.
89 Mukàjì mukesè wa ku ciinà cyà mâyì awu kàvwakù—
kàvwakùmwênzè cilèma nànsha cìmwè to. Yêyè nè: “Mukalenge,
tudi bamanyè nè, pààlwà Maasìyà, Yêyè neěnzè bintu ebi, kàdi
Wêwè udi Nganyì?” Yêyè…

Yêyè nè: “Mêmè ke Yêyè awu.”
90 Nènku Muntu udi mufwànyìne kwenza cintu bu nànku awu
mmufwànyìne kwamba cyà bushùwà Bulelèlà. Bulelèlà bwà
Nzambì bùvwa Nendè. Nè bàvwa babambìle nè, bu mupròfetà
mwà kujuuka nè—nè kwenza, kwamba cintu kampàndà,
nè cìdìye mwambè aci cyènzeka, ùvwa ùjinguludiibwa nè
mmupròfetà. Nè mukàjì ùvwa muMujingùlùle bu mupròfetà,
nè kumukonka nè Yêyè ùvwa Nganyì. Ke kumwambilaYè,
dîbà adi aci kukòsacì bwalu. Kubwelayè lubilu mu cimenga è
kwambayè nè: “Lwâyì, kanùmonààyi Muntu Udi mungambìle
bintu.” Kakùvwa ntùpàkànyì nànsha mikesè pa bwalu abu to.

Filìpò kàvwa nè ntùpàkànyì to.
91 Nànsha mùvwàbi nè, pàvwà, Natànàèlà, èyowà’s wè,
pààkateetà Filìpò bwà kumwambila cyàkadì cyenzèke pàvwàYe
mutuutàkèène nè Simonà apu, kàdi, pààkalwà Natànàèlà,
ùvwaku nè mpatà mikesè.
92 Kàdi pààkamònàye Yesù, nè Yesù kumwambila nè: “Mònaayi
mwena Izàlèèlà, mwena munda mùdì kamùyì budìmù.”

Yêyè nè: “Laabì, Wêwè utu mummanyè dîbà kaayì?”
93 Yêyè nè: “Kumpàlà kwà Filìpò kukubììkilayè, Mêmè mvwa
mukumòne.” Kakùvwa—kakùvwa mùshindù nànsha wùmwè wà
ntùpàkànyì to.
94 Yêyè nè: “Laabì, Wêwè udi Mwânà wa Nzambì. Udi Mfùmù
wa Izàlèèlà.”
95 Yesu kwamba nè: “Bwalu ngààkwambìdì nànku, wĭtàbùùjì’s.
Udi mwà kumòna binène kutàmba aci mpindyewu.”
96 Ngiikàdìlù wendè wa kàyì mpèkaatù awu ùvwa ùleeja Dîyì
dyà Nzambì patòòke. Nwamònu anyì? Yêyè ùvwa Dîyì, pa nànku

Nzambì wàkaDìleejila patòòke ku ngiikàdìlù uvwa kàyì nè
mpèkaatù awu.
97 Swâyì ngììmanèkumwab’ewu bwà katancì kakesè cyanàànà.
Ncyêna muswè kunùlama ntàntà mupìtèpìte bule to, kàdi bìdi
bìmwèka ànu bîmpè be, bwànyì mêmè, bwà kwakula nè bantu.
98 Mònaayi, nwamònu’s, ngiikàdìlù Wendè wa kàyì mpèkaatù
awu ngwâkamba cìvwàYe. Yêyè, dîbà adi, pììkalà ngiikàdìlù
Wendè wa kàyì mpèkaatù awu, Nzambì wàkaDìleejila patòòke
ku ngiikàdìlù wa kàyì mpèkaatù awu, bìdi bìleeja nè ngiikàdìlù
wetù mmubì. Nànsha bàmba nè tudi tuteeta kumulamakaja
bìshi, anyì mùshindù wutùdì tuteeta kupàyamu bintu bikwàbò,
bìkèngela àlwe kàyi nèmpèkaatù ànumùvwàWendè amu, nènku
dîbà adi Dîyì dyà Nzambì dìdi mwà kupòngolokelamù.
99 Aci kacyèna cyùmvwija bupwàngàne mu wêwè mwinè to.
Kwêna mwà kwikala nànku to. Kàdi, nudi numòna’s, nànsha
mene bantu bèètù bàdi munkacì mwà kuumuka ku ngenzèlù
wa cijila. Tudi babangè kuumusha mikàlù yàbûngì. Nwamònu
anyì? Bìkèngela tùfikè pa kaaba aku kàà dijìkula dyètù. Yêyè ke
cileejilu cyètù, nè Yêyè ke Mwambudi wetù wa mpèkaatù. Nè
pashììshe twêtù tujìkula nè Yêyè ke wetù Mufìdi wa ditalala,
Yêyè ke wètù Mulàmbù wà kujìmija naawù mpèkaatù, dîbà
adi twêtù tujìkula aci, dîbà adi aci cìdi nè cyà kuMuleeja
munda mwètù. Nè tudi mikàndà mifùndilangana, lumwènu
lwà kudìmwènenamù, bwà bantu bààfika ku dimwèna Kilistò
munda mwètù. Nènku mpindyewu, bôbò kabàyì bàMumòna to,
dîbà adi tudi—tudi—tudi tutàngila ku cintu kampàndà cikwàbò,
nè katwèna tutàngila kùdìYe to. “Mutàngìlaayi, nwênù ntengu
yônsò yà buloba, nè ikàlaayi nè mwoyi.” Mùshindù wùmwèpelè
wûdìku mwà kwikala nè mwoyi.
100 Ngiikàdìlù wendè wa mpèkaatù…ngiikàdìlù uvwa kàyì
mpèkaatù awu ùvwa ùleeja Dîyì dyà Nzambì patòòke, bikolè
be, mu mùshindù wà nè Yêyè nè Dîyì bàvwa Umwe. Ke
mwàkambàYe nànku. “Mêmè nè Taatù Wanyì tudi Umwe. Ntu
ngènza misangu yônsò ànu cìdì cìsànkishà aci. Mêmè nè Taatù
Wanyì tudi ànu Umwe.” Ùvwa mupwàngàne menemene mu
cimfwànyì cyà Nzambì mu mùshindù wà nè Yêyè nè Nzambì
bàvwa cintu cìmwècìmwè aci cyambììbwe patòòke. Yêyè ùvwa
mubidi, Mwânà, wâkaleeja patòòke Bunzambì bwà Nzambì
awu. Pa nànku aci cyàkaMuvwija Bunzambì mu Muntu, bwà
kupikula muntu. Nwamònu anyì? Yêyè nè Dîyì bàvwa Umwe.
“Ku cibangidilu kwàkadi Dîyì, nè Dîyì dyàkadi Nzambì. Nè
Dîyì dyàkavwijiibwa mubidi.” Pa nànku, Yêyè nè Dîyì bààkalwa
Umwe, bwà Dîyì dyàmòna mwà kwakula nè kuleeja kùdì bàà pa
buloba Cileejilu aci cyà cìvwà muntu nè cyà kwikala.
101 Nè muntu kêna mwà kwikala nànku mu yêyè mwinè to.
Kakwèna mùshindù wà kumulongeshacì to. Kakwèna mùshindù
wà kudìvwija wa mwǒmò to. Kakwèna mùshindù wà kucìbàtiiza

to. Kakwèna mùshindù wà kucyènzela cintu kampàndà nànsha
cìmwè to, ànu kucìshipa cyanàànà.
102 Nè kucìlekela cìledììbwa cyàkàbìdì, nè Ngiikàdìlù
mupyamùpyà ùbwelamù. Ke mùshindù wùmwèpelè ngwôwò
awu, nkushebeya ngiikàdìlù wa wêwè mwinè awu, bwà wêwè
kulwa…Nè pashììshe Dîyì dìdi dilwa cintu cìdì nè mwoyi,
Dìdi dìDìleejila ànu mu wêwè amu. Nwamònu anyì? Dîbà adi
udi utàngila mu lumwènù, pàdì bantu bàkumòna bu lumwènu.
Bwalu, udi mumanyè’s, Nzambì mmusebè njila. Bantu kî
mbaswè kubala Bible to, pa nànku Nzambì mmukuvwijè wêwè
Bible. Ke cyûdì. Cyûdì wenza, bantu mbakutàngìle.
103 Nzambì wàkatùma mmwènù Yèndè, cyakwidi Cyèndè—
Cyèndè—Cyèndè cipàtula patòòke cyà Yêyèmwinèmu bapròfetà,
bwalu Dîyì dyàkalwa kùdì bapròfetà. Nènku bàvwa bàleeja
Nzambì patòòke muntwamu, nànsha nànku, mu cipròfetà cyàbò
cìvwà Nzambì mubàpèèshe aci.
104 Nènku mpindyewu Nzambì ùdi ùDìleejila ku Mwân’Èndè,
Kilistò Yesù, pàdìYe ùtwàngata bu bânà bapyànyììbwe, nè
ùtèèka Nyumà Wendè munda mwètù, wèla lubìlà nè: “Abba,
Taatù.” Nwamònu anyì? Anyì, mu ngaakwìlù mukwàbò nè:
“Nzambì Wanyì, Nzambì wanyì!” Nwamònu anyì? Dîbà adi
Nyumà Mwîmpè munda mwètù, Nyumà wa Kilistò ùdi wàmba
patòòke Yesù Kilistò, nè bantu bàdi bàkutàngila. Nwamònu
anyì?
105 Nè pàdìbo bàmòna lubombo nè bikwàbò byônsò, kabyèna
bìkèmesha to, mutùdì bajìmìje Dikàndà dyètù. Mukèlè mujìmìje
butwè bwàwù.
106 Kaa, ngiikàdìlù mukwàbò nànsha umwe kàvwakù
mufwànyìne kwenza aci to. To. Bwalu, Yêyè nguvwa ngiikàdìlù
mupwàngàne wa Nzambì.
107 Bwalu, ùvwa nngiikàdìlù mudìshìnde uvwa nendè bufùki
bujimà. Bantu bônsò bàvwa nè ngiikàdìlù wa badìshìnde.
Nànsha mene byônsò bìvwà mu muntu abi byàkadìshìnda.
Byônsò bìdi nè ngiikàdìlù wa ùpùnga nè lufù.
108 Nè Yêyè ùvwa nè ngiikàdìlù wa mwoyi, ki Yêyè kucyàmba
patòòke mu Kilistò, nè Wàkafuta mushinga. Nènku pashììshe
bwà ditùmikila Dyèndè, Yêyè wàkaMubììsha ku lufù mu ditùkù
diisâtù. Nwamònu anyì?
109 Nè pashììshe Yêyè ùdi ùtùpèèsha, aci cìdi cìtùpèèsha ci—
cijaadiki, cìdi cìtùpèèsha ditwìshiibwa, dyà nè, bu mutùcìdì
munda Mwèndè, tukààdi babììshììbwe ku lufù pàmwè Nendè.
Katwàkubììka ku lufù pàmwè nè Kilistò to; tukààdi bamanè
kubììshiibwa ku lufù pàmwè nè Kilistò. Ncyà bushùwà. Tudi
mu Kilistò mpindyewu. Nè pììkalàbi nè Kilistò mmubììke ku
bafwè, twêtù katwènakù babììshììbwe ku bafwè pàmwè Nendè
anyì? Amen. “Mpindyewu tudi basòmbe pàmwè mu myaba
yà mu Dyulu munda Mwèndè.” Kaa, ekèlekèle! Aci’s cìvwa

nè cyà kunùfikisha nwênù ba-Presbytériens ku dyela mbìlà.
Uh-huh. Èyowà’s. Cyà bushùwà. Bimfwànyì bipàtula patòòke
byà Nzambì, bifwìmba paanyimà pàà mòdelè wà Kilistò,
bwà bàà pa buloba bààMumòna munda mwèbè. Ke lumwènù
lwàkutàngilakù ndwôlò alu.
110 Ngiikàdìlù mukwàbò nànsha umwe kàvwakù mufwànyìne
kucyènza to; ùvwa mudìshìnde. Nènku Nzambì wàkamanyisha,
tàngilààyi, Nzambì wàkaDìmanyisha bu Muntu, nè kwangata
mmwènekelu wa mpèkaatù pambidi Pèndè. Mpindyewu, èè,
kî m’mpèkaatù to, kàdi mmwènekelu wa mpèkaatù, bwà
Wàmòna mwà kwangata mpèkaatù wa ngènzàmpèkààtù,
nwamònu’s, nè kufuta cibawu bwà bwalu abu, nè kwalujila
ngènzàmpèkààtù Mwoyi wùvwàye naawù kumpàlà kwà cibùlà
awu. Kaa, ekèlekèle! Dinanga kaayì dìdì Nzambì mutùleejè’s
wè! Nwamònu anyì? Elàngànaayi meeji pa bwalu abu.
111 Nènku mpindyewu vùlukààyi nè, paanyimà pàà Yesù
mumanè kwenza cyôcì eci, pàvwà muntu mukwàbò nànsha
umwe kàyìku mufwànyìne kucyènza to, tudi babììkìdììbwe.
Mpindyewu, nwênù èkèleezìyà, elàngànaayikù meeji pa bwalu
ebu bwà katancì kakesè cyanàànà. Tudi babììkìdììbwe bwà
kuvwija ngiikàdìlù wetù twêtù wa sungasunga bu Wendè,
ku ngâsà Wendè. Tudi babììkìdììbwe, elàngànaayipù meeji,
bwà kulwa nè ngiikàdìlù bu Wendè. Patwìkalè pabwîpì bwà
kutèèka wetù ngiikàdìlù panshì, nè difùmbiibwa ditùvwà naadì,
“Beena mutù mukolè, badìbàndishi, banangi bàà bisànkasanka
kutàmba kwikala banangi bàà Nzambì, bashiminyinyanganyi
bàà maalu, nè kabàyì nè kudìkànda, badyombodi bàà aba
bàdì bàteeta kwenza maalu mîmpè, biikàle nè cimwènekelu cyà
difwànà dyà Nzambì kàdi bàvila bukolè bwà Dîyì.” Mmunyì
mùdì Nzambì mwà kubwela mumwaba bu nànku, pàdìbo bàvila
Dîyì? Pààbì, Yêyè ùdi ùtàngila Dîyì Dyèndè, bwà kuDìshìndika,
bwà kuDìfikisha ku dyenzeka. Nè Dîyì dìdi disàkììbwa pambèlu,
mmunyì mùdìYe mwà kuDìmanyisha nè cintu cyà mùshindù
awu?
112 Tudi nè cyà kwangata Èvanjeelìyò mujimà, mu kaabujima.
Tudi nè cyà kwenza nànku. Nènku mpindyewu, bu mùdìbi nè
tudi badìmanyìshe twêtù biinè bu bantu beena Èvànjeelìyò mu
kaabujimà, tùfwimbààyi ngiikàdìlù wetù. Tudi babììkìdììbwe
bwà kwikala bafwìmbììbwe mu cimfwànyì Cyèndè, bwà
twamòna mwà kuleeja Bwikadi Bwèndè. “Nè byenzedi bîndì
Mêmè ngènza, nenùbyěnzè pèènù. Nsòmbelu wûndì Mêmè nendè
awu, ke unwìkala pèènù nendè.” Tudi babììkìdììbwe, kùdì
Nzambì, bwà kuMwangata bu Cileejilu, nè kulekela ngiikàdìlù
wetù ùfwìmbiibwa mufwànàngàne nè Wendè. Cintu kaayìpu’s
wè! Ekèlekèle!
113 Dîbà adi, patùdì tulekela ngiikàdìlù Wendè mwikàle munda
mwètù, dîbà adi tudi tulwa bânà, mu kwikala nè meeji à Kilistò,
meeji awu, cìdì ngiikàdìlù Wendè. Meeji èbè àdi ènza ngiikàdìlù

webè. “Meeji awu,” mwàkambà Pôlò, “à Kilistò, meeji àvwà mu
Kilistò awu, ìkalè munda mwènù.” Meeji à Kilistò awu ìkalè
munda mwèbè. Àdi àfwìmba ngiikàdìlù wa mwânà wa balùme
wa Nzambì. Mpindyewu, mmunyì…
114 Tèèlejààyi ànu katancì kakesè cyanàànà. Mmunyì mutùdìku
mwà kwikala nè meeji à Kilistò àvwà munda Mwèndè awu,
kàdi pashììshe kuvila bintu bìvwàYe mutùtùmìne dîyì bwà
twêtù kwenza? Mmunyì mutùdìku mwà kutèèka bishìmà mu
matùkù à kale, pàvwà Kilistò mwinè Yêyè mwinè mwikàle
Nzambì, nè Nzambì munda mwèbè. Mu Bwikadi bwà
Nzambì, mùtu misangu yônsò ànu bishìmà. Yêyè kwamba
nè: “Nudi nuMbììkila ‘Mukalenge.’ Bwà cinyì nudi nuMbììkila
‘Mukalenge,’ kàdi kanùyì nwenza bintu bîNdì munùtùmìne dîyì
bwà nwênù kwenza, bîNdì munùtèèkèle patòòke bwà nwênù
kwenza?” Kanwènaayikù numòna patùkaadi bafikè, mwaba
wùdì èkèleezìyà wènda ùlaluka anyì? Nè ndi mucìsangàne
cyàbûngì munkacì mwà beena Mpenta bèètù aba, pààbò. Tudi
twenda tulaluka tuya kule nè Nshinga wa disùngila awu. Tudi
nè cyà kwalukila ku cyôcì aci, mulundà wanyì, kwalukila, bwalu
tukààdi twenda tudyunda mpindyewu.
115 Ndi mmòna mwaba ùdì cibèjibeji cyà Beena Kantu-ku-
Byanza ciikàle citàmbe bunène, ànu mùdì pàmwǎpa cìdì
Oral Roberts naacì. Nènku ndi nsangana nè patùdì tubanga
kudyunda, dîbà adi tudi tudìtwa mu kwenza maalu manène,
nwamònu’s, ànu mwàkenzà Izàlèèlà amu. Nè tudi munkacì mwà
kwenza maalu bu bàdì bàdìfwànyikija nè—nè bakwàbò bàà ku
bôbò. Vùlukààyi nè: “Nudi cisàmbà cishììlàngàne. Nudi ditùngà
dyà cijila, bwakwidi bwà bukalenge, cisàmbà cyà pabwàcì.”
Mòna’s, twêtù beena Mpenta tukààdi katùcìyi bàà pabwètù
kutàmba bakwàbò bàà pa buloba to. Tudi ànu tuvwàla, twenza
maalu, twakula, tuya kenza bintu bìdìbo bènza abi; bààlukila
kumbèlu, bàbandila ntèlèvìzìyô, pamutù pàà kushààlabò bwà
èkèleezìyà; nè bintu ànu bu bìmwèbìmwè bìdìbo bènza abi.
Tudi tuteeta kutembangana, tukeba bwà kwikala bu ba-Jones.
Nwamònu anyì? Katwèna nè cyà kwenza nànku to.
116 Tudi nè cyà kwikala, kuvwija Bible ewu lwètù lumwènù
lwà kudìmònamu, nè kulekela twêtù biinè tufwìmbiibwa kùdì
ngiikàdìlù Wendè; biikàle nè ngiikàdìlù Wendè, meeji Èndè,
tulekela meeji àvwà munda mwà Kilistò awu miikàle munda
mwètù. Meeji Èndè àvwa misangu yônsò ànu…
117 Meeji Èndè àvwa nè cyà kwenza cinyì, meeji àvwà mu
Kilistò awu? Misangu yônsò ànu bwà kushààla nè Dîyì
dyà Taatù. Nànsha bàmba nè eci cìvwa cìmwèka cìkenka
bìshi, nè eci cìvwà citàngila elu luseke, kacìvwa nè cìvwàci
cìshintulula kùdìYe nànsha. Dîyì dyà Taatù ke dìdì nè mushinga.
Myaba yônsò, pààkatwìlanganàYe nè dyabùlù apu, Yêyè
kààkakwàtakù mudimu nè bukolè Bwèndè bwà kumucìmuna
nànsha. Wàkakwàta mudimu nè Dîyì, bwalu dìvwa n’Yêyè.

118 Nukààdikù kacya beelè meeji anyì? Yêyè kààkafùndakù
mukàndà pàvwàYe pa buloba nànsha. Bwà ku dyètù dimanya,
Yêyè kààkafùndakù to ànumusanguwùmwèpelè. Ciine aci cìvwa
mmu lusenga. Pashììshe kucìkùpula, pàmwǎpa, paanyimà. Bwà
cinyì Yêyè kààkafùndakù dîyì kampàndà? Bwalu Yêyè ùvwa
Dîyì. Nwamònu anyì? Ùvwa nè nsòmbelu wa Dîyì. Kabyèna
bìtùkèngela mikàndà bûngì cyanàànà to, paùdì ulwa mukàndà
mufùndilangana wà Nzambì. Nwamònu anyì? Nwamònu anyì?
Ke cìdì Nzambìmuswè bwàwêwè kwikala ncyôcì aci, bimfwànyì
Byèndè.
119 Nudi bamanyè’s, munkacì mwà bampàngaanù, mùshindù
mwinè wùdì bampàngaanù bàbàndisha lupìngù nè bàpòna
mikookwela bôbò biine kumpàlà kwà lupìngù alu’s, nè
bàdìbwinka mu dyenza dyà maalu bôbò biinè mu disaluka
dyà mùshindù wà nè bàdi biitabuuja nè bàdi mwà kuumvwa
lupìngu lùbàndamuna. S’mbwalu bwà mu byeledi byà meeji,
kàdi mùshindù wùdìbi bìshìlàngànè nè Bulelèlà bwà Nzambì’s.
120 Nzambì mmuswè bwà wêwè. Kî mmuswè lupìngù to. Wêwè
udi cimfwànyì cìdì nè mwoyi cyà Nzambì. Nènku udi upòna
mikookwela kumpàlà kwà Nzambì, nè Yêyè ùkuuja nè Yêyè
mwinè, ki wêwè kuMuleeja patòòke bu lumwènù, Èkèleezìyà
Wendè.
121 Ndishììlangana kaayì ditùdì naadì. Tudi baswè kwikala
bu ba-Presbytériens, ba-Méthodistes, nè kubànda ànu kuulu
menemene. Nè cintu cyônsò cìdi nè cyà kwikala cilengèjììbwe
nè cyà cipidì citùmbùke. Nè tudi twenda tutàmba kunyanguka.
Nwamònu anyì? Nwamònu anyì? Tudi nè…tupàtuka mu njila
mubèèta awu. Alùkìlaayi, nwênù èkèleezìyà. Ndi nè lukunukunu
bwènù, bwalu Dilwa dyàMukalenge dìkaadi pabwîpì. Yêyè ìkalè
cimfwànyì cyèbè cipàtula patòòke, ùDìleejila munda mwèbè,
bwalu Yêyè ùvwa misangu yônsò ànu wènza menemene Dîyì dyà
Nzambì.
122 Ke cyàkenzà bapròfetà aci’s, yônsò wa kùdìbo. “Dîyì dyà
Mukalenge dìvwa dìlwa kùdì bapròfetà.” Nènku mùshindù awu
ke wàkamanyàbo nè ke cìvwàbo. Môsà, Dîyì dyà Mukalenge
dyàkalwa kùdì Môsà. Cikwàbò…Dîyì dyàMukalenge dyàkalwa
kùdì Noà. Dîyì dyà Mukalenge dyàkalwa kùdì Danyèlè. Dîyì dyà
Mukalenge dyàkaDìleejila patòòke kùdì bânà bàà beena Ebèlù.
Cìvwa ncinyì? Pàvwà bantu, bàà cikondo kanà cyônsò, bàngàta
Dîyì dyàNzambì, dîbà adiNzambì ùvwa ùleejilaDîyì adi kùdìbo.
123 Noà ùvwa cimfwànyì nè cimanyinu cyà cilumbulwidi
cyà Nzambì cìvwà cìlwa, nè yêyè wàkajìkula Dîyì. Nènku
mu kushààla nè Dîyì, Dîyì dìmwèdìmwè dyàkambàye adi,
wàkapììsha bàà pa buloba nè kusùngila bàà mu nzùbù mwèndè
sungasunga.
124 Danyèlè ùvwa mudìpàngàdìke munda mwà mwoyi wèndè,
kàvwa nè cyà kudìkooyisha nè bintu byà pa buloba to. Kàdi

cyàkenza cinyì? Cyàkasùngila mwoyi wèndè. Bânà bàà beena
Ebèlù, mùshindù wùmwèwùmwè awu.
125 Nènku muntu yônsò ukààdikù mukwàcile Nzambì mudimu
awu, mulwè cimfwànyì cyà Nzambì, ùvwa n’Nzambì mwikàle
ùleejila Dîyì Dyèndèmu yêyè awu. Bwalu, bânà bàà beena Ebèlù
bààkamba nè: “Nzambì wetù ùdi nè bukolè bwà kutùsùngila.”
Kabàvwa nè dibuulula dyàcì to, kabàvwa nè citàmbe aci
to. “Kàdi,” mwàkambàbo, “nànsha nànku, katwàkwinaminakù
lupìngu lwèbè alu to.” Cìvwa ncinyì aci? Bàvwa bààjìkula
patòòke diitabuuja dyàbò mu Dîyì dyà Nzambì. Ke Nzambì
kuDìleeja patòòke nè kuleeja, nè Yêyè ùvwa Muntu mwinâyì
uvwabò bamòne awu, mu lumwènu alu mwômò amu. Nzambì,
mwikàle ùDìleejila mu bimfwànyì Byèndè bìdì nè mwoyi! Kaa,
ekèlekèle!
126 Mpindyewu tùtangilààyi mu—mu lumwènù lwà Nzambì,
Dîyì, bwà kumanyisha ngiikàdìlù wetù wa mpindyewu ewu.
Mpindyewu, ndi mufwànyìne kunùtwakù cizàdi ndambù.
127 Ncyàkwangata dîbà dyàbûngì kàbìdì to. Kaa, ekèlekèle!
Ncìvwa mumanyè nè dîbà dìkaavwa diyè nànku awu to, tusunsa
dikùmi nè tùtaanu paanyimà pàà dîbà. Ncyênà nè dîbà dyà ku
cimanu mwab’ewu to.
128 Mvwa mutàngile ku dìmwè makèèlèlà dilòòlò awu,
nè muyiishe munda mwà mêbà matwè ku àbìdì. Mêmè
kudyàmbidila nè: “Ekèlekèle, tucìdi ànu dîbà mwandamutekète
jaajaaja. Ndi bîmpè be, ncìcìdi ànu ndìsànguluja cyanàànà.”
Pèètù mwab’awu pa dîbà citèèmà nè tusunsa makùmi àsàtù,
dîbà dyà kwimanyika.
129 Mònaayi’s. Katwàkushààla ntàntà mukwàbò mule
menemene to, nànsha nànku. Lekèlaayi nnùpèèshè eci ànu
mpindyewu, tàngilààyi…[Mwanèètù wa balùme kampàndà
ùdi wàmba nè: “Tùngunuka nè kuyiishà.”—Muf.] Mònaayi.
Twasàkidila. Nudi bamanyè’s, pàdì…
130 Tùmonààyibì ní tudi mwà kudìmanyisha twêtù biinè.
Mpindyewu tèèlejààyi. Angàtaayi eci nè ntèèmà, cîndì munkacì
mwà kwamba mpindyewu eci, ngiikàdìlù wetù wa mpindyewu.
Nênyè nè lutùùlù menemene. Ndi muswè bwà cìbwelè mu
ndòndò menemene mpindyewu, kumpàlà kwà twêtù kujikija. Bu
wîkala nè mwoyi mu matùkù à Noà…Mpindyewu, anji elàbì
ànu meeji ku cyûdì aci. Ikàlà nè meeji matòòke mu wêwè mwinè.
Bwalu, wêwè kùyì muswè kwikala nè meeji matòòke kûdì wêwè
mwinè to, kwêna mwà kwikala nè meeji matòòke kùdì Nzambì
to.
131 Bu wîkala nè mwoyi mu matùkù à Noà, nè mwikàle
mu ngiikàdìlù webè wa mpindyewu ewu, uvwa mwà kwikala
mufwànyìkìjììbwe nè musùmbà kaayì? Mpindyewu elàbi meeji
ku cyôcì aci. Mmusùmbà kaayì?

132 Pàvwàbi nè, s’ki mukoleshi wa maalu wa kale ewu mwimàne
lwà kuulu kwà kakùnà kwàka, uvwa mushìndìkììbwe, misangu
nè misangu, munda mwà bidimu lukàmà nè makùmi àbìdì, nè
mmujìmìje lungènyi, bwalu kakùyì mpatà to yêyè ùdi ùdyànjila
kwamba nè kùdi mâyì àpweka àfùmina muulu mwàmwa. Nè
byamù byàbò byônsò byà mudimu byà maalu à mamanya
abi bìdi bìjaadika nè kaàvwamù to. Nènku mbwalu kacìvwa
cìnwàngana nè bintu byàbò byà maalu à mamanya abi to,
mmunyì mùvwàku Nzambì wa Bukolè bwônsò mufwànyìne
kwenza cintu kampàndà cìvwà cìbènganganà nè dilukakaja
dyàbò dyà ngènyi adi’s? Nwamònu anyì? Nènku bààkakula bwà
muntu awu. Yêyè nguvwa kadingidingi kàà bàseka kàà cikondo
aci.
133 Mpindyewu, ndi ndìkonka’s. Èyowà. Konkà wêwè ànu
aci cyanàànà, nkasùmbù kaayì kawùvwàku mufwànyìne
kufwanyikijiibwa naakù? Nè mmwènenu wa mwasàkànaayi wa
ditùkù adi?
134 Kaa, wêwè udi wamba nè: “Mêmè—mêmè’s ndi wa mu
èkèleezìyà.” Kî ng’aci cîndì ngàmba to. Bàvwa nè bisùmbù
byàbûngì byà èkèleezìyà mu diinè ditùkù adi, pàmwǎpa bipìte
nè bìdìbo naabì mpindyewu ebi.
135 Kàdi kùvwa muntu kampàndà uvwa nè—nè mukenji wà
kùdì Nzambì. Ncyà bushùwà. Nè kawùvwa wà mwasàkànaayi
menemene to. Musùmbà wèndè kawùvwa wà mwasàkànaayi to,
bwalu bàvwa bàmubala bu mukoleshi wa maalu. Udikù mwà
kwikala mudìlongòlòle bwà kudìfwànyikija nè kasùmbù kàà
bakoleshi bàà maalu aku anyì?
136 Mùshindù wùmwèpelè wùvwàku mufwànyìne kucyènza,
ùvwa mwà kwikala wà Cyôcì aci cikàle cikubuulwila bu muntu-
nkààyà. Nè nuvwakù bamanyè nè kemùshindùwùmwèpelèwùdì
Nzambì mwibàke Èkèleezìyà Wendè anyì?
137 Tàngilààyi mu budimi bwà Edènà, mmunyì mwàkamanyà
Abèlè nè cìvwa mmashi pamutù pàà cimuma cyà pomme? Kaa!
Nwamònu anyì? Cyàkabuuludiibwa mu nyumà.
138 Nènku, tàngilààyi, pàvwà Yesù pànu pa buloba, Yêyè
kwamba, cikondo cinène cyà luumù cìvwàYe wàkula aci nè:
“Bantu bàdi bàmba nè Mêmè Mwânà wa muntu ndi nganyì?”

“Bàmwè bàà kùdìbo bàdi bàmba, mòna’s, nè Wêwè udi
‘Môsà,’ anyì nè Udi ‘Yelèmìyà,’ anyì ‘umwe wa ku bapròfetà.’”
139 Yêyè kwamba nè: “Kàdi ndi—ndi ndwa buludì ku kiipàcìlà.
Nudi nwela meeji kaayì bwà Cyôcì aci? Nwamònu anyì? Kî ncìdì
muntu kampàndà mukwàbò wàmba mpindyewu to, kàdi ndi
muswè kumanya cinùdì nwênù nwela meeji pa Bwalu abu?”
140 Nènku’s ke pààkaakulà Peetèlò è kwamba nè: “Wêwè udi
Kilistò, Mwânà wa Nzambì udi nè mwoyi.”

Mpindyewu tàngilààyi mùshindù wàkacìtèèlàYe.

141 Mpindyewu, tudi bamanyè nè èkèleezìyà wa Kàtòlikè,
ncyêna nnùtàpa ku mwoyi nwênù beena Kàtòlikè to, kàdi nwênù
nwâkamba nè Yêyè wàkamwibakila pa Peetèlò, bu mwàkadìye
kaalubwebwe kakesè. “Pa lubwebwe elu Nêngììbakilèpu
Èkèleezìyà Wanyì. Biibi byà ìfernò kabyèna mwà kuMutàmba
bukolè to.” Nwamònu anyì? Mpindyewu, byôbì nànku, dîbà adi
èkèleezìyà mmutwè cìmpìngà. Nwamònu anyì? Mpindyewu,
dîbà adi, byôbì nànku, ùvwa mwibakila pa muntu.
142 Mpindyewu, mwena Mishòònyì ùdi wàmba nè Yêyè
mmumwibàkìle pa Yêyè mwinè, cìvwà Dibwe Dinène dyà
mu ditumba adi, Lubwebwe alu. Nènku, aci, cìdi nè Bulelèlà
bwàbûngì ku cyôcì.
143 Kàdi ndekèlaayi mmacishèmu cikwàbò cintu kàbìdì, ànu—
ànu bwà kucìkolesha ndambù. Nembenganganè naabù bônsò
bàbìdì, mu kwamba nùnku, bwà nè kabìvwa nè Yêyè ùvwa
wàkula Bwèndè Yêyè mwinè buludì to, dyàkàmwè, kàdi mu
mùshindù mushààdìle Ùvwa wàkula bwà Yêyè mwinè. Nè Yêyè
kààkabwejamù Peetèlò to ànu dijìkula dyèndè dyà cyôcì aci.
144 Bwalu, tàngilààyi cyàkambàYe: “Udi mubènèshììbwe,
Simonà, mwânà wa Yona, bwalu kî munyììnyi nè mashi bìdì
bikubuulwìle eci to. Kacya kùtu muyiile eci ku dilabula
kampàndà dyà ku sèmìnêrè to, anyì muntu kampàndà
mukulondèlecì to. Kàdi Taatù Wanyì udi mu Dyulu ngudi
mukubuulwìlecì.”
145 Dîbà adi, ndibuulula dyà nyumà dyà nè Yesù Kilistò ùdi
Nganyì. Bìdi ànu nànku menemene. Nè Yêyè wàkamba nè: “Pa
lubwebwe elu, pa dibuulula dyà nyumà edi, Nêngììbakilèpu
Èkèleezìyà Wanyì.” Cìvwa cìleeja nè biibi byônsò byà ìfernò
nebìmulwishè, kàdi kabyàkumutàmba bukolè to. Nwamònu
anyì? “Nêngììbakilèpu Èkèleezìyà Wanyì, nè biibi byà ìfernò
kabyàkukùmbana bwà kutàmba Èkèleezìyà ewu bukolè to.”
146 Pa nànku, nudi numòna’s, Noà wàkadi nè dibuulula dyà
nyumà. Nzambì ùkaavwa mwakùle nendè buludì. Abèlè…
147 Pààkalàmbulà Kaayinà mamuma à mu budimi, bu mùdì
bimuma byà pommes nè mamuma, nè bikwàbò, nè kulengejayè
cyoshelu cyèndè, nè kwamba nè: “Nzambì neìtabè eci bwalu ndi
mwênzè byônsò ebi, nè mulongòlòle byoshelu binène abi. Nènku
ndi mulengeje. Ndi mucìlengèje be. Tudi nè èkèleezìyà mutàmbe
bunènemu cimenga emu, anyì bikwàbò.Nzambì’s neàciitàbè,mu
cyôcì eci.” Yêyè kàtuwìtabamudimu nànsha umwewà ku byanza
byà muntu, mu bupikudi to.
148 Kàdi Abèlè wàkatwàlamwânàwamùkòòkò nèwàkalàmbula
mashi, ke Nzambì kufìla bujaadiki nè yêyè ùvwa mwakàne. Yêyè
wàkacìmanyamunyì? KakùvwaDîyì difùndamumatùkù awu to.
Cìvwa ndibuulula, nènku ke mùdìbi kàbìdì leelù ewu.
149 Wêwè udi wamba nè: “Èè, mêmè’s ndi wa mu èkèleezìyà.
Wanyì èkèleezìyà mmwîmpè ànu mùdì èkèleezìyà webè amu.

Bùbìdì bwàyì mmyenza nè nzùbu wa mùshindù wùmwèwùmwè
awu, bintu byà mùshindù wùmwèwùmwè abi.” Ncyà bushùwà.
Nzùbu kêna naacì bwalu to.
150 Bulongolodi’s mmusùmbà wà bantu bàdì bàdìsangisha
pàmwè, bènza mikenji dikùmi yà cìdìbo biimanyina, nènku’s
ke cyôcì aci. Ncyêna naacì bwalu to, bìdi ànu bîmpè, kàdi kî
ng’aci cîndì ngàmba to. Udi uvwàla bilàmbà byà mùshindù
wùmwèwùmwè awu, pàmwǎpa, pììkalàbi nè mbyà kaneemu,
ànumùdì beena kwitabuuja bakwàbò bafwànyìne kuvwala amu,
kàdi aci kî ncìdì ànu ne bwalu to.
151 Kàdi mpindyewu tàngilààyi kùnweku. Cìdìku ncyà nè,
ndibuulula dyà nyumà dyà Dîyì dyà Nzambì. Dyà nè, cintu
cikwàbò cyônsò ncyà mafi pa kuumusha Dîyì adi, nè udi
uDììtabuuja. Yêyè ùvwa Dîyì, nè Yêyè ùdi Dîyì, nè Yêyè neìkalè
misangu yônsò ànu Dîyì. Nènku pàdì Nzambì mwà kukangula
kajila aku, dîbà adi Yêyè ùdi mwà kupòngolokela cyanàànà mu
mubidi mujidila awu.
152 Mpindyewu, mpindyewu, mpindyewu tudi tumòna nè bu
wêwè mwikaleku mu ditùkù adi, nkasùmbù kaayì kaùvwà
mufwànyìne kwikala mudìfwànyìkije naakù; nè mupròfetà, nè
Dîyì dishìndika, nànshamùvwàbo banyààbanyà amu anyì? Anyì,
uvwa mwà kwikala nè misùmbà yà bantu bàà mmwènenu wa
luumù? “Èè, ndi nnwàmbila’s, ndi ngììtabuuja nè muntu awu
mmupâle.” Nè mùshindù wùmwèpelè wûvwàku mwà kumanya
nè kàvwamupâlè to ngwàNzambì umweumwe awuùkubuulwila
cintu cìmwècìmwè cyàkabuulwìlàYe Môsà aci.
153 Nè mùshindù wùmwèpelè wutwìkalàku bakùmbàne bwà
kwikala bimfwànyì byà Nzambì, nè bânà bàà Nzambì, mbwà
Nzambì kutùbuulwila, nè kuDìjikwila ku Dîyì Dyèndè, kutùdì,
nè twêtù kùdì bàà pa buloba. Ke kajila kàmwèpelè nkôkò
aku. Bwalu, Kilistò nguvwa Cimfwànyì pa buloba apa, cinùdì
mwà kumòna, Nzambì mu Muntu, Cimfwànyì cyà Nzambì
cileejììbwe patòòke, bwalu Nzambì ùvwa munda Mwèndè
bikolè mu mùshindù wà nè bàvwa Umwe. Nènku mpindyewu
pààkuumukà Kilistò, Wàkajidila Èkèleezìyà, bwà Èkèleezìyà
wàmòna mwà kwangata kaaba Kèndè nè kwakula patòòke Dîyì
dyà Nzambì. Nwamònu anyì? Ke mùshindù wùmwèpelè wùdìci
mwà kwenjiibwa. Kaa, ekèlekèle!
154 Uvwamufwànyìne kwikala nè misùmbà ya bantu bàà luumù
anyì? “Bu mùdìbi ànu nè mêmè ndi wa mu èkèleezìyà!” Nènku
pàmwǎpa nè: “Bwalu ndi mujèmajamuNyumà, ndi ànu bîmpè.”
Pàmwǎpa nè: “Bwalu ndi mwakùle mu myakulu, ndi bîmpè.”
Anyì pàmwǎpa nè: “Tudi nè mpaasàtà mwîmpè, nè mêmè ndi
mubîngè.” Mpindyewu, bintu abi mbyà lulamatu. Ncyêna nè cyà
dyamba nànsha cìmwè pa bwalu abu to. Aci’s ncilelèlà.
155 Kàdi ndongamu wa lupàndu ewu mbwalu bwà muntu-
nkààyà bwèbè wêwè. Dyakula dyà mu myakulu ndipà dyà kùdì

Nzambì. Dijà dyà maja mu Nyumà m’Bwikadi nè Butùmbì bwà
Nzambì. Kàdi bwàwêwè kulekela ngiikàdìlù webè ùfwìmbiibwa
mu cimfwànyì cyàNzambì, mùdìYe ùDìleeja, nè wêwèmwikàle—
nè wêwè mwikàle lupìngù Lwèndè, lwènda lwèndela pa buloba,
cimfwànyì Cyèndè cipàtula patòòke.
156 Mpindyewu, nuvwakù bafwànyìne kuswà bwà kwenza
nànku mu matùkù à Noà anyì? Anyì uvwa mufwànyìne kwikala
ku luseke lwà badyûdì, udyula nè mupròfetà nè mukenji
wèndè mutùma kùdì Nzambì awu? Mpindyewu elà meeji
ku bwalu abu. Nduseke kaayì lûdi mwà kwela meeji, mu
ngiikàdìlù webè ûdì usanganyiibwa mpindyewu ewu, lûvwà
mwà kwikalamwangàte?Mpindyewu ikàlaayi nèmeeji matòòke.
[Mwanèètù Branham ùdi ùkòsola—Muf.] (Mfwìlaayikù luse.)
Kabyèna bìkèngela bwà mêmè kuteeta kucyàmba to. Wêwè,
bìkèngela wělè meeji awu, wêwè nkààyebè.
157 Anyì mu matùkù à Elìyà, pààkaakulàye bikolè bwà
kwîsù kulaaba bilaabu aku, nè—nè inǎbànzà wa cyena-
leelù wa dîbà edi awu, Izàbèlà awu, musòmbe mwaba awu
ùnyùnguluja mutù wà—wà bàyendè mu mùshindù wônsò
wùvwàwu muswè kuya awu? Kàdi nànsha wôwù muswè anyì to,
wàkawùkùnyùnguluja, ànumwinè. Nè bayiishi bônsò bììtaba nè:
“Bìdi ànu bîmpè. Nwamònu’s, bìdi ànu bîmpè, bwalu ngwetù
mukalenge-mukàjì’s!” Nwamònu anyì? Nè bôbò bônsò bàdi
bàpòna bipeepèle mu nkwaka awu.
158 Aci cyôcì kacìyì cimfwànyì cyà leelù ewu to, kacya ncìtukù
mwânjì kucìmòna to. Bintu byônsò byà bukùtàkane bìdì bantu
bènza ebi, kàdi, nànsha nànku, mu Dînà dyà Kilistò. Pììkalàbi
nè Yêyè nguvwamupììle ku byônsò abi? Kî mmupììle ní nku cinyì
cyà ku cyôcì to. Mmunyì munùdì numanya mwaba wùdìYe…

Dîyì dìdi dicyàmba patòòke. Twǎnjààyi ànu kulonda katancì
kakesè cyanàànà bwà tùmonè.
159 Udikùmufwànyìne kwikala ku luseke lwà badyûdì anyì? Udi
mufwànyìne kwikala kwînshì nè Elìyà, mwimàne mwaba awu
pàvwà Elìyà ùmwèka bu mushààle nkààyendè apu, nènku bantu
bônsò bàvwa bèèla meeji nè ùvwa muntu wa meeji à cyena kale
anyì cintu kampàndà? Kàdi aci kacyàkamutàcishaku to nànsha
kakesè. Yêyè ùvwa nè Dîyì. Nè yêyè ùvwa nè Dîyì, nè kàvwa
nè bwôwà nè Dîyì adi to. Kàvwa naaDì nè bwôwà to, nè Dyôdì
adi. Muntu kanà yônsò udi nè Mukenji wà Nzambì ewu kêna nè
bwôwà nànsha bukesè to. Ncyà bushùwà.
160 Stèfanò mukesè wa kale awu wàkiimana mu dìndà adi
kumpàlà kwà Tubàdì twà beena Yudà, wàkamba nè: “Mòna’s,
nwênù bàà nshìngù mitàndàbàle aba, bàdì kabàyì batengula mu
myoyi nè mu macì aba, nudi misangu yônsò ànu nukàndameena
Nyumà Mwîmpè. Mwàkenzà baatatwěnù, ke munùdì nwenza
pèènù.”

161 Bible mmwambè nè: “Mpàla wendè wùvwa bu Mwanjèlò.”
Ncyênà ngììtabuuja, nè ùvwa bu bukênkè bwà nzembu anyì
cintu kampàndà go. Mwanjèlò mmùmanyè mwaba wùdìye
mwimànyìne.Mwanjèlò kêna nè bwôwà bwà cintu nànsha cìmwè
to. Yêyè m’Mùsànjeelà wa kùdì Nzambì.
162 Nèmuntu kanà yônsò udi nèMukenji wàNzambìmmumanyè
mwaba wùdìye mwimànyìne. Kênà ùcyùka muntu to, nànsha
bôbò bambè cinyì bwàWù. Kakwèna bèèpiskòòpò anyì cintu
cikwàbò cìdì mwà kumutènkakaja to. Yêyè mmumanyè ànu
menemene mwaba wùdìye mwimànyìne, nènku aci ncikòse
bwalu. Nzambì ùdi ùshìndika Mukenji wèndè nè ùjaadika nè
Ncyà bushùwà, pa nànku yêyè ùdi ùshààla ànu naaWù. Yêyè kêna
nè bwôwà to. Ke cimfwànyì cyakula patòòke cyà Nzambì ncyôcì
aci.
163 Ke cyàkenzà Yesù aci’s. Kàvwa ùcììna bwà kwamba nè:
“Kaa, nwênù Bafaalèsà bampofo aba to, nudi—nudi aba bàdì
bììbaka nkìtà yà baapròfetà, pèènù ke bàvwà babeelèmu. Nwênù
nudi bàà tatwěnù, dyabùlù,” nè bèèpiskòpò bàà batàmbìdìle
nè bikwàbò byônsò. Kàvwa ùcììna to, bwalu Ùvwa mumanyè
mwaba wùvwàYe ùsanganyiibwa. Èyowà.

Mu matùkù à Elìyà, nduseke kaayì lûvwà mufwànyìne
kwikala mwangàte?
164 Anyì, mu matùkù à Môsà, pàvwàku Mukenji wà Nzambì,
mushìndìkììbwe ànu menemene, mpindyewu tèèlejààyi, mu
ngiikàdìlù webè wa mpindyewu ewu (Wêwè udi wamba nè:
“Mêmè ndi mwena Kilistò.” Èyo.), Ndi ànu nnùkonka nè:
Ngiikàdìlù webè wa mpindyewu ewu nduseke kaayì lûvwà mwà
kwikale mwangàte? Dîbà adi, pààkajuukà Daatànà è kwamba
nè: “Mpindyewu anjì indìlà kakesè. Kùdi bantu bàà cijila
bààbûngì kaaba aka pa kuumusha wêwè, Môsà. Netwàngatè ànu
kasùmbù kàà bantu nè kwenza cintu cinène kaaba aka. Kàdi
katancì aka anyì, netwìkalè nè bèèpiskòpò nè bèèpiskòpò bàà
kumutù, nè bikwàbò byônsò, mu nyùngulukilu emu. Nè Nzambì
ùdi mu bantu Bèndè, cintu cyônsò mu kaabujimà. Kwèdikù
meeji nè wêwè ke èhelè to.” Piine apu, Daatànà kwimanayè
mwaba awu, kwambayè nè: “Kanwènaayikù pèènù nwela meeji
nànku anyì? Muntu awu’s ùdi ànu ùtàmba kudyàngata bikolè be.
Ùdi ùteeta, ùtwàmbila cyà dyenza. Mòna’s, mu ciibûngì cyà—
cyà bantu bààbûngì ke mùdì mubelu, mùdi—mùdi dikùbiibwa.
Mòna’s, s’bivwa bìkèngela bwà twêtù bônsò kudisangisha nè
kufìlakù dyandamuna ku cintu eci.” Kàdi kùvwa Mukenji wà
Nzambì, mushìndìke Mukenji wèndè.
165 Kabyèna bìkèngela bwà twêtù kukonka muntu mukwàbò
cintu kampàndà bwà bwalu bwà Mukenji wutùdì tuyiisha
ewu to. M’Mufùnda mu Bible emu, nè Nzambì ùdi ùjaadika
nè Ngwà bushùwà. Pa nànku bwà cinyì bìdi bìkèngela bwà
nwênù kupàtuka kwamba nè: “Mpindyewu, nwênù beena

Kàtòlikè, bìvwa bìkèngela bwà twêtù kwenza cinyì bwà
cikampàndà? Netùkadìsangè nè—nè Nsangilu wa Maèkèleezìyà.
Netùjandulè. Netùdìsangè pàmwè nè bânà bèètù abu bwà
kumòna mwàkenzabo bisùmbù byàbò binène abi.” Twêtù beena
Mpenta katwèna dijinga nè aci to. Kabyèna bìtùkèngela bwà
kudìvwija beena Nsangilu wa Maèkèleezìyà wa Buloba bujimà
to. Bìdi bìkèngela bwà twêtù kashààla bàà mu cisùmbù cyà mu
Dyulu, bukolè bwà mpenta, bàbandishiibwè mu myaba yà mu
Dyulu. Katwèna dijinga nè bintu abi to.
166 Kàdi, nudi numòna’s, nduseke kaayì lûvwà mufwànyìne
kwikala mwangàte, mu ngiikàdìlù webè wa mpindyewu ewu,
bu Daatànà mwà kwikala mujuuke nè mwambè cyôcì aci, nè
wêwè mwikàle mwimàne mwaba awu pa diinè dîbà adi? Uvwa
mufwànyìne kwikala mukwàte ku mukenji nè mùsànjeelà wa
Nzambì, nè mushààle naawù, mùvwàwu mushìndìkììbwe mu
kaabujimà nè m’Bulelèlà anyì? Anyì, uvwa mufwànyìne kwikala
mwangàte mikàndà yèbè—yèbè nè mukashààle wa mu cisùmbù
kampàndà cikwàbò? Kaa, aci’s cìdi…nwamònu’s, anjì elààyibì
ànu meeji ku bwalu abu.
167 Pàvwàbi bìmwèka ànu bu nè byônsò bìvwa bibèngàngàne
nè Mukenji nè musànjeelà mushìndika wa Nzambì wa cikondo
aci, maalu àvwa mendè kabesà bwà Môsà. Byônsò bìkaavwa
biyè, bìvwa bimwèke bu nè Nzambì ùkaavwa mumulekèle. Kàdi
bôbò bàkaavwa bulelèlà bamanè kumòna Nzambì wènza cintu
kampàndà. Bàvwa bamanyè nè Nzambì ùvwamù.
168 Mpindyewu, anyì, mu matùkù à Kilistò…Netùlwijakajè.
Mu matùkù à Kilistò, nduseke kaayì lûvwà mufwànyìne
kwikala mwangàte, pàvwà èkèleezìyà minène yônsò nè beena
tèòlòjî bààbò bàà cyena-leelù nè balongeshi babèngangana
Nendè nè mêyì Èndè makùlù, nè Dilongesha dyà Mifùndu
ditòòke tòò? Bàvwa babèngangana naaDì. Pàvwà èkèleezìyà
webè mûvwà uya wàmba nè: “Mulùmyànà awu mmukoleshi
wa maalu. Èè, yêyè kacya kî mmupàtùkìlekù mu sèmìnêrè
yètù to. Katwèna nè bujaadiki nànsha bùmwè bwà nè yêyè
mmuyè ku bilongelu byètù to. Kêna nè kartà kàà buumambàlà
to. Kêna nè mikàndà yà dijaadikiibwa naayì to. Pa nànku,
mulumyana awu’s mmupâle. Kanùbwedyakanyanganyi nè aci
to,” cyûvwà mufwànyìne kwikala mwênzè mu ngiikàdìlù webè
wampindyewu ewu ncinyì? Cìkonkèku ànu bwà kasunsa kàmwè.
Bîmpè. Uvwa mufwànyìne kwikala mwênzè cinyì? Bu Yêyè…
169 Bu nè uvwa nè mwoyi mu ditùkù adi, nè mwikàle wa ku—
ku—ku Tubàdì twà beena Yudà àtu, nènku aci’s cìdi bu Nsangilu
wa—wa Maèkèleezìyà wa Buloba bujimà. Ne èkèleezìyà wenù
ùvwa muswìkàkàne mu cyôcì aci, nè bàvwa bafwànyìne kwikala
bangàte bintu byônsò ebi. Nènku Muntu ewu wàkajuuka, nè
nwênù kuMumòna wènza byenzedi byà Nzambì, nè muntu
nànsha umwe kàvwakù mwà kuMukàndameena to. Nànsha

nànku, bìvwa bimanya nè Yêyè ùvwa “Muntu mupâle, kàyì nè
meeji Èndè mu ôwò to.” Ùvwa…
170 Nzambì àmfwìlèku luse bwà cyakwidi eci, kàdi Yêyè’s ùvwa
umwe wa ku “bimonyamonya” byà ditùkù adi. Nwamònu’s, ndi
ngènza nànku bwà nwênù kuumvwa.
171 Bwà cinyì? Ùvwa muledììbwe mu Dyulu. Ngiikàdìlù wendè
ùvwa wa ku Dyulu. Kabìvwa—kabìvwa bikùmbànàngàne nè
dikalamakanangana dyà mu nsangilu yà buloba ebu to.
Nwamònu anyì? Yêyè kàvwa muntu wa mùshindù awu to. Cìvwa
mwà kwimanyina penyì pàvwa mwena tèòlòjî yônsò, balongeshi
bônsò, bàmba nè: “Muntu ewu mmufùmìne penyì? Katwèna
nànsha bamanyè kùdìYe mufùmìne to”?
172 PààkondopàYe mpofo awu, bààkamba nè: “Mòna’s, katwèna
bamanyè kùdì Muntu ewu mufùmìne to. Pèèsha Nzambì
butùmbi. Katwèna bamanyè kantu nànsha kàmwè pa Muntu
ewu to. Mmufùmìne penyì? Twêtù—twêtù katwèna nè bujaadiki
Bwèndè nànsha bùmwè to. Yêyè kêna nànsha mu ngàlàmànakà
wetù nànsha. Kêna nànsha mu kasùmbù kèètù kàà balombodi
nànsha, Yêyè—Yêyè—Yêyè kêna mwaba nànsha wùmwè to.
Muntu nànsha umwe wa kùdìbo kî mmumanyè kantu nànsha
kàmwè pa bwalu Bwèndè to. M’Mufùmìne penyì?”
173 Mpofo awu kwambayè nè: “Aci’s ncintu cyà dikèma’s, cyà
nè Muntu ùdi mwà kutàbeeja mêsù àànyì, kàdi nànsha nànku
nwênù kanùyì bamanyè kùdìYe mufùmìne to. Pèènù nè nwênù ki
balombodi bàà ditùkù edi.” Èyowà’s. Yêyè nè: “Mpindyewu, ní
Ùdi ngènzàmpèkààtù anyì to, ncyêna mwà kwamba aci to. Mêmè
ncyêna mwena tèòlòjî to. Kàdi cintu cìmwèpelè cîndì mumanyè
bulelèlà ncyà nè: Mvwa mpofo, ndi mpindyewu mwà kumòna.”
Ki cyôcì aci. Ke cìdì nè mushinga aci. Ùvwa ùkèba lumònù.
Èyowà.
174 Mùshindù mwine, balongeshi baa Bible bônsò baa cyena-
leelu, bàvwa bàbengangana Nendè nè Dîyì Dyèndè dilelèlà
dyà kùdì Nzambì. Nudi nwitabuuja kakùyì mpatà to nè Yêyè
ùvwa mwitabi wa maalu mùdìwu mafùndììbwe, kî mmwômò
anyì, mu dilongesha Dyèndè? Kàdi kabìyì bilondèshìle bilongelu
byàbò abi to. Aci cyàbwedìku anyì? Tuvwa bamanyè munyì
nè Yêyè ùvwa mwitabi wa maalu mùdìwu mafùndììbwe?
Wàkabàkonka nè: “Nganyì udi mwà kujaadika nè Ndi mu
mpèkaatù? Kenkètaayi Mifùndu. Yôyì ayi’s ke Yìdì yìMfìdila
bujaadiki. Yìdi yìnwàmbila ànu menemene. Mpindyewu, Mêmè
ncìyì ngènza cìdì Mifùndu yàmba to, dîbà adi Taatù kàyì
mushìndikile cyôcì aci ku Mêmè to, dîbà adi Ngeelàyi pambèlu;
ndi mupììle?” Èyowà’s, mukalenge. Mpindyewu, tudi tusangana
nè bàvwa bàbèngàngana nè Cyôcì aci, Dîyì dilelèlà dyà Nzambì.
175 Kaa, ngiikàdìlù webè wa mpindyewu mmufwànyìnekù
kukumanyisha pàmwè Nendè, anyì nè musùmbà wà Bàfaalèsà
bafofomija abu? Ngiikàdìlù webè wa mpindyewu, udikù mwà

kushààla kacyawàkwàta ku twìtabààyi yèbè—yèbè yà èkèleezìyà
webè ayi anyì? Udikù mufwànyìne kuyìlama bwalu mpaasàtà
webè ùvwa, pàmwǎpa, udi mufwànyìne kwamba nè: “Èè, yêyè’s
mmuntu mwîmpè” anyì? Yêyè ùdi mwà kwikala muntu mwîmpè
kàdi mucǐkàle ànu mpofo. Cyà bushùwà. Yesù kààkambakù nè:
“Nwênù balombodi bafofo bàà bampofo anyì”?
176 Mpindyewu, mu ngiikàdìlù webè awu, anjì elàbi ànu meeji
mpindyewu, cyûdì mufwànyìne kwenza ncinyì? Mpenyì paùdì
mumanyìshììbwe mu musùmbà awu? Ngiikàdìlù webè wa
mpindyewu ùdi cinyì? Uvwa mufwànyìne kwikala nè Mùfaalèsà
awu nè: “Èè, ndi nkwambila’s, mààmù ùvwa wa mu èkèleezìyà
kampàndà, kàdi awu’s mmwîmpè ànu mùdì yônsò wa kùdìyi.
Nênshaalè ànu mwab’ewu’s”? Nwamònu anyì?
177 Nènku pawǎmònu Dîyì dyà Nzambì dishìndika, Diikàle
Bulelèlà, kùdì mùsànjeelà, nè ukòntonona Mifùndu nè
muDìmanyè; Kàdi dìngumba dyèbè—dyèbè ndyambè nè:
“Matùkù à bishìmà àkaadi mamanè kupìta. Cintu bu nànku
kacìtukù to.” Mpindyewu, cyûdì mufwànyìne kwenza ncinyì
mu ngiikàdìlù webè wa mpindyewu ewu? Bààbûngì bàà kunùdì
bàkaadi bacìjìkùle.
178 Bu wêwè mwà kwamba mu mwoyi wèbè mpindyewu
nè: “To, ncyêna mufwànyìne kwikala nè Bàfaalèsà abu to.
Ncyênamufwànyìne kufwànyikijiibwa naabò to,” kàdi bìshi bwà
mpindyewu?Mufùndùwùdiwàmba nèYêyè ùdi umweumwe awu
makèèlèlà, leelù, too nè kashidi. Kàdi bìshi bwà mpindyewu?
Wêwè udi wamba nè: “Ncyêna mufwànyìne kufwànyikijiibwa
nè Bàfaalèsà abu to.” Kàdi bìshi bwà mpindyewu? Nudi
bamanyè’s, maalu-malonda àdi ènzuluka. Mvwa mukòse kapese
kàà dibèji, ditùkù adi, pa bwalu abu. Bàfaalèsà bàà mu ditùkù
adi bààkaMukàndameena, bwà cyà diMupììsha naacì. Ncintu
cìmwècìmwè aci cìdìbo bènza leelù ewu.
179 Vùlukààyi nè, Nìkòdemè wàkamba cintu cìmwècìmwè aci.
Wàkamba nè: “Laabì, twêtù tudi bamanyè nè Wêwè udi
mulongeshi mufùmìne kùdì Nzambì.”
180 Kàdi bwalu twìtabààyi yàbò nè màngumba kabìvwa
bifwànyìne kwitaba Mukenji Wèndè to, dîbà adi bààkakàndika
muntu mukwàbò yônsò. Yêyè nè: “Kanwàkubwelamù to, nwênù
biinè, nè nudi nukàndika bwà bakwàbò kubwelabò.” Nwamònu
anyì? Ngiikàdìlù kaayìpu’s wè! Ndi ndìkonka ní tudikù mwà
kudìfwànyikija nè cintu cyà mùshindù awu?
181 Bu nè nuvwakù baMulonde ànu bwà kumòna bishìmà
Byèndè, mwàkenza bààbûngì amu, nè wêwè kuMulonda leelù
ewu mu èkèleezìyà, ànu bwà kumòna bishìmà Byèndè nè
kusòmba pabwîpì. Kàdi bwà kupwekesha cyanza cyèbè panshì,
bwà kupeta Nyumà Mwîmpè, wêwè mwinè, kwakucyènzakù
to. Kabààkucyènzakù to. Bààbûngì bààkaMulonda ànu
bwà bishìmà Byèndè cyanàànà, bwà kubìmònabò. Kàdi

pààkasòmbàyi panshì bwà Dilongesha dilelèlà dyà Mifùndu,
misùmbà yàkaMushiya kuya.
182 Dîbà adi, pàvwàbo mwà kuMumòna wòndopa babèèdì nè
ùtàbeeja mêsù. Nè muntu ùvwa mufwànyìne kulenga civwàlù
Cyèndè, nè Yêyèmufwànyìne kukùdimuka, kubàmbila bintu abi.
Nè kwambila Filìpò nè Natànàèlà, nè byônsò ebi, bintu abi.
Mòna’s, mukàjì wa ku ciinà cyà mâyì awu, nè bintu byônsò ebi,
wàkaDìmanyisha nè Yêyè nguvwa mu—mupròfetà uvwa Môsà
mwambè awu, Kilistò awu, Maasìyà awu. Pààbì kabàvwa bapetè
mupròfetà to kùkaavwa bidimu nkàmà yìnaayi, dîbà adi Yesù
wàkabwela mu cyalu awu, ùjaadika nè ke cìvwàYe, nwamònu’s,
nè Yêyè nguvwa Maasìyà awu.
183 Bààbûngì bàà kùdìbo bàvwa baMulondè bwalu, citùpà
cyà kumpàlà cyà mudimu Wèndè wà bwambi, Yêyè ùvwa
muyè ku èkèleezìyà nè ku èkèleezìyà. Kaa, bààkaMwakidila
nè disànka dyônsò, nè kuMwelabò mwoyi wà bunême. “Kaa,
Laabì, kaa, Wêwè’s udi muntu munène!” Kàdi dîngà ditùkù
Yêyè wàkasòmba nè Bulelèlà bwà mu Mifùndu. Nènku dîbà
adi pààkaDìmanyishàYe, kabìyì ànu bu Mwondopi to, kàdi
bu mutùma kùdì Nzambì, mwikàle nè Bulelèlà nè Mwoyi,
pààkaDìmanyishàYe kuCyôcì aci, kaa, Aci’s cìvwa cìbèngangana
nè bilèlè byàbò, nànshamene kùdi bààbûngì bààkaMulonda abu.
184 Bàà makùmi mwandamutekète bààkakùdimuka è
kuyabò. Ncinyì cyûvwà mufwànyìne kwikala mwênzè wêwè?
Mpindyewu, elàngànaayi meeji pa bwalu abu. Pàvwàbi nè,
Muntu unùvwà bamòne wènza bimanyinu mene byà Maasìyà,
nè bamanyè nè Maasìyà ùvwa ùlwa awu, nè Yêyè ùkaavwa
mwâmbè cipròfetà bwà byônsò ebi kwenzekabì, nànsha mene
kùdì Yone nè bakwàbò, nè Yêyè ùkaavwa mucyǎmbè patòòke,
kantu nè kantu, nè pashììshe wêwè kuMulonda nè kumòna
cimanyinu cinènè cyà Maasìyà, ùjaadika nè nànsha umwe wa
ku bampaasàtà kàvwa mwà kukàndameena Mukenji to, nànsha
kakesè, nènku pashììshe, dyàkàmwè,Ùdi ùseemena nè ùlongesha
cintu kampàndà cìdì ànu Dîyì dyà Nzambì menemene, kàdi
bibèngàngàne nè mùshindù wèbè wûdì wêwè mulongèshììbwe
awu, dîbà adi, udi mufwànyìne kuswìkakana nè cilèle cyènù
anyì? Udi mwà kuya nè bàà makùmi mwandamutekète abu anyì?
Kaa, Mifùndu, Dîyì ditòòke tòò’s wè! Udikù mufwànyìne kuya
nè bàà makùmi mwandamutekète abu anyì?
185 Anyì—anyì, udikùmwà kumònampindyewu dimanyishiibwa
dyèbè, mwaba wûdì mufwànyìne kwimana awu anyì?
Mpindyewu elàngànaayi meeji mu ndòndò, nè meeji matòòke
wônsò. Mpenyì paùdìku mufwànyìne kwimana mpindyewu, nè
ngiikàdìlù webè wa mpindyewu ewu? Pììnè apu, mmu kasùmbu
kaayì kaùdì mufwànyìne kubadiibwamù, kuntwaku? Anyì,
udi mwà kudìmanyisha wêwè mwinè, ànu nè lùkàsàlùkàsà
mpindyewu, udikù mwà kudìfwànyikija nè cyôcì aci anyì?

186 Nêngààkulè nè bânà kaaba aka, bansonga. Udikù mwà
kudìmanyisha leelù ewu, wêwè nsongà, bu mwena kwitabuuja
wa ku dînà, bu mukòòkeshi mubanji wa citende awu, wa
mùshindù wà Elvis Presley udi munange bisànkasanka byà pa
buloba kutàmba mûdì munangè kulonda Kilistò anyì? Udikù
mwà kudìfwànyikija nè kasùmbù kàà ditùkù dyà mpindyewu
aka, nè, kwamba nè, èè, bu mùdì Mukalenge Presley ewu anyì?
Bu mûndì ngùmvwa, yêyè’s mmwena Mpenta. Nè mmwena
Mpenta, bwà kupàtuka nè kwenzamaalu ààmùshindù awu, yêyè
ùdi ànu mwena Mpenta wa ku dînà. Bwànyì mêmè, n’Yudààsà
mukwàbò.
187 Pat Boone nè bantu bàdì bàmba mùdìbo batèndeleedi abu,
nè bidundadùndà abi nè dijeekeja dyà nyimà, nè busenji bwà pa
buloba, kàdi pashììshe kulaka mukana kwamba bwena Kilistò.
Mòna’s, s’mbundù. S’mbibì kutàmba musùmbishi wa maalà à
kapyà wa mu musokoko. S’mbibì kutàmba—kutàmba ndumbà
wa mu mùsèèsù. Nzambì’s mmufwànyìne kuneemeka ndumbà
bîmpè kutàmba aci.
188 Ernie Ford nè bakwàbò bàdi bììmana kuulu bufùkù bujimà,
maja aa nè bikwàbò byônsò, nè lukutukutu, nèmabòkomajìngila
bakàjì ku nshìngù, bàdì bavwàle bilàmbà bìdì bìsalulangana
masandi abu nè bikwàbò byônsò, nè pashììshe kupàtuka
nè kwela miyenga. Apu’s mpaùdì musùmbìshe makenji à
bwanààbutè bwèbè. Mmunyì mûdì mwà kudìmanyisha wêwè
mwinè?
189 Nsongààlùmè wa citende awu ùvwa nè…Ùvwa muntu
mubanji. Ùvwa nè mpùngà. Yêyè ùdi, ùvwa mwà kwikala,
mwena Kilistò wa kantu-ku-byanza, yêyè pèndè. [Katùpà kàà
mukàbà wà mêyì munda mutupù—Muf.]…èkèleezìyà.
190 Mpindyewu, wêwè nsongàkàjì wa citende, udi mufwànyìne
kwenza cinyì pa bwalu abu? Pàdìbi nè, udi uteeta kwenza
maalu bu Marilyn Monroe anyì bàmwè bàà ku bakwàbò abu,
anyì bàmwè bàà ku bakàjì bu inǎbànzà wa kumpàlà wa mu
ditùnga, nè maalu ônsò à lukutukutu aa, nè dikòsà dyà nsukì
edi, nè—nè dilaaba dyà bilaabu kwîsù edi, tunkanzu tulamàte,
tùdì tùsalulangana masandi etu. Nè—nè nwênù balùme, bàdì
bàbàlekela bènza cyôcì aci abu’s!
191 Nè nwênù bampaasàtà kanùyì nè dikima dyà kucìtàndisha
mu cyambilu, nwênù pèènù! Cyà bushùwà. Huh! Ncyà bushùwà.
Èyowà. Ncyà bushùwà. [Disangisha dìdi dìtuuta bikashi—Muf.]
Mpindyewu, ànu katancì kakesè cyanàànà. Tèèlejààyi. Ncyà
bushùwà.
192 Kàdi misangu yàbûngì nudi nè bampaasàtà bafila kùdì
Nzambì bììkalà mwà kucìtàndisha, kàdi kanùyì ànu baswè
kupetangana nè Dîyì to. Mpindyewu tèèlejààyi, tudi tusangana,
twangata, tuya ku mukwàbò njila, kàbìdì. [Disangisha dìdi
dìtuuta bikàshi—Muf.] Ncyà bushùwà. Ncinyì cîndì munkacì

mwà kutèèka kumpàlà kwènù? “Kaa,” nwamba nè: “bôbò…”
Ndi mumanyè bîmpè kupìta aci. Ndi mupìcìlemù, mêmè mwinè,
mu Phoenix, munda mwà bidimu dikùmi nè bìtaanu bishààle
ebi, nè dìdi bìmwèka ànu mùmwèmùmwè mùvwàbi kwônsò eku
amu, cìkòlà byènda bitàmba kubììpa. Pa nànku kanwìmikidi
mpaasàtà bujitu bwônsò to. Uh-huh. Twambààyi ànu nè tudi
bapììle bônsò, nè kwimana kuntu kwàka nè kudìtàngila twêtù
biinè mu lumwènu. Èyowà.
193 Nsongà wa citende, kàdi bìshi bwà aci? Wêwè udi munangè
disaamuna dyà bantu abu kutàmba mûdì munangè di—dibììkila
dìdì dikupèèsha, bwà kufwìmba ngiikàdìlù webè mu cimfwànyì
cyàMwânàwaNzambì anyì? Kàdi bìshi bwà bwalu abu?Mmunyì
mutùdìkumwà kucyènza?Kaa, ekèlekèle! Udikùmwà kudìmòna
wêwè mwinè mumanyìshììbwe, munangi wa luumù anyì? Kàdi
bìshi bwà…
194 Mpindyewu, ndi ngààlukila kumbèlu ànu pabwîpì ndambù
mpindyewu. Kàdi bìshi bwà nwênù beena Mpenta bàdì cyà
bushùwà bamanyè cìdì citàmbe bwîmpè? Ncyà bushùwà. Wêwè’s
udi mumanyè cìdì cîmpè kutàmba aci. Udi mumanyè cìdì cîmpè.
195 Pa nànku, vùlukààyi dimanyishiibwa dyà ndekeelu dyà
mukòòkeshi mubanji wa citende ewu. Ùvwa mu ìfernò,
mutàngìle muulu kùdì muntu uvwa nè nsòmbelu mujaalàme,
ùlòmba mâyì. Kàdi yêyè ùkaavwa musabuke cipòngòpòngò
cinène aci kàyì wìtaba dikùmbana dyà Nzambì bwà kumwaluja
to. Nènku’s ki yêyè awu muntwamu, nè ke yêyè awu ànumù
dilòòlò edi, nè ke mwìkalàye misangu yônsò. Èyo. Ke
dimanyishiibwa dyèndè dyà ndekeelu ndyôdì adi.
196 Nànku, kudìfwànyikiji nè tuukayòw’à-bayombò tùdì twendè
luumu atu to. Anyì, kanùdìfwànyikiji nè umwe wa ku baa Elvis
Presley bàà cisuba cyà nsukì aba to, bènza maalu à lukutukutu
mwab’ewu nè bidundadùndà byènù nè maja à dijeekeja dyà
nyimà, kàdi kudìbììkila mûdì mwena Kilistò; anyì Pat Boone
kampàndà, bwalu udi nè guitar nè mufwànyìne kwimana
pambèlu nè kwenza maalu à manyaanù nè cyôcì aci.

Lekèlà Kilistò àDìleejè munda mwèbè. Ncyà bushùwà.
197 Beena Mpenta, leelù ewu, bàdi munkacì mwà kuseesuka
kuya kule nè Dîyì dyà Nzambì.
198 Udi udìfwànyikija nè cisùmbù cyà Yudààsà anyì? Vùlukààyi
nè, Yudààsà wàkapàtuka, bwà kwenda Nendè. Mpindyewu, eci
cyôcì citàpe ku mwoyi, ncyêna nè meeji à kutàpangana ku
mwoyi to, kàdi ndi muswè kwamba bwà kupoopela ànu bikolè
menemene. Nwamònu anyì? Èyowà. Yudààsà wàkatwàdija ànu
bîmpè. Wàkatwàdija, nè kwenda Nendè. Kàdi pààkafikàye
ku…kupetakù ndambù wa mfranga mu byanza byèndè! Uh-
huh.
199 Ndi ndìkonka aci ní ncifwànyìne kwangaciibwa bwà
Mpenta? Patwàkuumukà mu disangu dyà mùsèèsù, nè kupàtuka

mu kaacitanda kakesè mu kajila amu, nè pashììshe twêtù kufika
ku dipeta ndambù wa mfrangà. Ndi ndìkonka lwendu lwètù
ní kalwèna nè ndambù wa màntònyà. Patùdì tupeta musùmbà
wà…Pàmwǎpa musùmbà wà bantu bàdi bàbwelamù, bàmba
nè: “Kaa, èè, cikampàndà,” bààkula bwà bidimba. Leelù ewu,
cyônsò cinùdì baswè’s mbidimba, bidimba.
200 Nzambì kàtu ùtàngila bidimba to. Ùtuwènda ùkèbangana nè
ngiikàdìlù, bwà Wàmòna mwà kutèèka Dîyì Dyèndè mu muntu
kampàndà wîkala mwà kuMwitabuuja awu. Ànu mûmvwà
mwambè, dilòòlò adi amu nè, Elìyèzà wàkakùpa kunyaka bwà
kupetayè ngiikàdìlù bwà mukàjì-musèla. Pashììshe ùvwa nè
cyà kumwimanyika tèndee, bwà kumufikisha ku divwàlayè
bîmpè, bwà kutwìlangana nè mwena bwalu bùvwàbo bàmba.
Nwamònu anyì? Mòna’s, wêwè musangàne ngiikàdìlù, kùyi mwà
kumufikisha ku divwàla mu mùshindù mujaalàme to. Kabèèna
mwà…Um-hum. Èyo.
201 Mònaayi mpindyewu, Mpenta wa cyena leelù. Mpindyewu,
mpindyewu, tudi baakùle nè ba-Presbytériens, beena Kàtòlikè,
kàdi nêngììkalè mwà kwakula bwà beena Mpenta mpindyewu,
mbwalu netùye mwab’ewu bwà kuleeja cintu kampàndà.
Nwamònu anyì? Mpenta, kî ncintu cyà pabwàcì anyì, nè, beena
Mpenta mu cikondo cyà bwena-leelù cìdì Bible ùdyànjila
kwamba necììkalè bu Laòdìkìyà anyì? Laòdìkìyà. Kùdi
mulongeshi wa cyena Ngelìkà musòmbe kaaba aka, munkacì
mwà kuntèèleja. Laòdìkìyà ùdi ùmvwija nè “mukàjì.” Laòdìkìyà
ndînà dyà mukàjì, mu cyena Ngelìkà. Nànsha umwe wa
ku bakwàbò bàà mu èkèleezìyà kî mmuleejììbwe kùdì dînà
adi to. Kàdi mpindyewu mmukàjì, Izàbèlà. Ncyà bushùwà.
“Nènku tudi babanjìke. Katwèna tukèngela cintu nànsha cìmwè
to.” Kàdi katwèna bamanyè nè tudi “butakà, mpofo, beena
dikènga,” bapàtùke mu Njila to. Citùdì benzè ncinyì? Tudi
bangàte ndambù wa mabanji, pàmwǎpa, mwàkenzà Yudààsà
amu, nwamònu’s, pashììshe katùvwa kàbìdì twenda naaDì to.
Musùmbìshe, bwà makàsà èndè à sungasunga, bantu bààbûngì
menemene bàtu bènza nànku. Màngumba àbûngì menemene
àdyadya cibàngà pa Dîyì, bwà kupeta bidimba byàbûngì,
makàsà à sungasunga; kwenza ní ncinyì cyônsò.
202 Mpaasàtà kampàndà àbwelèbi mu cisùmbù kampàndà bwà
kwenza mudimu mulenga. Nè pashììshe bàdi bènza cisangilu,
cisangilu cyà bantu bônsò mwaba kampàndà, nè bàdi buumusha
muntu awu, nè kwangata ka-Ricky kakesè kàdìbo bèèngeleka nè
kukàbwejamu, nè cìdi ànu cìtangalaja mìkòòkò. Pììkalà Nzambì
ùtèèka muntu muntwamu…Kàdi, kaa, bàdi bènza nànku ku
bisangilu, misangu yàbûngì; bàmbula, bàtùma kule mwanèètù
kampàndà mukwàte nè byà luse, nè udi mu bulelèlà mwibàke
mudimu awu. Dîbà adi, kî mbamanyè nè bàdi bàdìcìbula
nshìngù bôbò biinè mu kwenza kwà nànku awu, nè bènzela
èkèleezìyà bibì to.

203 Basùmbìshììbwe, ku dimanyika, mmwènenu wa nkààyà,
makàsà, makàsà à sungasunga, èkèleezìyà minène, màngumba
manène. “Musùmbà wètù mmunène kutàmba wènù nwênù.”
Kaa, ke mùshindù wùdìbi nànku. Ba-Baptistes bàvwa nè cikemu
cya nè: “Mukwàbò mùlìyô mujimà mu cidimu cyà 44.” Kàdi
cinùdì naacì ncinyì?
204 Mvwa mwâmbè, dilòòlò adi nè: “Matonda; mabwe ke
matonda.” Dibwe dìdi nè dikwàcisha kaayì kakùyì musongi wa
mabwe nè Mwelè wà mvità musàkisha nseke yìbìdì wà Nzambì,
bwà kubàfwìmba nè kubàsonga bu bânà bàà balùme nè bàà
bakàjì bàà Nzambì? Èyowà.
205 Yudààsà wàkenza cinyì? Cyàkenzàye ncinyì? Vùlukààyi
ngiikàdìlùwendèwa ndekeelu. Kaa, cyàkenzàye ncinyì?Wàkeela
mpatà ku mêyì à Kilistò, paanyimà pàà yêyè mumanè kubanga
kwenda Nendè. Nwênù beena Mpenta, kanwènjikù nànku to.
Beena Kantu-ku-byanza, kanwènjikù nànku to. Kanwèdikù
mêyì Èndè mpatà to. Yêyè ùdi umweumwe awu makèèlèlà,
leelù, too nè kashidi. Yudààsà wàkeela mpatà ku mêyì Èndè,
nè kulwayè mumanyike bikolè nè kuCìsùmbishayè. Ngiikàdìlù
wa Yudààsà wakamufikisha ku diMusùmbisha, kùdì bavwà
baMudyùla abo.
206 Nènku leelù ewu cintu cìmwècìmwè aci cìdi munkacì
mwà kwenzeka. Misangu yàbûngì ngiikàdìlù utùdì twêtù biinè
tufùmbiibwamù awu, ùdi ùtùsùmbisha, ku madìtàcisha à bintu
byà pa buloba, kùdì bantu bàdì bafwànyìne kudyula. Cintu
ciinè cyàkapàtukamùMpenta aci, mmwalùkìle kàbìdì buludì mu
cyôcì aci cyàkàbìdì, mbàà maalu à pa buloba byàmba kwikala
ànu mùvwàbo dyàmbedi amu. Nwamònu anyì? Ncinyì aci? Tudi
tupanga kulekela Mwoyi Wèndè wùleejiibwa munda mwètù.
207 Anyì, udi udìsangana mufwànyìkìjììbwe nè bayiidi Bèndè
balelèlà anyì? Amen. Ke mwaba wutùdì baswè kwikala, nè
lulamatu kùdìYe, nè lulamatu ku Dîyì Dyèndè. Kushààla
biimàne tèndee, kumpàlà kwà badyùdi abu! Amen. Ke mwaba
wûdì udìsangana mumanyìshììbwe dilòòlò edi awu anyì?
Twasàkidila Mukalenge. Amen. Ùlekela Mwoyi wà Kilistò
wùpòngoloka munda mwàbò! Èyowà’s, mukalenge. Bàvwa
bajidììbwe ku dilwa Dyèndè. Nènku muntu wa mpèkaatù, pa
ditonda…Nè dijidiibwa dyàkabàkezula, nè myoyi yàbò yìvwa
mitàmbe kweyemena Nzambì mu mùshindù wà nè Kilistò
wàkaDìpòngolola munda mwàbò nè kuleeja Bwikadi Bwèndè
kùdì bàà pa buloba. Kumêsù kwà badyudi, bààkashààla biimàne
bu mwàkenzàYe. Bààkashààla nè lulamatu ku Dîyì, too nè mu
mùshindù wà muntu wàkamba nè: “S’udi wamba kunswìsha
bwà mêmè kwikala mwena Kilistò,” umwe wa ku bèndè…
badyudi abu.
208 Udikù mwà kudìfwànyìkija nè Peetèlò mu Ditùkù dyà
Mpenta anyì? Udikù mwà kudìmanyisha mwaba awu mu

Byenzedi 2 anyì?
209 Pààbì, bantu bàdi bàmba, leelù ewu nè: “Nyumà Mwîmpè
wàkafìdiibwa ànu kùdì bàpostòlò dikùmi nè bàbìdì nkààyaabò.”
210 Udikù mwà kudìfwànyikija nè Peetèlò, pààkambàye nè:
“Nyingàlàlaayi, muntu nè muntu wa kunùdì, nùbatiijiibwè mu
Dînà dyà Yesù Kilistò bwà dilekelediibwa dyà mpèkaatù yènù,
nènku nenùpetè kupà kwà Nyumà Mwîmpè. Bwalu mulayì wùdi
kunùdì nwênù, nè kùdì bânà bèènù balela, nè kùdì aba bàdì kule,
mu bûngì bwônsò bwàbììkila Mukalenge Nzambì wetù abu”?
Nyumà Mwîmpè umweumwe ewu’s!
211 Udi udìfwànyìkija nèndè kuntu kwàka mu ditùkù adi anyì?
“Ndi mwimàne pàmwè neebè, Peetèlò. Èyowà’s, mukalenge. Pa
malongesha èbè majaalàmè à mu Mifùndu awu, ndi mwimàne
mwaba awu. Ndi muswè bwà nsòmbelu wanyì kuleejaye
Mifùndù, ànu bu mwàkenzà webè kuntu kwàka, pàvwà bantu
binunu bìsàtù balengììbwe mu myoyi yàbò.”
212 Pààkamònàbo dikima dyàbò, matùkù makesè paanyimà pàà
cyôcì aci, bààkamanya nè bàvwa nè Yesù. Bàvwa nè Dîyì, nè
bamanyè nè Dîyì dìvwa nè mwoyi ànu munda mwàbò mene amu.
Nè bàvwa nè bwôwà bwà kunàyila Dîyì dyà Nzambì adi, bwalu
yêyè ùvwamwìnyàmpalà waDîyì adi, nè nsòmbelu wamùshindù
awu,mumùshindùwà nèNzambì ùvwamwàkuDìleejilamùYêyè
mwinè.
213 Yêyè kwambila muntu nè: “Ní ng’argent ní nngôlò mêmè
ncyêna naabì to. Ncyêna nè nzùbu minène nè bintu binène
menemene to. Cîndì naacì eci, nênkupèèshè. Mu Dînà dyà
Yesù Kilistò, juukìlà kuulu.” “Cîndì naacì!” Bìvwa bìkèngela
kwikalayè nè cintu kampàndà kumpàlà kwà yêyè kucìfìla.
Amen. Kaa, ekèlekèle!
214 Pa kumòna nè Dîyì dìdi cintu cìmwècìmwè aci kashidi nè
kashidi, ku lukòngò lwônsò, cyônsò cìdì Nzambì ùbììkila aci
necìmonè cimfwànyì aci.
215 Anyì, pàmwè nè Pôlò, pààkamulekelà Demasè wa dinanga
dyà maalu à pa buloba, mumanyìke bikolè awu, bwà bânà
bààbò bàà mmwènenu wa mwasàkànaayi, beena Kilistò, bàà
ku dînà abu. Pààkiimanà Pôlò pa Dîyì: “Demasè wàkamushìya,
munange…munangè buloba bùdìku mpindyewu ebu.”
Kumushìyayè, bwalu ùvwa nè lulamatu ku Dîyì. Cìvwa citàmbe
kwikala cyà buludi bwèndè yêyè. Ûdì mufwànyìne kuya nendè
nganyì, Demase, anyì udi mufwànyìne kuya nè Pôlò? Kenkètà
Dîyì. Nduseke kaayì lûvwa mwà kwangata mu ngiikàdìlù webè
wa mpindyewu ewu mu ciine cikondo aci? Pààbo’s, bàvwa
bàdyàmba nè mbeena Kilistò.

Pôlò kwambayè nè: “Bantu bônsò mbandekèle.”
Kakwàcikwètù kakwàte nè byà luse aku’s!

216 Mvwa misangu yônsò mubazùdììbwe kùdì Docteur Ern
Baxter. Wàkamba nè: “Udi mumanyè, pângààyà muDyulu, cintu
cyà kumpàlà cîngènzà anyì?”

Mêmè nè: “Ncinyì ciinè aci, Mwanèètù Ern?”
217 Yêyè nè: “Nênyè ànu buludì kùdì Demasè nè kumubàngula
dipì dikolè mumpàla nè mwànyì mwônsò.”

Mêmè nè: “Mpindyewu, Ern.”
218 Yêyè nè: “Nêngǎmbè nè: ‘Bwà cinyì uvwamushìye Pôlò kuntu
kwàka mùshindù awu?’”
219 Mêmè nè: “Udi wela meeji menemene nè Yêyè neìkalèku
anyì, Ern?” Mêmè nè: “Wadìmuka bwà dijinga dyèbè dyà
kumubàngula dipì mwîsù adi.” Mêmè nè: “Ncyêna mufwànyìne
kuswa bwà kwikala mwaba wùvwàye ùsanganyiibwa to,
pàmwǎpa, nwamònu’s, mêmè nè cyà kwenza nànku.”
220 Mwàkambamwena dyabùlù awu, wàmbilamwânàwa bakàjì
mutekète awu. Yêyè nè: “Udi witabuuja Bible awu anyì?”

Awu nè: “Bushùwà’s.”
221 Yêyè nè: “Ngèèla meeji nè udi witabuuja bwalu bwà Yona
abu, bwà nè mushipa wa bàlenà wakamina Yona abu.”

Awu nè: “Cyà bushùwà’s.”
Yêyè nè: “Mmunyì muwàjaadikaku bwalu abu, pa kuumusha

ku diitabuuja?”
Awu nè: “Pangààfikà mu Dyulu, nênkonkè Yona.” Ncyà

bushùwà.
Yêyè nè: “Amba tǔng bu Yona kàyì Muntwamu?”

222 Awu nè: “Dîbà adi neùmukonke.” Pa nànku ngèèla meeji nè
aci ncikòse bwalu. Nwamònu anyì? Èyowà’s, mukalenge. Bìvwa
bìkèngela bwà kumukonkayè yêyè. Pa nànku, nudi numòna’s,
dîbà adi, aci’s ncikòse bwalu.
223 Ndi ngèèla meeji nè, dîbà adi, pììkalàbi nè yêyè wàkalekela
Pôlò nè wàkashiya Dîyì, wàkenza cintu cìmwècìmwè cyàkenzà
Yudààsà aci. Èyowà’s, mukalenge. Nduseke kaayì lunùvwà
bafwànyìne kwangata, mu mwinè mwaba awu? Mpindyewu
tèèlejààyi, nwênù beena Mpenta. Nudi bafwànyìne kwangata
luseke kaayì? Mvwa munkacì mwà kubàngula ba-Presbytériens,
nè bikwàbò, mpindyewu ncinyì cinùdì bafwànyìne kwangata?
Nduseke kaayì lunùdì bafwànyìne kwangata kaaba aka?
224 Anyì, ngǎnjì nnùkonkèku cikwàbò cintu. Eci ncifwànyìne
kutàpa ku mwoyi ndambù, kàdi ndi muswè nnùkonkèku cintu
kampàndà. Dîbà adi, pààkajuuka cilumbù mu èkèleezìyà wa
beena Kolìntò, pa bìdì bìtàngilà bayiishi bakàjì; nè mùvwàbo
bàbebula nsukì yàbò, bakàjì’s. Nènku cilumbù kujuukacì, nè
Pôlò kwangatayè ngiimànyìnù awu, nè: “Kabìvwa bìkèngela
kuvwijiibwabò bayiishi to.” Pôlò wàkangata ngiimànyìnù, wa
nè: “Mukàjì, udi ukòsa nsukì yèndè, ùvwa ùfwìsha bàyendè

bundù, nênku kênà nànsha mwà kumwèka munkacì mwà
kusambila munkacì mwà bantu to.” Ncinyì, mu ngiikàdìlù
wèbè wà mpindyewu ewu, njila kaayì ûdì mufwànyìne kulonda?
Mpindyewu tàngilà mu lumwènù. Mbîmpè ncìlekèlè. Ndi muswè
bwà wêwè kutàngila ngiikàdìlù webè wa mpindyewu. Ncitùpà
kaayì cyûvwà…Ncinyì, mpenyì? Ncinyì, mpenyì? Udi utàngila
penyì mpindyewu? Udi utàngila cinyì?
225 Pôlò ùvwa ùleeja Kilistò. Nudi nwitabuuja nànku anyì? Cyà
bushùwà.
226 “Pôlò,” mûdì wamba, “kaa,” muntu mukàjì mukwàbò
kungambilayè, wàmba nè: “yêyè’s ùvwa ànu mukùlumpe
mukìnyi wa bânà bakàjì.”
227 Pôlò mmwambè, nè—nè mu Ngalàtìyà 1.8 nè: “Mwanjèlò
mufùmìne mu Dyulu yêyè mulwè nè munùyiishe cintu cikwàbò
cìshììlàngàne nè eci, mulawu ùMukwàtè.” Ncyà bushùwà. Ncyà
bushùwà. Mpindyewu, ncinyì cìdì…
228 Udi udileejila penyì mpindyewu? Uh-huh. Kùdìdìngi
kwangata luseke lwà mwasàkànaayi alu to. Angata luseke lwà
Dîyì. Uh-huh. Kaa! Èyowà’s, mukalenge. “Kumushìyayè.”

Nènku pààkajuukà cilumbu aci, mòna’s, Pôlò wàkiimana.
Ke kufùndabò, bàmba nè: “Nyumà Mwîmpè ngudi

mutwǎmbìle bwà kucyènza.”
229 Yêyè kwamba nè: “Cinyì? Dîyì dyà Nzambì ndipàtùkìle
kwènù, anyì Ndifùmìne ànu kunùdì nkààyeenù? Muntu
yêyè ùdyàmbidila mùdìye wa nyumà anyì—anyì mupròfetà
kampàndà, neàmanyè nè bintu bîndì mfùnda ebi mmêyì
matùma à Mukalenge.” Cìvwa ncinyì? Ùvwa mushààle nè Dîyì.
Amen.
230 Mpindyewu, wêwè udi ushààla penyì? Aci’s ncikutàngìle
wêwè mpindyewu. Wêwè petà ànu kaaba kèèbè cyanàànà. Èyo.
Èyowà’s, mukalenge.
231 Ke Pôlò awu mwimàne, bwà—bwà…kuumukila ku mwaba
wùvwàye naawù. Vùlukààyi nè, Pôlò, bwà kwenza cyôcì eci…
Mpindyewu, indìlaayi. Anyìshaayi mfilèku cintu kampàndà
cikwàbò kumpàlà kwà twêtù kuumuka. Pôlò, kumpàlà kwà
kwenzayè cyôcì eci, byàkakèngela bwà kuumukayè mu mwaba
mutùmbùke wùvwàye naawù mu èkèleezìyà wa ditùkù dyèndè,
bwà kushààla nè Dîyì.
232 Mpindyewu, wêwè utàngila Pôlò, kàdi bìshi bwèbè wêwè,
pàdì èkèleezìyà webè ùlongesha bibèngàngàne naaDì? Kàdi
bìshi bwèbè wêwè, mpaasàtà, mwambi, beena kwitabuuja?
Bushùwà’s.
233 Cyàkenzàye ncinyì? Byàkakèngela bwà kwangatayè kaaba
aka bwà Dimiinu edi dyàmòna mwà kukola, Dimiinu dyà Mwoyi
wà Cyendèlèèlè. Yêyè kàvwa mubèngàngàne to. Wàkamba nè:
“Bìdi mene nànku, mùdì mikenji yàmba.” Ncyà bushùwà. Yêyè

kàvwa…Wàkashààla ànu nè Dîyì. Nènku bwà kwenza cyôcì
aci, byàkakèngela bwà kuumukayè mu èkèleezìyà wendè wa ba-
orthodoxes awu, bwà kucyènzayè. Bwà kulama Dîyì dyà Mwoyi
dyènda dìkola, byàkakèngela bwà yêyè kwenza cyôcì eci.
234 Demasè nè bakwàbò bônsò abu, kwambabò nè: “Kaa,
s’mbipìcììbwe nè wêwè mulwè’s. Tùngunukà, Pôlò, kwêna…”
235 Kàdi Pôlò wàkiimana mwaba awu mene nè Dîyì adi. Keena
Yudà kakwàte nè byà luse, kakesè kàà dyûlù dikònyàngàle aku,
ndi muswè kumumòna mu Ditùkù adi. Ndi muswè kwimana
mwaba awu, kumutàngila muvwàle cifulu cyà butùmbì cyà
mufwìle diitabuuja aci pàdìye ùlwa apu. Ndi muswè kumòna
mwaba awu, nè kwamba nè: “Butùmbi’s wè! Àlèluuyàh! Pôlò!”
Amen. Èyowà’s, mukalenge. “Shààla pa Dîyì! Ndi nè disànkà,
Pôlò.” Pa nànku, nkwàcìshèku, Nzambì. Ndekèlèku nshaalè pa
kaaba kàmwèkàmwè aku. Èyowà’s, mukalenge. Èyowà.
236 Mu cìkèènà-kumòna cîmvwà mumòne ànu àbìdì àdì panshì
aa aci, cyà bantu bàà kuntu kwàka abu, mêmè kwela lukonko.
Nudi nucìbala mu ci—cikàndàkàndà cyà digest, cikàndàkàndà
cyà Beena kantu kuByanza. Bôbò nè…Èè,mêmè nè: “Bìkèngela
Pôlò ěnzè nànku anyì?”

Yêyè nè: “Èyowà’s, mukalenge.”
237 Mêmè kwamba nè: “Ndi mwimànyìne pa Cintu cìmwècìmwè
pààkiimanyinàye apu.” Èyowà’s, mukalenge. Shààla wêwè, cintu
cìmwècìmwè aci.
238 Byàkakèngela bwà Môsà àpwekè ùmukè ku nkwasa wa
butùmbi, bwà kwangata Dîyì dyà Nzambì. Wàkalekela nkwasa
wa butùmbi. Ncyà bushùwà. Ùvwa mupyànyi wa nkwasa wa
butùmbi. “Ne wàkalekela bisànkasanka byà kwikala Pâlò abi,
bwalu yêyè wàkabala bundù bwà Kilistò bu mabanji manène
kutàmba mabanji à Èjiipìtù.”
239 Wêwè udi wamba nè: “Èè, ndi nkwambila’s. Bakàjì bônsò
nebànsekè. Balùme nebělè meeji nè…”Cìdìbo bôbò bèèla meeji
nànsha ciikàle cinyì. Ncyà bushùwà.
240 Pôlò wàkiinama. Môsà wàkiinama kuumuka ku nkwasa
wa butùmbi. Ndi nè mulongo wàbo mufùnda kaaba aka, bìdi
byàngata mabeji àsàtù. Kàdi lekèlaayi nnwǎmbìlèku cintu
kampàndà, bwà kunwàmbulwishakù, nè lùkàsà lwônsò.
241 Yesù wàkapweka kutùùluka mu Dyulu, bwà kuDìleeja mu
mmwènekelu wa mubidi wà mpèkaatù. (Kàdi wêwè udi nganyì,
anyì Mêmè ndi nganyì?) Bwà kuseba…kuseba njila bwà twêtù
kuleeja Nzambì, bwà kwenza njila bwà kuDìleejayè munda
mwètù, ku ditùjidila ku Dîyì Dyèndè. Bwalu Dîyì Dyèndè dìdi
dyàmba, nè, pààkenzàYe nànku, bwà twamònamwà kuleeja Dîyì
Dyèndè.
242 Mu Yone 14.12, Yêyè mmwâmbè nè: “Ewu udi ungiitabuuja
Mêmè, byenzedi bîNdì ngènza yêyè neàbyěnzè pèndè.” Bwà

cinyì? Ùvwa n’Kilistò, udi uleeja. “Mu katancì kakesè
emu bàà pa buloba kabààkuMmòna kàbìdì to. Kàdi’s,
nwênù nenùMmòne, bwalu Mêmè…” (“Mêmè,” mupinganyi
muleeji muntu.) “…nengììkalè neenù, munda mwènù mene,
nwamònu’s, too nè ku ndekeelu kwà buloba.” Kaa!
243 “Muntu kanà yônsò yêyè muswè kuNdonda, àdìpidyè yêyè
mwinè. Àpidyè twìtabààyi wendèmukwàtakaja kùdì bantu awu,
àmbulè Bible wendè nè àNdôndè.” Ncyà bushùwà. Èyowà’s,
mukalenge.
244 Dîbà adi, udi mumanyìshììbwe mwaba kampàndà mu
Mifùndu. Kakùyì mpatà to, nebìkengelè bwà mêmè kujikija. Udi
mufwànyìkìjììbwe mwaba kampàndà mu Mifùndu. Aci’s nudi
bamanyè. Yônsò wa kutùdì, tudi tumòna dimanyishiibwa dyètù.
245 Èkèleezìyà, tudi tuya kuntweku ku—ku didìsangisha dìvwà
dilongolòdììbwe kùkaadi cidimu cijimà. Èkèleezìyà yìkaadi
munkacì mwà kusambila. Bantu bàkaadi munkacì mwà kujila
byàkudyà. Ndi mupòngòlòle mwoyi wànyì, munda mwà lumingu
lujimà elu, mbànda mpweka mu cibandabanda eci, ku mutanta
mukesè wônsò nè ditumba dyônsò kûmvwà mwà kubwela aku,
nteeta nè mwànyì mwônsò bwà kunùdìmwija bwà Dilwa dyà
Mukalenge. Nènku’s ke twêtù aba, ànu kumpàlà menemene kwà
dîbà edi mwab’ewu. Nènku tùdìmanyìshaayi mpindyewu, bwà
kuya kwàka, bwà kuleeja mpàla, anyì kuleeja Yesù Kilistò.
246 Netùdìfwànyìjèku nè nkòselu mupyamùpyà wa nsukì anyì?
Netùdìfwànyìkìjèku nèmvwàdilumulengawutùdìmwàkuvwàla
anyì? Netùdìfwànyìkìjèku nè dimanyika dyà mùshindù wutùdì
mwà kwimana nè kwakula, bûngì bwà dilonga dyà kàlaasà
ditùdì naadì? Pàvwà, Pôlò wàmba nè, bintu abi, byàkakèngela
bwà kubìpwayè mwoyi bwà kumanya Kilistò.
247 Tudi tufwànangana nè Mpenta anyì? Mmômù anyì? Ncinyì,
mmwaba kaayì wutùdì tudisangana twêtù biinè tuleejiibwa’s?
248 Citùdì tuleeja ncinyì, nànsha bìshi, bu twêtù ànu nè
mutooyi bûngì cyanàànà, nè mwà kwela mbìlà nè kunàya, nè
kutùpika kuya muulu kwalukila? Kaa, s’nkààdikù mumòne ba-
Mùzùlùmanyì bènza nànku. Nkààdiku mumòne nsokò yènza
nànku.
249 Kî ndisendeka to! Ncyêna nèmeeji à kwenza nànku to, kwela
bilèlè. Ewu kî mmwaba wà dyelela bilèlè to. Eci n’Dîyì dyà
Nzambì. Nwamònu anyì?
250 Kàdi nkààdikù mumòne nyama yìtùpika, yìnàya, tùlulù. Aci
kacyèna nè cìdìci cyùmvwija to. Ncyà bushùwà nè kî mmwòmò
to. Nudi nè disànka. Cintu kanà cyônsò eci cìdi mwà kukuvwija
nè disànka, kaalu kîmpè kanà kwônsò aka. Nkààdi mumòne
bangènzàmpèkààtù bakwàcìke bikolè, kàdi biikàle nè disànkà
dyàbûngì be! Cyà bushùwà’s. Aci kacyèna nè cìdìci cyùmvwija
to.

251 Kàdi musàngelu awu wùdi wùfùmìna penyì? Mbìfùmina
penyì’s? Cìdi cìtwàla cinyì pa wêwè? Cìdi cìleeja cinyì? Muntu
kampàndà neàvilè Dîyì dyà Nzambì; muntu kampàndà neìkalè
nè mwoyi pa buloba; muntu kampàndà neàteeleje Bulelèlà
kàdi kuumuka kuBùshìya; kusùmbisha bukenji bwèndè bwà
bwânàbutà, bwà cintu cikwàbò kampàndà anyì?
252 Kaa, Nzambì àtùkwàcìshèku, mwanèètù wa balùme,
mwanèètù wa bakàjì, àtùkwàcìshèku bwà kwalukila nè
kulekela Kilistò ùDìleeja, yêyè pèndè, munda mwètù, mùshindù
awu. Kaa, ekèlekèle! Nzambì àtùkwàcìshèku bwà kwikala
bamanyìshììbwe mu Yêyè, bikolè menemene, mu mùshindù
wà nè Dîyì Dyèndè nè Bwikadi Bwèndè byàmòna mwà
kupòngolokela mu twêtù, bwà kuDìmwènesha kùdì bàà pa
buloba, amen, batwìkalè mwà kukùngamangana naabò.
253 Dikwàbò dîyì, nkààdi njikija. Tèèlejààyi nè ntèèmà.
Mwenguludi wa ngôlò ùkaadi mpindyewu mwimàne
mudìlongòlòle.
254 Nudi bamanyè’s, bilengà bìdi bìsanganyiibwa mu buloba,
bintu bitùdì tusopa pàmwè abi. Kàdi, nudi bamanyè, nwênù
basangànemù, cintu kampàndà cisambakajamù, dibwe dyûdì
naadì adi nedìpandulukè. Bukolè bwà mùnyòòlolò mpa dinungu
dyàwù dìdì ditàmbe kuteketa adi.
255 Pa nànku, wêwè uteeta bwà kwikala dibwe dikòsa ku
Nzambì, cintu kampàndà, nè ujandula nè udi uteeta kudìvwija
wêwè mwinè mutàmba bunène, nè munkacì amu wêwè uvwa
uteeta bwà kufunyikamù byà pa buloba munda amu, dibwe
adi nedìpandulukè. Kadyàkukàndamana ku diteeta to. Nènku,
tèèlejààyi, Nzambì kààkutwìtabakù to, twêtù beena Mpenta,
patùdì twela mêyì maswìka nè bikwàbò byônsò mu Dîyì dyà
Nzambì apa. Necììkalè…Nzambì neìmanshè dibwe adi nè
kudìbùnguluja ku luseke lùmwè. Katùkèbikù bintu binène to.

Tùkebààyi Kilistò mu nsòmbelu wetù. Tùkebààyi
didìpwekesha. Nwamònu anyì?
256 Vùlukààyi nè, dibwe dyôdì dinène, nè ujinga kwalabaja,
ke cîndì naacì bwôwà nè ke citùdì munkacì mwà kuteeta
bwà kwenza. Ke muyiikì wûmvwà naawù nè Beena kantu-ku-
Byanza. Bìdi bìmwèka bu nè bàdi munkacì mwà kudyunda
kupìta cintu kampàndà. Nènku ndi—ndi…Ke bwà cinyì ntu
nkìna bwà…Ntu—ntu—ntu muswè kwikala nè meeji matòòke
kunùdì, bânà bèètù. Bìdi bìkèngela bwà nkatwìlàngàne neenù
dyàmwàmwà ku Cilumbulwidi dîngà ditùkù. Ke bwà cinyì
èkèleezìyà ùdi wèla meeji nè ndi mbèngangana nè èkèleezìyà.
Ncyêna mbèngangana nè èkèleezìyà to. Ndi…
257 Bwà cinyì ndi mufwànyìne kudìfwànyikija neenù kaaba aka?
Bu mêmè mwà kwela meeji nè ba-Baptistes bàvwa babingè, ba-
Méthodistes bàvwa babingè, ba-Presbytériens bàvwa babingè,

mvwa mufwànyìne kwikala naabò. Ndi neenù kaaba aka bwalu
ndi ndi mfwànyikija pàmwè neenù kaaba aka.
258 Kàdi kanùteeci kudyunda kuya dyàmwàmwà dyà mikàlù
yènù mpindyewu to, bwà kwikala cintu kampàndà cinùdì
kanùyì to. Kanùteeci kudìvwija cintu kampàndà cinène,
bwà kudìpàlakaja nè mûngà muntu nànsha, nè kubweja
ndambu wa maalu à pa buloba muntwamu, bwà kupeta
baamambàlà bààbûngì nè bikwàbò. Cintu aci necìkoseke ànu
bipese bìbìdì, nè Nzambì neàcìkùpè mu mushiki dyàmwàmwà,
bwà kufùmbuludiibwacì.
259 Yêyè neàjuudilè bânà kumabwemakwàbò aa, bwàAbraham.
Ncyà bushùwà. Yêyè neàcyěnzè. Yêyè neàngatè ba-Presbytériens,
neàpatulèmu cintu kampàndà; ba-Méthodistes, anyì ba-
Baptistes. Nènku mbimwèke ànu bu nè Ùkaadi mubangè
kwenza mùshindù awu.
260 Nudi munkacì mwà kuntèèleja anyì, Nwênù Beena Kantu-
ku-byanza? [Disangisha dìdi dyàmba nè: “Amen.”—Muf.] Ànu
bwalu tudi bambùle dînà dyà “Mpenta,” aci kacyèna nè cìdìci
cyùmvwija kùdì Nzambì to. To, mukalenge.
261 Mpenta kî mbulongolodi to. Mpenta ndilabula. Ndileejiibwa
dyà Kilistò, mwaba wàkabangilàYe mu Ditùkù dyà Mpenta, bwà
kuDìleejila mu bantu.
262 Ke dîbà adi bantu kubangabò kusàkidila maalu à pa buloba.
Cyàkenzekà ncinyì? Bààkabwela mu Nsangilu wa Nicée, nè—nè
bààkabènga milayì yà Nzambì yà mitòòke tòò, nè bààkeelamù
dîyì diswìka. Nè yêyè wàkakòsa dilabula dyà bwena Kilistò
tupesetupese, nè wàkadìbwinka mu cyena Kàtòlikè.
263 Luther wàkatwàdija dyakajulula. Nè wàkaleejiibwa, nè
cyàkakòsa cintu aci kàbìdì.
264 Ba-Méthodistes kulwabò nè dijidiibwa. Ke kubangayè
kuleejiibwa, nè kwenzayè cintu cìmwècìmwè aci.
265 Nè beena Mpenta bàdi bènza cintu cìmwècìmwè aci. Kaa!
Èè, cìtàngìlaayi, nudi mwà kucìmòna.
266 “Mmunyì mûdì…?” Wêwè udi wamba nè: “Mmunyì mûdì
mumanyè bintu abi?” Èè, lekèlà nkwambìlèku cintu kampàndà.

“Mwanèètù Branham, wêwè udi wamba cipròfetà anyì?”
267 Ncyênà munkacì mwà kwamba cipròfetà menemene to. Kàdi
pàdì ngàngàbukà ùkenketamubèèdì, ùmòna bileeji byà dìsaama,
yêyè mmumanyè cììkalà mwà kwenzeka. Ndi mbadila mu
Mukàndà wà Ngàngàbukà. Nè ndi mmòna bileeji bìdì bìkwàta
mudimu mu èkèleezìyà wa beena Mpenta, nè ndi mumanye
kùyaayàye mutàngìle.
268 Ciimànyìkaayi. Lekèlaayi. Alùkìlaayi. Nzambì
ànùkwàcìshèku. Kanùyì mùshindù awu to, nwênù bantu.
Kanwènakù mwà kumòna cîndì nteeta kwenza aci anyì? Ndi

munkacì mwà kubùtula mwoyi wànyì, bwà kuteeta kunùsùngila
ku cintu cipâle cinùdì nukabwelamù aci. Ku ditùkù nè ku
ditùkù, ku cidimu nè ku cidimu, ndi nshììkila nè dyela dyà
mbìlà mikolè. Kàdi nudi nwela meeji nè mêmè ndi mwena
lukunà wenù. Mêmè ndi mwanèènù. Alùkìlaayi. Kanùlondi
awu njila to. Kanwènaayikù numòna cyàkenzekà pààkalondà
bakwàbò njila awu anyì?
269 Beena Kantu-ku-byanza, shààlaayi pambèlù pàà njila awu.
Mpindyewu nudimunkacìmwà kufùnda twìtabààyi yàmìshindù
yônsò mu bikàndàkàndà byènù abi, nènku aci cìdi cìtàmba
ànu kunùsanga bu dìngumba ànu mùdì bônsò bàà kùdìbo.
Nudi bamanyè nè bìdi ànu nànku. Kanwènaku bamònè nè
nudi munkacì mwà kubwela mu cintu cinùvwà nukàndameena
aci anyì? Mpindyewu, kanwàkunnangakù to, pàmwǎpa. Mwaba
kanà wônsò…Ncyà bushùwà. Fùndaayi nùlamà dîyì dyànyì nè:
Kudimukààyi, bwà cyanàànà kwènù nkujikè.
270 Mpenta, kùdimukà, bwà cyanàànà kwèbè nkujike. Alùkìlà
ku Dîyì. Dîbà dìkaadi diyè kutàmbamûdì wêwè wela meeji amu.
271 Nzambì mmuswè kudìmwènesha, kî mbidimba to, kàdi
mabwe mashùwashùwâlè àdi mapela nè mafùmba nè masonga.
Tàngilààyi. Mwenguludi wa Ngôlò nyěwù mwimàne diloòò
edi, mudìlongòlòle bwà kupàtula bisòta byônsò byà mpatà,
byônsò bìdì bìkulwisha. Nènku ku…Yêyè ùdi kaaba aka,
mudìlongòlòle bwà kunùfwìmba nè kunùpèèsha mmwènekelu
wa beena kwitabuuja, ùmusha mpatà yônsò mu wêwè.
272 Nudi nutùngunuka, nukàdi bamòne badìngidiji bààbûngì
bàjuuka, bàmba nè: “Eci, nènku, butùmbì kùdì Nzambì’s wè,
ndi nè cikampàndà. Nènku, àlèluuyàh, ndi nè cikampàndà.”
Nènku nudi nujandula nè, kabèèna nè cintu nànsha cìmwè to. Nè
dyabùlù wàkenza cyôcì aci, bwà kujuula mpatà mumwoyi wènù.
Nwamònu anyì? Wàkacyènza mu kiipàcìlà, kàà kujuula mpatà.
Kàdi vùlukààyi nè, aci cìdi cyàmba ànu cintu cìmwèpelè, cyà nè,
kùdi cishùwashùwâlè cìdì mutentudi awu ùteeta kutentula.
273 Kùdi Nyumà Mwîmpè mushùwashùwâlè. Kùdi Nyumà
mushùwashùwâlè wa Nzambì. Kùdi bukolè bushùwashùwâlè
bwà Nzambì. Kùdi Mwânà wa Nzambì udi uDìleeja dilòòlò
edi bu Nyumà Mwîmpè, bwà kuleeja Mwoyi Wèndè. Yêyè
mmwimàne kaaba aka dilòòlò edi munkacì mwènù, mu
mmwènekelu wa Nyumà Mwîmpè; bwà kutuuta kuumusha
dimòmà dyônsò mu wêwè, mpatà ayi; nè kukuleeja, dibììkà
Dyèndè dyà ku lufù, bwà nè Yêyè kî mmufwè to. Nè Yêyè ùdi
kaaba aka bwà kunùleeja nè Yêyè ùdi nè mwoyi, umweumwe
awu makèèlèlà, leelù, too nè kashidi. Yêyè ùdi kaaba aka bwà
kuDìmanyisha Yêyè mwinè neetù. Kabìvwakù bikèngela dîbà
adi bwà twêtù kudìfwànyikijakù Nendè, bwà kwitabuuja Dîyì
Dyèndè nè kuDyàngata anyì?
274 Tùsambilààyi.

[Mwanèètù wa balùme kampàndà ùdi wàmba
cipròfetà—Muf.] Butùmbi’s wè. Amen. Amen. Kaa! Amen.
275 Éyì Mukalenge Nzambì, mùshindù mwinè wutùdì
tuKusàkidila’s, Mukalenge! Mbatwǎmbìle mu Mifùndu
nè, pàvwà Davìdì, pàvwà mwena lukunà ùlwa, nè bàvwa
badìsangìshe pàmwè, nè Davìdì ùvwa ùteeta kubàmbila bwà
Nzambì, kùvwa kampàndà mwimàne munkacì mwàbò, nè
kwamba cipròfetà nè kubàmbila cyà kwenzabò, nè mùshindù
wà kucìmunamulwishì. Bulelèlà, Mukalenge, tudi twitabuuja nè
cintu cìmwècìmwè aci, Nyumà wa Nzambì ùdi ùmata munkacì
mwètù, nè Dîyì ke mwaba wà kucìmwina mwena lukunà.
276 Ke ciWàkapèèsha Adàmà nè Evà ncyôcì aci, mu budimi bwà
Edènà, bwà kucìmuna mwena lukunà. Nè pààkalukakajà Evà
meeji nè Dyôdì aci, nè kwela dilukakaja dyà meeji nè Dîyì,
cyàkakùluka, nè mpèèkaatù kubwelayè.
277 Bulelèlà, Mukalenge, aci’s ke cìtù cibùlà cyà bantu, munda
mwà bikondo, bwà kuteeta kufunyika cintu kampànda nè
Dîyì. Sarah wàkateeta cintu cìmwècìmwè aci, bwà kufunyika
cintu kampàndà, bwà kwangata Hagàà, bwà kutwàla mwânà
awu, kàdi byàkapangila. Misangu yônsò, bìtu ànu mùshindù
awu, Taatù. Tudi—tudi baswè ànu Dîyì Dyèbè, nè ànu dyôdì
nkààyaadì; kakùyì cintu nànsha cìmwè cisàkidilaKù, anyì
cyumushiibwèKù to, ànu mùshindù ùdìDi awu. Nè Wêwè udi
Dîyì edi. Nè tudi nè kusàkidila bwà bwalu abu.
278 Bèneshàku bantu bàdì apa aba, Mukalenge. Ndi mpindyewu,
munda mwà malòòlò àdì malondàngàne aa, muteetè bwà
kwamba bintu ebi, bwà nè Dilwa Dyèbè—Dyèbè—Dyèbè
dìkaadi pabwîpì. Bintu byônsò bìdi munkacì mwà kwangata
mbùngakeenu mùshindù awu.
279 Nè kuumukila ku—cìkèènà-kumòna, kùkaadi ndambù wa
mbingu, cìdì cintùme mùnwemu mu Arizona. Ncyêna mumanyè
nè mbwà cinyì to. Cìdi mwà kwikala dilwa dyànyì dyà Kumbèlu.
Ncyêna mumanyè to. Cìdi—cìdi cìmwèka menemene mùshindù
awu.
280 Kàdi, Mukalenge, swâkù njikijè njila wanyì nè…nè nshààle
mukwàte ku Diitabuuja, mulamè bilàmbà byànyì kabìyì
katòba to, Mukalenge, ku ngâsà wa Kilistò. Ngììkaleku
mukùmbàne mwà kwimana mu ditùkù adi, ngàmba nè: “Ndi
mwâmbè patòòke Mubelu wônsò nkòòng wà Nzambì, mûmvwà
muWùmanyè nè wùdi Bulelèlà, nè ncyênà mudìkànde bwà
kubènga kwamba cintu nànsha cìmwè to.” Enzàku nànku.
281 Swâkù bwà bânà bèètù, Mukalenge, byà momùmwè,
bàdìsangè pàmwè nè bendè balàmàkàne, nè bàmanyè nè
makànkamika aa kî—kî ndtàndìsha to, kàdi nkudìmwisha, nè
kutàngila masangu à njila. Enzàku nànku, Taatù. Ànu mùdìbo
bàfùma ku ditwàmbila, nè, Yêyè neàtùlumbulwishile ku Dîyì adi
dyà Mukenji ewu. Nzambì, lekèlàku ndìtàngìlè mêmè mwinè,



48 DÎYÌ DYAKULA

nè, ndi ncìfwa bundù, Mukalenge, mu lumwènu lwà Dîyì dyà
Nzambì.
282 Ndi ndwangana mvità “Nè meeji matòòke ônsò, ndwangana
mvità nè mwànyì mwônsò bwà Diitabuuja dyàkafìdiibwà
kùdì bansantu musangu wùmwè cyendèlèèlè,” bu mwàkambà
Yudà nè ke citùvwà nè cyà kwenza. Nè mbatùlayè, nè: “Mu
matùkù à ndekeelu, Diitabuuja dyà baataatù edi dìvwa mwà
kwalujuludiibwa cyàkàbìdì, ku Diitabuuja dyà ku cibangidilu
dyà cyena mpenta.” Wêwè ngwâkacìlaya, mu Maalàkì 4. Wêwè
wâkamba nè necyènzekè. Nè, Taatù, swâkù twìkalè batàbàle, nè
ètù—ètù mêsù matonona, nè katùcìpangìdìku to, bu mùvwàbo
bènzenza mu bikondo. Kàdi swâkù bwà mêsù ètù àtabalè, bwà
kumòna Yesù Kilistò pàdìYe mumwènèshììbwe mu butùmbì
Bwèndè munkacì mwà bantu Bèndè bapwekèle abu, bwà
kupàtula cisàmbà, mu bàà Bisàmbà byà bendè aba, bwà bwalu
bwà Dînà Dyèndè. Enzàku nànku, Mukalenge.
283 Bèneshàku disangisha edi mpindyewu. Ndi mwakùle ntàntà
mule. Mukalenge, ncyênà mwà kulòmba luse to (bwalu, mvwa
mudyumvwe bwà kwamba cîndì mwâmbè aci), cyà kubàlama
ntàntà mule. Kàdi ndi nKusàkidila bwà balùme nè bakàjì, leelù
ewu, bàdì—bàdì bakùmbàne bwà kwimana, nè bakòbamà, nè—
nè bàteeta bwà kushààla batwè makàsà àbò—àbò panshì, nè
kutèèleja Mukenji. Ndi nKusàkidila bwà maèkèleezìyà bu ewu,
àdì mwà kunzulula ciibi kwamba nè: “Bwela. Tùlongèshèku.
Anyì, yishà neetù. Tùkwàcìshèku.” Nzambì, tuKusàkidila bwà
bôbò aba.
284 Nè Twasàkidila bwà mwaba wà mâyì à mu cipèèlà, kàbìdì,
bwà beena kantu-ku-byanza, Beena Kantu-ku-byanza aba.
Mukalenge, swâkù bwà bilàmbà byàbò bìshaalè kabìyì katòba
ku bintu byà pa buloba nànsha. Enzàku nànku. Cìvwijèku
mwaba wà disùngila dyà misùùkà, Mukalenge, wùdì—wùdì
pàmwǎpa, mwaba kampàndà bantu kabàyikù mwà kuya mu
èkèleezìyà to, bàdi mwà kuya katèèleja beena kantu-ku-byanza
bààkula. Nènku swâkù bwà nsòmbelu wabò—wabò ìkalè mutwè
mukele menemene nè ngâsà wa Nzambì, nè didìpwekesha dyà
NyumàWendè, bwà—bwà bàà pa buloba bààjinga kwikala bantu
bàà mùshindù awu. Enzàku nànku, Mukalenge. Tùbènèshèku
mpindyewu, pàmwè.
285 Mukalenge, tùfwìlèku luse ku mapangila ètù. Tùfwìlèku
luse ku mpèkaatù yètù, nè swâkù bwà tujila twà mu myoyi
yètù tùkangukè. Swâkù bwà Mfùmù wa Butùmbi àbwelèku
munkacì mwètù mpindyewu, pììkalàbi nè tudi bapetè ngâsà
ku mêsù Kwèbè, ku dinyingalala dyà ku bilèmà byètù.
Kakùyì mpatà to, mwoyi wànyì mmùnyingàlàle, myoyi mikwàbò
yàbûngì mminyingàlàle. Nènku twêtù bapetè ngâsà, Mukalenge,
tùfwìmbekù mpindyewu.
286 Sukùlàku ntempèlu yètù, bwàDîyì dyàNzambì udi nèmwoyi

dyàmòna mwà kwikala nè mwoyi munkacì mwètù nè kujaadika
nè Yesù Kilistò kî mmufwè to. Yêyè kî mmujuudi mufwè bumùdì
Mahomed, anyì—anyì Bouddha, anyì bàmwè bàà ku tusùmbù
twà ntèndeleelu to. Yêyè ùdi nè mwoyi, dîbà dyà mpindyewu,
Yesù mubììke ku lufù awu. “Yêyè ùdi nè mwoyi bwà kashidi nè
kashidi, nè Yêyè kênamwà kufwàku kàbìdì to,” nè mmutùpèèshe
Mwoyi wà Cyendèlèèlè, nè muDìleejè munkacì mwètù. Nènku
twêtù, Mukalenge, biikàle tuleeja ngâsà Wendè kùdì bakwàbò.

287 Tùkwàcìshèku, Taatù, bu muWàkalaya mu matùkù à
ndekeelu cììkalà mwà kwenzeka, ànu mwàkadìbi mu matùkù à
Lotà amu. Swâkù bwà twêtù, bu bàvwà bàfùminà ku Èmawùsè
abu, twàlukilè kumbèlu dilòòlò edi, twenda tucyònkomoka,
bwalu tudi tukumòna Wêwè wenza cintu kampàndà bu
cyàkaKùmònàbo wenza paanyimà pàà Wêwè mumanè kubììka
ku lufù; bamanyè nè cìvwa ncintu cìmwècìmwè ciWàkenzà
kumpàlà kwàWêwè kufwà, dîbà adi bààkamanya nèWêwè uvwa
mubììke ku lufù. Enzàku nànku, Taatù. Tudi tulòmba mu Dînà
dyà Yesù. Amen.

288 Mpindyewu, mpindyewu, ndi—ndi mwakùle ntàntà mule.
Kàdi, eci, ncyêna mumanyè nè Yêyè mmufwànyìne kwenza cyôcì
eci to. Ncyênamumanyè nèYêyè neàcyěnzè to. NêmMulòmbè ànu
cyanàànà. Ndi ngèèla meeji nè, bu mêmè mwà kutèèka mwoyi
wànyì kaaba aka bwà…ndìfìla, bwà kutwà ku cyàDîyì edi, dîbà
adi, ku dyànyì pàànyì dimanya.

289 Mêmè ncyêna mupangè kwikala nè mpèkaatù to. Ndi
naayì yàbûngì mindembèlèle pambidi. Kàdi, ku dîbà nè
ku dîbà ndi nyìtonda, dîbà dyônsò. Pândì mmòna cilèmà
cyànyì, dîbà adi ndi ngùùmukakù, nè nteeta kwenza cìdì
cijaalàme. Ncyêna mufwànyìne kuteeta bwà kuya mu Dyulu
ku dikùmbanyina dyànyì to. Ncyênà mufwànyìnekù kubwelamù
to. Ndi ngèèyemena kakùyì tuseku to mu Yesù Kilistò. Yêyè
ke dyànyì Dyeyemena. Ndi—ndi—ndi muMwitàbùùje. Ncyênà
mufwànyìne kuteeta bwà kubwela nè bwalu ndi mwanèètù
mwena Mpenta to. Ncyêna—ncyêna mufwànyìne kubwela ku
dikùmbanyina dyàMpenta to. Ndimbwela ku dikùmbanyina dyà
Mashi à Yesù Kilistò. Yêyè ngwakamfwìla.

290 Nènku ke cîndì muswè bwà nwênù kweyemena ncyôcì aci,
dikùmbanyina Dyèndè. Nènku dîbà adi mmunyì mûdì umanya
nè udi munkacì mwà kufikamù? Mpàdì Dîyì dyônsò dìdìku,
wêwè uDìtwa: “Amen. Amen.” Bwalu, Cìdi n’Dîyì Dyôdì diinè
dìdìtàcisha bwà kuDìshìndika Dyôdì diinè. Kàdi twêtù tuvila
Dîyì adi, mmunyì mùdìDi mwà kuDìshìndika?

291 Mpindyewu, Yesù wàkamba nè: “Ewu udi ungiitabuuja
Mêmè, byenzedi bîNdì ngènza yêyè neàbyěnzè pèndè.” Ncyà
bushùwà anyì? Kàdi pashììshe cyàkambàYe ncinyì mu Yone
5.19? “Bulelèlà, bulelèlà, Ndi nnwàmbila nè, Mwânà kêna mwà

kwenza cintu nànsha cìmwè mu Yêyè mwinè to, ànu cìdìYe
ùmòna Taatù wènza aci.”
292 Wàkapìcila ku dijiba dyà mâyì dyà ku Bethesdà. Kùvwa
kudyadìje misùmbà yà bantu, pàmwǎpa misangu makùmi
àbìdì anyì makùmi àsàtù kuvudija ku yìdì mu nzùbu emu
dilòòlò edi eyi. Kùdi bantu nkàmà yìnaayi anyì nkàmà
yìtaanu, pàmwǎpa, basòmbe kaaba aka dilòòlò edi. Ncyêna
mumanyè to, kàdi kùdi mwà kwikala bûngì abu. Kàdi pàmwǎpa
kùdi binunu. Ndi ngùmvwa nè “musùmbà” mmufwànyìne
kubadiibwa mu binunu. Mpindyewu, balààdika mwaba awu, nè
balema, bilèmèndà, bampofo, beena bidimba byumìnyìne, Yêyè
wàkondopa muntu umwèpelè, bwalu Ùvwa mumanyè nè muntu
awu ùvwa mùshindù awu. Taatù ùvwa muMuleeje. Nwamònu
anyì? Mushìye bakwàbò abu. Nwamònu anyì? Ke pashììshe
kuMukonkabò bwà bwalu abu.
293 Kàdi Bible mmwambè, paanyimà pàà lufù Lwèndè,
dijiikiibwa, nè dibììkà dyà ku lufù, nè, dilòòlò edi nè:
“Yêyè m’Mwakwidi Munène.” Nudi nwitabuuja nànku
anyì? [Disangisha dìdi dyàmba nè: “Amen.”—Muf.] Nudi
nwitabuuja nè Yêyè ùcìdi ànu nè mwoyi anyì? [“Amen.”] Nè Yêyè
m’Mwakwidi Munène udi mwà kulengiibwa kùdì dyumvwa
dyà mateketa ètù anyì? [“Amen.”] Èè, pììkalàYe m’Mwakwidi
Munène umweumwe awu, bilondèshìle Ebèlù 13.8, dîbà adi
Yêyè’s mmufwànyìne kwenza maalu mùshindù wùmwèwùmwè
awu. Ncyà bushùwà anyì?
294 Mpindyewu tùkezulààyikù myoyi yètù ku mpèkaatù yônsò.
Tùtondààyikù bilèmà byètù. Tùtondààyikù bupidyà bwètù, bwà
nè tudi bapììle, twamba nè: “Mukalenge Yesù, s’ki mêmè
ewu. Ndi nè dijinga, dilòòlò edi. Dìleejè Wêwè mwinè mu
nsòmbelu wanyì. Mpèèshèku diitabuuja dyàkadì naadì mukàjì
awu, wâkalenga civwàlù Cyèbè awu.”
295 Nènku nêngǎmbè nè: “Mukalenge Yesù, ndi mutwè ku cyà
Dîyì Dyèbè.” Aci ke mudimu wànyì wùvwàbo bantùme naawù
nè: “Yiisha Dîyì.” Ndi mwimàne ku luseke lwàDì. Ndi—ndi
muswè kufwìla ku luseke lwàDì. Nènku ndi—ndi mwimàne
nè mwenzè bintu kampàndà bikolè, bwà bwalu bwà Dîyì,
nè kushààla mwaba awu, kàdi Yêyè ùtu misangu yônsò ànu
ùDìshìndika.
296 Ndi mumutàngìdìle Yêyè bwà kushìndikayè Dîyì adi.
Dìkùpè…Yêyè àtuutà nkòkà mu twêtù emu dilòòlò edi, patùdì
tusambila apa.
297 Mbanganyì mwab’ewu bàdì bàsaama, mu lukèngelu, biikàle
nè dikèngela dyà cintu kampàndà? Elààyi byanza byènù muulu
nwambe nè: “Mmêmè,Mukalenge. Ndi ngììtabuuja, Mukalenge.”
298 Ndi muswè nǔmpè macì menemene, nè kalolo kônsò nè
mwènù mwônsò, bwà katancì kakesè cyanàànà.



DIMANYISHIIBWA 51

299 Pììkalàbi nè, paanyimà pàà Mukenji ewu, nè Kilistò
neàDìleejè mu bantu, nè kumòna nè musùùkà kampàndà
mukwàte nè byà luse wùdi nè diitabuuja dikùmbàne bwà
kulenga civwàlù Cyèndè, nè ndi mwà kudìlekelela kùdì
Nyumà Wendè, nè kumanya nè eci n’Nyumà Mwîmpè! Dîbà
adi, wêwè mwikàle wa mu cintu kampàndà cikwàbò pa
kuumusha kasùmbù kàdì kììtabuuja Cyôcì eci, dîbà adi
ndi mufwànyìne kufika mwaba wùdìbo bììtabuuja Bulelèlà.
Nwamònu anyì? Ndi mufwànyìne kucyènza. Ncyà bushùwà
nè ndi mufwànyìne kucyènza. Ndi mufwànyìne kwitabuuja,
bwalu Nzambì ùdi munkacì mwà kuDìmanyisha Yêyè mwinè.
Kanùdìfwànyikijiku mpindyewu nè Bàfaalèsà nè aba bàdì
kabàyì bììtabuuja to, bafofo abu, bwalu Yesù wàkamba nè
kabààkuMumòna kàbìdì to. “Kàdi nwênù nenùMmònè, bwalu
Nêngììkalè neenù. Nêngììkalè munda mwènù. NenùMmònè.” Èè,
pììkalàYe Mwakwidi Munène umweumwe awu, mùshindù awu
ke wûdì mufwànyìne kuMumòna, mu kudiDìleeja mu mùshindù
wùmwèwùmwè wàkenzàYe musangu awu awu. Aci ncilelèlà
anyì? Èyo.
300 Mpindyewu, udi witabuuja nè mwoyi wèbè wônsò. Ikàlà nè
diitabuuja. Kwèdikù mpatà to, ikàlà usambila, nènku pashììshe
netù—netùmonè cyǎmbìYe. Mpindyewu, itàbùùjà ànu nè mwoyi
wèbè wônsò.
301 Mpindyewu, TaatùNzambì, ndimwakùle Bwèbè nè bwàDîyì
Dyèbè. Ndi mucyěnzè mu mùshindù mukòsòlòke, Mukalenge,
ndi mumanyè, kàdi ki mùshindù mutàmbe bwîmpè wûmvwàku
mumanyè.Mbingu yônsò yìbìdì eyi, ndimushààle ànu naaCì dîbà
dyônsò, Mukalenge. Matùkù àànyì ônsò à mwoyi, ndi muteetè
bwà kushààla naaCì. Mpindyewu,Mukalenge, twàkuDîyì Dyèbè
mushinga dilòòlò edi kaaba aka, pàdì ditàbuluja munkacì mwà
kujika apa. Swâkù bìmanyikè, Mukalenge, nè twètù batwè ku
cìdì cijaalàme, cìdì cijaalàme necìtwe ku cyètù. Enzàku nànku,
Mukalenge. Bwà nè tudi twitabuuja nè, Wêwè udi mulwè twêtù,
bwà kwangatampèkaatùwetù; bwà twamònamwà kulwaWêwè,
bânà bàà Nzambì, bwà kuleeja Dîyì dyà Nzambì, dishìndika,
kudìmwènesha mu nsòmbelu wa mudimu wètù wà bwambi
wûdì Wêwè mutùpèèshe awu. Enzàku nànku, Mukalenge. Tudi
tudìfìla twêtù biinè Kûdì mpindyewu mu Dînà dyà Yesù Kilistò.
Amen.
302 Mpindyewu ikàlaayi ànu nè diitabuuja. Kanwèdi mpatà to,
kàdi—kàdi itàbùùjaayi nè mwoyi wènù wônsò mpindyewu. Nudi
nwitabuuja anyì? [Disangisha dìdi dyàmba nè: “Amen.”—Muf.]
Bônsò itàbùùjaayi. Mpindyewu, kanwèdikù mpatà to. Sambìlà,
ànu bwèbè nkààyeebè. Ikalà nè diitabuuja mpindyewu. Kwèdi
mpatà to, nànsha kakesè. Tuuyìshà wêwè nkààyeebè cilunji
mpindyewu. Tèèlejà cìdì Nyumà ùkwambila. Ikàlà nè diitabuuja
mu Nzambì. Ikàlà nè diitabuuja mu Nzambì.
303 Cyûdì untàngidila nè meeji matòòke ônsò nànku ncinyì?

Udi witabuuja nè mêmè ndi musadidi Wendè anyì? Ncyêna
mukumanyè to. Kacya ncìtukù mwânjì kukumònakù to, kàdi
ànu mukàjì kampàndà musòmbe mwaba awu muntàngìle. Kî
ndisaamà menemene dìdìye ùdìtàcìshila to. Ùdi ùdìtàcisha bwà
muntu kampàndà mukwàbò. Mmwânà wa bakàjì mutekète.
Wǎfùmu ku dijìmina. Mmuumùke kumbèlu. Ùcìdi ànu mwânà
wa bakàjì, nsongààkàjì wa citende. Eci ncilongolola kùkaadi
cikondo cile. Too nè mpindyewu, ncyênà mmòna njiwù nàsnha
mikesè kùdìye to. Ikàlà nè diitabuuja. Itàbùùjà Nzambì, Yêyè
neàkutùmìnèyi kumbèlu.
304 Cìdìye mulenge ncinyì? Mpindyewu, nudi numòna mukàjì
awu. Ncìtukù mwânjì kumumòna to kacya bàndela. Yêyè ùdi,
menemene, ànu mwenyi wetù ewu.
305 Inǎbànzà nyêyè ewu musòmbe lwà paanyimà apa, nè mêsù
mabwita, munkacì mwà kusambila. Ùdi nè lutàtu lwà—lwà
kunyimà, lwinè alu ndwà nsundu. Ùdi nè disaamà dyà mwoyi.
Yêyè neàcìpangìlè. Nzambì, twambùlwìshèku. Mandèmwànzelè
Willingham, itàbùùjà Mukalenge Yesù Kilisto. Mpindyewu
cyakìdìlaaku.
306 Mpindyewu konkààyi mukàjì ewu. Tudi beenyi ànu bèètù
bàà menemene aba. Wêwè udi wamba nè: “Wêwè udi mubììkìle
dînà dyèndè.”
307 Mòna’s, Yesù kààkambilakù Simonà nè: “Dînà dyèbè
n’Simonà. Udi mwânà wa Yona” anyì? Ikàlà wêwè ànu nè
diitabuuja mu Nzambì. Udi ucììtabuuja anyì?
308 Mpindyewu ikàlà nè meeji matòòke. Itàbùùjà. Kwèdikù
mpatà to. Tèèka ànu meeji èbè pa Nzambì, nè—nè ùMwitàbùùjè.
309 CìdìYe munkacì mwà kwenza ncinyì? Ùdi munkacì mwà
kuDìmanyisha. Ùdi ùdìleeja Yêyè mwinè. Mpindyewu, wêwè
kùyì wela meeji nè ncyà bushùwà to, ndi nkulòmba bwà wêwè
kulwa ku cyambilu nè kwenza cintu cìmwècìmwè aci.
310 Kùdi mukàjì kampàndà—kampàndà mukesè. Mmusòmbèle
lwà paanyimà paapà nè cilàmbà cibwikila ku mutù kwèndè.
Mmwena Espagne. Kàdi ùdi ùsambidila mwânà wa bakàjì.
Mwânà wa bakàjì awu kêna musòmbèle mùnwemu to. Ùdi
mpindyewu mudìbwikìle byanza byèndè kwîsù. Nènku yêyè
ùdi…Mwânà wa bakàjì ewu mmusòmbèle mwaba wùdì mâyì
àbûngì, mwaba wùdì mbû ùkungula, mu San Diego, mu
Californie. Nè ùdi nè mijilu mimûle nè lutàtu, nè ùdi ànu bu udi
wamba kupeta mukupa. Udi witabuuja nè disambila dyèbè dîbà
adi dyàkalenga cizemba cyà civwàlù Cyèndè, wêwè mwanèètù
wa bakàjì mutekète wa cyena Espagne, nè mwanèèbè wa bakàjì
neàsangalè anyì? Wêwè witabuuja, elà cyanza muulu ùciitàbè.
Èyo, udi mwà kucìpeta. Cìdi cyènda cìshààla citòòke kûdì aku
mpindyewu. Kwèdikù mpatà to. Itàbùùjà.
311 Aci’s cìvwa cìkukèmesha, kî mmwômò anyì, inǎbànzà, udi
musòmbe mwaba awu awu? wêwè atèèki cyanza ku dyûlù,

nè wakùpulu mumpàlà mwèbè dîbà adi awu; wambìdì muntu
kampàndà cintu ku luseke lukwàbò lwà kajila aku; muvwàle
nkooci wa bleu, musòmbe mwaba awu. Èyowà. Èyo. Bu wêwè
mwà kwitabuuja nè mwoyi wèbè wônsò, dîbà adi mwoyi awu
newòloloke nè kwàkwikala kàbìdì nè dìsaamà dyà mwoyi
dyùvwà usaama adi to. Aci ní ncyà bushùwà, juukìlà kuulu,
bwà kufila ànu bujaadiki nè aci ncilelèlà. Ndi mwenyi kùdì
inǎbànzà awu. Amen. Udi witabuuja anyì? Cyà bushùwà. Uh-
huh. Misangu yônsò itàbùùjà.
312 Ndi mmòna, nènku mmuntu mushìndàme’s. Nudi numòna
Bukênkè abu, bwà kàlaabi-kabwicìdìle, bulembèlèle ànumwaba
awu, bubwikìdìje muntu awu anyì? Mpindyewu yêyè ùdi
munkacì mwà kusambila. Ùdi nè mutù wèndè mwinyika. Nènku
kùdi cintu kampàndà cìfùma ku dyambiibwa, cìvwà cikòke
ntèmà yèndè ku disambila. Bwalu, mmufùmìne ku Californie,
yêyè pèndè, ànu mùvwàci cyambììbwe amu. Kàdi yêyè ngwa
ku Fresno, mu Californie. Ùdi ùsaama dìsaamà dyà mfwènke.
Mukalenge Korol, wêwè mwitàbùùje nè mwoyi wèbè wônsò, udi
mwà kwalukila kwèbè kumbèlu nè kusàngajiibwa, wêwè pèèbè.
Amen. Cǐtàbùùjè mpindyewu. Aci ní ncyà bushùwà, elà cyanza
muulu. Katwèna bamanyàngàne anyì? Elà cyanza cyèbè muulu.
Èyo.
313 Udi witabuuja anyì? Muntu awu wàlengì cinyì? Mmulenge
Yesù Kilistò. Ùdi naanyì mu ntàntà wa metèlè citèèmà.
314 Ndi nkwela kadyòmbò, mu Dînà dyà Yesù Kilistò, bwà
kwitabuuja nè Mukenji wà Nyumà Mwîmpè ewu mu matùkù
à ndekeelu aa ke dyoya dyà maalu-malonda à buloba ebu.
Ndi nkwela kadyòmbò bwà wêwè kwitabuuja nè ndi—ndi
mukulongesheCi dilòòlò edi. Udi witabuuja nè Nzambì ngudi
muntùme. Wêwè cìtwà mushinga. Nènku mpindyewu, kùntù
mêmè mushinga to, kàdi twàku mushinga cìdìye muntùmìne,
Dîyì Dyèndè, nèNzambì neàcyenzè,mulòmbùwèbè awu.Ncyêna
mwà kuMwenzeja to, kàdi bu wêwè mwà kwitabuuja.
315 Apa, tàngilààyi kunweku. Kanwènaayikù mwà kumòna Aci
anyì? Tàngilààyi kunweku, Bukênkè abu bùdì apa mene. Bùdi
ànu kumutù kwà mukàjì wa munène udi musòmbe apa ewu.
Ncyêna mumanyè mukàjì ewu to. Ncìtukù mwânjì kumumòna
to kacya bàndela, kàdi ùdi ùsaama. Ùdi ùsaama. Ùkaavwa kwà
ngàngàbukà kampànda, nè, cintu kampàndà, diteeta ndilèèje
nè mmu dila dinène. Ncyênzè bu byûjà. To, ngàngàbukà ùdi
wàmba nè mbyûjà mu dila dinène amu. Ncyà bushùwà. Ncyà
bushùwà. Wêwè kwêna wa mùnwemu to. Udi kaaba aka mu
dikùmbulangana. Ncyà bushùwà anyì? Elà cyanza muulu. Udi
mufùmìne ku Michigan. Ncyà bushùwà. Udi kaaba aka bwà
kukùmbula mwânèèbè wa balùme, nè yêyè ùdi mu mudimu
kampàndà wà ku tudyòmbà wà mùshindù kampàndà. Dînà
dyèbè m’Màndàmù Erb. Ikàlà nè diitabuuja mu Nzambì. Alùkìlà

kwèbè kumbèlu ùkamusangànè mùshindù wûdì muswè awu,
wêwè mwitàbùùje nè mwoyi wèbè wônsò.
316 Udi witabuuja anyì? Udi mudìlongòlòle bwà bisòtà
byà bupidyà munda mwèbè bìtuucikà bìpatuka anyì? Udi
witabuuja nè udi mwà kumòna Kilistò ùDìleeja, umweumwe
awu makèèlèlà, leelù, too nè kashidi anyì? Yêyè ùdi Nzambì.
Nudi nwitabuuja nànku anyì? Ambààyi nè: “Amen” panwìkalà
nucììtabuuja. [Disangisha dìdi dyàmba nè: “Amen.”—Muf.]
317 Dîbà adi tentèkèlàngànaayi byanza muntu nè mukwèndè.
Nênnùleejè Dîyì Dyèndè, panwìkalà beena kwitabuuja. Yêyè
wàkamba nè: “Bimanyinu ebi nebìfilè aba bàdì bììtabuujà.
Bôbò batentèkèle babèèdì byanza babèèdì nebàsangalè.”
Tentèkèlàngànaayi byanza muntu nè mukwèndè mpindyewu.
318 Bwitààyì kwîsù. Inyìkaayi mitù yènù. Sambìdìlàngànaayi
muntu nè mukwèndè. Sambìlaayi. Kî mmêmè to. Sambìlaayi.
Kilistò, ùdi munkacì mwènù amu!
319 Taatù wa mu Dyulu, mu Dînà dyà Mukalenge Yesù, swâkù
bwà Kilistò àleejiibwè mu mwoyi nè mwoyi wônsò kaaba aka
dilòòlò edi. Nènku ondòpàku babèèdì, Mukalenge. Tudi twipata
démon yônsò wa bupidyà, bwà Èkèleezìyà wa mpenta wàfikakù
ku dimòna dileejiibwa dyà Yesù Kilistò mu nsòmbelu wabò, bu
mùdìbo bacìmòne dilòòlò edi emu. 

